
        
            
                
            
        

    
	М. ГОРЬКИЙ

	 

	КЛИМ САМГИНЫ АМЬДРАЛ - 2

	 

	(ТЭРГҮҮН ДЭВТЭР : II БҮЛЭГ)

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	II БҮЛЭГ

	Клим Самгин арван долоон насандаа дунд зэргийн нуруутай голшиг залуу болов. Явж хөдлөх нь аажуухан томоотой, үг ярих нь цөөн, яривч хөгжимчин хүнийх шиг нарийхан хуруу, урт царвуутай дун цагаан гараар жигд дохиж, санаагаа тод энгийн гаргахыг хичээнэ. Бүрхэг саарал шил зүүх тул цэнхэрдүү хүйтэн нүдний нь итгэлгүй гялбааг халхлаад хурц хамартай туранхай нүүрийг сайхан харагдуулна. Шингэвтэр ширүүн үсээ богинохон тайраад албаны цэвэрхэн хувцас өмсөж яваа нь томоотой байдлыг илтгэнэ. Клим эрдэм номд цойлж гарсангүй боловч хүмүүжил сайтай, хил зантай учир багш нарын сэтгэлийг татна. Зургаадугаар ангид суралцах атал ангийнхнаасаа хөндий, долоо наймын хүүхэдтэй нөхөрлөх ажгуу. 

	Бурхны ном заадаг хар лам Тихон гэдэг хурц ухаантай хүн багш нарын хэвлэлийн хурал дээр Климийн тухай хэлэхдээ

	— Энэ хүүгийн оюун ухааны утас яруу чанга хөглөгджээ. Манай бага хөвгүүд аль мууд дурладаг байхад Клим аливаа өчүүхэн зүйлд боловч болгоомжтой ханддаг нэг айхтар гоц чанарыг шингээсэн хүүхэд гэжээ. 

	Царай нь өтөлдөггүй байтал бие нь улам хатсаар байдаг Ксаверин Ржига Климд итгүүлэн хэлсэн нь

	— Чиний хэрсүү ухаантайд би эргэлзэхгүй. Харин чи нэр хугалах хүүхэдтэй нөхөрлөж байна гэж би хэлнэ. Иван Дронов, Макаров бол тийм хүүхэд юм. 

	Ингэж хэлэхэд нь Клим дуугүй, төвшнөөр толгой дохижээ. Клим өөрийн нөхдийг Ржигаас илүү мэднэ. Клим тэр хоёрыг хэдий эс тоох боловч цаадуул нь Климийг ихэд гайхдаг билээ. Дронов бол сорж болох бүхнийг ямагт ховдгоор сорж байх мэт билээ. Хичээл номдоо онц, гимназийн ганц сор гэгдэх атал Дронов багш нарт далдуур муу байдгийн адил багш нар Дроновт муу байдгийг Клим олж мэджээ. Дронов зөвхөн багш нараар барахгүй, том тушаалтны зарим хөвгүүд сурагчдад дургүй байв. Тийм том тушаалтан бол засдаг үг хэлж, гоёор инээж байх атал өөрийн хэрийг бас мэддэг хүний үгээр заримдаа хорон заримдаа тоомсоргүй үг хэлдэг болой ГЭЖ ТЭр үзнэ. 

	Тихон Дроновын зан чанарыг илрүүлэн

	— Энэ Дронов гэгч Иван бол ханаан газрын заншлан тагнагчидтай адилхан хүүхэд дээ гэжээ. 

	Дроновын хавтгай гавал түүний өндрөөшөө өсөхөд садаа болдог бол уу гэмээр билээ. Дронов гагцхүү өргөөшөө бүдүүрч бие пагдгар байтал дал мөрөөр өргөн болж, мөрний нь болхи яс улам бүр ёрдойжээ. Хөл нь бүр ч майга болоод ямагт олны дундуур шахцалдан явах адил тохойгоороо займран явна. Дронов хэрэв бөхтэй бол биеийн нь хачин галбирыг эвдэхгүйгээр үл барам харин ч зохих байсан биз гэж Клим бодно. 

	Дронов урьд Томилины сууж байсан тагтан давхарт сууна. Түүний өрөөнд ургамлын хатаадсын зузаан нимгэн цаас, эрдсийн дээж, Томилин багшийнхаас зөөсөн баахан ном хөглөрөн хэвтэнэ. Дронов санаанаас зохиох сонирхлоо гээгээгүй боловч одоо чадахгүй болжээ. Тийнхүү зохион ярихыг үзвэл биеэ ихэд албадаж байх мэт үзэгдэнэ. «Ломоносовоос илүү» гарах саналаа мартсангүй бололтой, хааяа биеэ сайрхаж ярина. Дроновын тархи толгой Таня Куликовын адил хогийн сав шиг ямагт элдэв бодол саналаар дүүрэн явдаг бол уу гэж Клим боддог байв. Самгины хашааны захын нэг байшинд хөлсөөр суудаг зохиолч Нестор Катины хэлснээр Дронов «оюун ухааны тэжээлд» цадаж ханадаггүйд нь Клим гайхдаг байв. Клим гайхахын хажуугаар Дронов миний ухааныг хулгайлсан юм бол уу гэж хачин юм боддог байжээ. Дронов нусаа татахыг больж харин юм ярихдаа хамраа хүр хүр гэж хачин дуугарах болж билээ. 

	— Нүд ер нь яаж бий болсон гэж чи бодно? Ер нь нүд анх яаж бий болов? Анх өт хорхой мэт нүдгүй амьтад мөлхөж байсан байлтай, гэтэл яаж юмыг үздэг болов, аа? гэж асууна. Клим ондоо юм бодож суух зуур

	— Мэдэхгүй гэхэд Дронов татвалзаад

	— Лав өвдөхөөс болсон биз. Тэр амьтад мөлхөж явахад дандаа л урт үзүүр толгойгоор элдэв юм мөргөж, ихэд өвддөг байсан биз. Тэгээд тэр мөргөдөг талд нь хардаг юм бий болсон байх, тийм үү? гэхэд нь Клим, 

	— Магадгүй юм гэж зөвшөөрсөн маягтай хэлэхэд,

	— Үүнийг би нээж олно гэж Дронов амлан хэлдэг байв. 

	Дронов дандаа Бокель, Дарвин, Сеченовын зохиол, хуудсан судар, сүмийн их багш нарын номыг уншина. Бас Абдул-гази, Багодур хааны «Татаарын овгийн түүх» гэдэг ном уншжээ. Ном уншиж байхдаа номын хуудаснаас хачин санаа баримт сорж байгаа мэт толгойгоо дохилзуулна. Тийм үед хамар нь улам том, нүүр нь улам хавтгай болж байх шиг Климд санагдана. Номын дотор сэтгэлийг нь хөөргөх жигтэй асуулт гарахгүй бол Дронов жигтэй хачин юм санадгаа үзүүлэх гэж өөрөө элдэв асуулт зохионо. Макаров бол Дроновыг

	— Морь гэж хочлохдоо «м» авиаг зориуд хэлдэггүй билээ. 

	Макаров мөн гимназийн сор баатар нь байв. Макаров цамцны товчноос болж багш нартай хоёр жилийн турш айхтар тэмцэлджээ. Макаров хичээл хариулж байхдаа цамцныхаа товчоор үргэлж оролдож байдаг заншилтай байжээ. Эл учир товч бүч нь үргэлж санжганаж явах агаад багшийн харж байхад таслан авч халаасандаа хийх нь үзэгдэнэ. Үүнээсээ болж шийтгүүлж байсан нь бий бөгөөд цамцны заам чинь боогоод байвал захаа тавьж болно шүү дээ гэж түүнд олонтоо хэлдэг боловч тусыг эс олдог байв. Ер Макаровт сул тал нэлээн байв. Гимназийн сурагчид үсээ тайрах ёстой байтал Макаров эс тайрна. Боргоцой шиг толгойд нь бараан шар хоёр өнгөтэй ширүүн алаг үс зүг бүр тийш налж сэгсийсэн нь арван найман насандаа буурал орсон мэт үзэгдэнэ. Макаров архи ууна. Тамхи татна. Аль бохир гуанзны газар ясан бөмбөг өнхрүүлж тоглодог байв. 

	Макаров ондоо хотоос тавдугаар ангид шилжин иржээ. Эрдэм ном гоц тогтоодгоороо багш нарт гайхагдавч зан аашаараа тэдний уур зэвүүг хүргэнэ. Макаров бол дунд зэргийн нуруутай, гоолиг, чийрэг хүүхэд. Алхаж гишгэхдээ циркийн жүжигчин мэт хөнгөхөн, орос царайгүй, нүүрийн зураг эрс, хянган хамартай, эм хүний адил энхрий зөөлөн нүдтэй тод улаан уруулаар уйтгартай инээвхийлэх ба дээд уруулд нь хэдийн сахлын ором харлан харагдах болсон ийм нэгэн билээ. 

	Ийм эрс тэс ааштай хүмүүсийн нөхөрлөлийг Клим ойлгодоггүй байв. Макаровын хажууд Дронов бүр ч царай үзэмжгүй харагдах агаад Дронов түүнийгээ мэддэг мэт билээ. Макаровтой үг ярилцахдаа, аль нэгнээс биеэ хамгаалахад бэлхэн байгаа мэт цээжээ омог бардам түрж, толгой хаялан чанга дуугаар цогтой ярина. Санамсаргүй явдал гарч болзошгүй гэж итгэсэнгүй янзтай нүд нь түргэн түргэн гүйлгэнэнэ. Гэтэл Макаров бол Дроновыг онц сонирхох мөртөө хурц хараатай хүн харалган хүнийг үзэх адил гомдмоор тоомсоргүй харна. Тэгж харилцахыг Клим бол зөвшөөрөхгүй байсан биз. 

	Дронов Дрэперийн «Католик шашин ба шинжлэх ухаан» гэдэг номыг Макаровт өгч

	— Лам нар шинжлэх ухааны дайснууд байсан гэж энэ номд нуталж байна. Гэтэл Жордано Бруно, Кампанелла, Морус нарыг яах вэ... гэж шаардах мэт чарлан хэлэхэд нь Макаров тамхиа татаж

	— Чи ийм дэмий юм битгий ярь гэхэд, найзгүй, сэжигтэй харж

	— Би үнэнийг олж мэдэхийг хүсэж байна гэнэ. Тэгэхэд нь Макаров тамхины утааг гаргах завсар

	— Энэ тухай чи Томилин юм уу, Катинаас асуу. Тэд чамд хэлж өгнө гэнэ. Клим нэг удаа

	— Чи Дроновт сайн уу? гэж асуухад Макаров

	— Сайн уу гэнэ ээ? Үгүй гэж шууд хэлээд, — Түүнд хор хөдөлмөөр нэг юм бий. Би түүний учрыг олохыг хүсэж байна гээд бодож

	— Дронов шиг царайгүй амьтантай цуг байхад бэрх гэжээ.

	— Яагаад? гэвэл

	— Яах вэ... Дронов бол сайхан хувцас өмсөж, гойд сайн эсгий малгай тавьж, таяг барьж явахгүй бол хүүхэн яаж тоох вэ? Дүү минь, хүүхэн гэдэг чухал юм. Хүүхнүүд таяг тулсан, сэлэм зүүсэн юм уу, шүлэг бичдэг хүнд дуртай юм гээд Макаров аяархан исгэрчээ. 

	Самгины Клим бусдын санааг хялбархан мэдэж чаддаг болсон нь түүний сэтгэлийг хөнгөн болгодог байв. Бусдын санааг мэдвэл юм болгонд өөрийн саналтай байхад бүр хялбар болно. Клим бол тийм биш гэж саналаа урнаар тавьж сурсан нь бусдын эрхшээлээс ангид юм бодож, өөрийн оюун ухаанаар аж төрж чаддаг хүн гэдгийг нь батад нутлах бөлгөө. Дроновын тухай Макаровын санааг Клим олж мэдээд Дроновын үнэнийг эрдэг нь хэрээ тогосын өдөөр биеэ чимэхийг хүссэнтэй адил ажээ гэж бүрэн мэдэж авчээ. Клим өөрөө тийм эрмэлзлийн түгшүүрт урсгал дунд байдаг учир түүний хүч ба үүргийг сайн мэддэг байжээ. 

	Клим Дроновыг өөрөөс тэнэг гэж үзэх боловч бид хоёр бол Макаровыг бодвол илүү авьяастай гэж үздэг байв. Цэцэн хар лам Тихон Макаровын тухай

	— Макаров бол гялалзсан сэргэлэн хүү юм. Гэвч алдарт хүн Ганс Христиан Андерсений:

	 

	Гаднах алтыг хусвал 

	Гахайн шир үлдэнэ

	 

	гэж хэлсэн мэргэн үгийг мартаж болохгүй гэжээ. Үүнийг Клим мэддэг байв. 

	Макаровын гаднах алт Климийг гялбуулдаг тул хусаж хаяхыг Клим онц хүсэмжилдэг байв. Гэвч Макаров заримдаа учир нь эс ойлгогдох сэтгэлийн түгшүүрийг эдлэн явдгийг Клим ажигладаг байв. Иван Дронов бол хуурамч хөзөр хольж, бүгдийг хожих гэж яардаг хортой тоглоомчин мэт санагдана. Нөхөд нь заримдаа Климд итгэж сайнаар үздэгийг мэдээд Клим үнэн голоос учрыг олдоггүй билээ. Бодвол тэд түүнийг өөрсдөөс илүү хашир ухаантай гэж үздэг биз гэж бодно. Гэвч өөрийн биеийг үргэлж хянасаар явтал ядраад би ер бэрх аюултай замаар явна гэж боддог тэрхэн үед л тэгж бодогддог байжээ. 

	Гэтэл Макаров гаднах алтаа өөрөө хуулжээ. Юу гэвэл Клим Макаров хоёр уулан дахь эх дагинын сүмийн хайсан дор суугаад наран жаргахыг сонирхон харж байв. 

	Орос нутгийн өвөл ариун хүйтнээ элбэгээр дэлгэж бүхнийг чичрүүлсэн үлгэрийн сайхан үдэш байв. Модны цан хүүрэг ягаан болор адил гялалзана. Цасан дээр өнгөт чулууны солонгорсон тоос тунаад цас нь шуурсан горхины цаана хөхрөх нугад гоёмсог хоргой дэвссэн мэт харагдаж байв. Ойн цоорхойн дээр хөх тэнгэр чимээ имээгүй дүнсийж, түүнийг юу ч, хэзээ ч эвдэж чадахгүй бол уу гэж санагдана. Тийм соргог чимээгүй бүхнийг нөмрөөд нэгэн гоц учиртай үг хэлэхийг хүлээх буюу шаардаж байх мэт авай. 

	Макаров цаасан тамхины хөх утааг хүйтэн агаарт үлээгээд

	— Чи шүлэг бичиж байна уу? гэж гэнэт асуужээ. 

	— Би юу? гэж Клим гайхаад, — Үгүй. Харин чи бичиж байна уу? гэхэд

	— Бичиж байна. Тун муу болж байна гээд даруй гомдсон мэт ичгүүргүй бүдүүн үгээр ярьсан нь

	— Би хоёр жил шахам юу ч бодсонгүй, ганцхан хүүхэн боддог боллоо. Янхан хүүхнүүдтэй явъя гэтэл нас минь арай болоогүй байна. Гэтэл буруу хурьцал хиймээр санагдаад байж сууж болохгүй болов. Хуял хөдөлнө гэдэг уйлмаар гомдолтой санагдан биеэ жигшихэд хүргэдэг байна шүү. Дүү минь! Хүүхэнтэй явахад мангуу хүн шиг болно. Тэр хүүхэн надад ном уншиж, шүлэг хэлж байхад би тэр хүүхний хөх дэлэн ямар бол, нэг үнсээд үхэх юм сан гэж бодож суудаг шүү гэв. 

	Макаров дутуу татсан тамхиа шидсэнд гал нь дээш харж, цасан дотор зул адил тогтоод тунгалаг хүйтэн агаарт нарийхан цэнхэр утаа суунаглав. 

	— Хоёр багш шиг мангуу юм. Хамгийн гомдолтой нь тэсэж байж болохгүй юм. Чи хараахан ийм юм үзээгүй байна уу? Мөд үзнэ дээ гээд Макаров босож, мөнөөхөн хаясан тамхиа гишгээд

	— Дроновын уншсан нэг номын дотор «Амрагийн охин тэнгэр тийм их хуялтай» учир «уг уудам нь» татаж тийм байдаг гэж бичсэн байна билээ. Тэр удам, охин тэнгэр надад ямар хамаа байна, чөтгөр ав! Би өөрийгөө эр нохой гэж үзэхийг үл хүснэ. Үүнээс болж намайг уйтгар гуниг дарж амь биедээ гар хүрмээр санаа төрөх болов. Ийм л болоод байна даа гэв. Макаров ингэж ярихдаа нүдээ онийлгон, сүмийн загалмай улайран гялалзахыг ширтэнэ. 

	Клим түүний үгийг маш сонирхон чагнаж байв. Макаровын ийм арчаагүй, ичгүүргүй болсныг үзээд Климийн сэтгэл бахтай байв. Макаровын сэтгэлийг амруулдаггүй тэр эр эмийн явдлыг Клим хараахан олж мэдээгүй явжээ. Гэвч Клим заримдаа шөнө хуял нь хөдлөөд түүнээсээ ичиж хэвтэхдээ миний анхны дурлал юу болж төгсдөг бол гэж боддог байжээ. Түүний янаг амрагийн явдлын нэг баатар бол Лидия мөн гэж Клим мэддэг байв. 

	Макаров исгэрч, халаасандаа гар хийгээд бээрсэн мэт бөгцийж

	— Сомовын Люба бол тэнэг монхор амьтан. Би түүнд дурладаггүй. Өөрөөр хэлбэл тоохгүй. Гэтэл би эрхшээлд нь орсон юм шиг санагдана. Ер хүүхнүүд цөм надад тун элэгсэг шүү. Гэвч... гэхэд нь Клим «Цөм биш» гэж бодтол Варавкийн Лида Макаровт их л хуншгүй байдаг явдал санагджээ. Макаров

	— Хүйтэн байна, явъя гээд, — Чи юунд дуугүй байна? гэж уруу царайтай асуув. Клим дал мөрөө хавчиж

	— Би юу ярих бил ээ? Зайлшгүй юм зайлшгүй гэдэг бол чихний чийр болжээ. 

	Тэр хоёр хэсэг дуугүй явахад хөлийн дор цас чахарч байв. 

	— Янагийн сэтгэл яагаад ийм эрт төрнө? Үүнд хүнийг тамладаг нэг юм байна шүү, дүү минь... гэж Макаров бодол болж сулхан дуугарав. Клим удаж

	— Шопенгауэрын хэлсэн лав зөв биз гэхэд Макаров, 

	— Сайхан юм болгоноос нүд буруулж яв гэж Толстойн хэлсэн бас л зөв байж болно. Гэтэл сайхан юмнаас нүд буруулаад яах ч юм билээ дээ, аа? гэжээ. 

	Клим дуугүй болов. Нөхрийн гунигтай үгийг сонсоход, их л аятай санагджээ. Макаров гэнэт баяртай гээд эргэж гуанзны хашаа руу явахад нь Клим бас жаал ярьсан бол сайн юм сан гэж бодож байв. Макаров

	— Би энд ясан бөмбөг өнхрүүлж тоглох минь гээд явган хаалга ширүүн гэгч түлхэж оржээ. 

	Энэ хэдэн жилд Климийн сэтгэлийг гүнээ түгшүүлсэн явдал гарсангүй. Юм болгон туйлын энгийн өнгөрч байв. Танилцсан хүмүүс ганц нэгээрээ алга болсоор авай. Эцэг нь юманд явах нь ихдээд гэртээ үзэгдэх нь багассаар эцэст бүрмөсөн алга болжээ. Тийнхүү бүр явахын өмнө үг ярих нь цөөн, яривч хэлэх үгээ олж ядан итгэл муутай ярих болсон билээ. Үс сахлаа ургуулж эхэлжээ. Гэтэл сахал үс өрвийж царай алджээ. Дээд уруулын сахал нь яг сойз шиг арзайж Самгин зовоод хусаж хаяжээ. Нүүр нь хавагнаад ихэд өтөлсөн мэт харагдах болов. Варавка түүнтэй үг ярихдаа

	— Иван ажил явдал чинь юу болж байна? Модны үйлдвэрээ худалдсан уу? гэх мэт баалангуй ярих болж билээ. Варавкийн үг хэлэхэд Самгины чих улайдаг байв. Хариу үг хэлэх болбол нүүрийг эгцлэн харж чадахгүй ажгуу. Гэртээ голдуу согтуу ирдэг болов. Ирээд Климийн эхийн унтдаг өрөөнд орж их л удаан сууж чанга чанга ярилцах нь дуулдана. Явахынхаа өглөө Климийн өрөөнд орж ирэхдээ бас л архи уусан байв. Гэтэл хойноос нь Вера Петровна

	— Элдэв олон үггүй явж үзээрэй, гуйя! гэж захиж байх нь дуулджээ. 

	— За миний хонгор Клим, аав нь ажлаар их удаан явах болов. Бүр Финлянд, Выборг орж суух боллоо. Ийм байна. Митя ах нь надтай явна. За баяртай... гэж хэлэхдээ хэдий чанга, зүрхтэй хэлсэн боловч уруул нь чичирч бөлцийж улайсан нүд нь сохорсон мэт анивчиж байв. Климийг тэвэрч духан дээр нь, хацар дээр нь үнсээд дал мөрийг алгадаж

	— Өвгөн аав нь бас бидэнтэй цуг явна. За баяртай. Ээжийгээ сайн асарч байгаарай. Олдошгүй ховор хүн шүү... гэж нэмж хэлэв. 

	Гэвч юугаараа олдошгүй хүн болохыг хэлсэнгүй. Зөвхөн сахлаа маажин байхыг үзвэл хавагнаж бөлцийсөн нүүр амаа алгаар таглах гэж хичээж байх шиг санагдана. 

	Өвгөн эцэг, төрсөн эцэг, ах гурав нь тийм чиг найрсаг биш, бүдүүн тойм салах ёс ёслоод яваад өгчээ. Гэтэл гэрийн дотор эл хуль болсон нь үгүй. Харин хэд хоносны хойно, мөнөөхөн Борисыг усанд унахад гол дээр нэг хүн

	«Энд хүүхэд тоглож байсан гэж үү? Арай байгаагүй биз дээ» гэж итгэлгүй хэлсэн үг Климийн санаанд оржээ. 

	Тэгэхэд усан дотроос аймшигтай улаан гар сарвалзаж, Климийг золтой шүүрч авахыг завдахад Клим сүнсгүй айснаа одоо мартжээ. Борисын усанд унаж үхсэн явдал улам бүр мартагдаж, зөвхөн муухай зүүдний төдий хааяа санагдах ажгуу. Гэвч тэр үл итгэгч хүний «энд хүүхэд байгаагүй биз дээ?» гэсэн нь улиг домог болсон зүйр үг мэтээр нутлахыг хүссэн тал байх шиг. 

	Тиймэрхүү үг бол хоёрдмол санаатай ба чухам тиймэрхүү үгийг хүн цэцэн мэргэн үг гэж дуртайяа бодох тул Клим тийм цэцэн үгэнд дуртай ажээ. Клим шөнө орондоо ороод өдрийн дуулсан үгсийг санаж, ойлгомжгүй, тодгүйг нь орхиж цэцэн мэргэн том том үгийг сайтар шигшин тогтоож аваад заримдаа тэр үгээ хэлж санацар залуу гэдэг нэрээ улам бататгахыг хичээдэг байв. Клим бусдын үгийг ярианы далимд болгоомжтой тоомсоргүй хэрэглэж сурсан ба үүгээрээ хурц оюун ухааныхаа их сангаас зөвхөн өчүүхэн хэсгийг гаргаж байгаа юм шиг дүр эсгэхийг оролдоно. Тэгж яриад амжилт олж байсныгаа санахдаа бусдын адил өөрөө өөрийгөө гайхдаг билээ. 

	Гэтэл Лидия түүнийг бусдын адил үзэж чаддаггүй буюу үзэхийг хүсдэггүйг санахдаа хорсон гомддог байв. Лидия бол Климийг хэдэн өдөр, долоо хоногоор огт харахгүй, хүн гэж бараг тоодоггүй ажээ. Ер Лидия том болох тусмаа их ярвигтай охин болж байв. Варавка дарвайтал инээж

	— Эхтэйгээ тун адилхан болжээ. Эх нь бас юмыг санаанаас зохиохдоо чадамгай байсан юм. Юмыг зохиогоод түүндээ итгэдэг байж билээ гэнэ. 

	Зохион бодох гэдэг үйл үг, мөн Лидагийн эцгийн үргэлж хэлдэг энэ санааны зохиол гэдэг үг Климийн сэтгэлийг ямагт тайван, бат болгодог байв. Ялангуяа Лидатай явдал болоогүй, харин энэ охины талаар онц нарийн юм санаж бодох үед нь энэ үг түүний сэтгэлийг тайван болгодог байв. 

	Борисыг үхсэний хойтон зун Лидия арван хоёр хүрэхэд Игорь Туробоев нөгөө цэргийн сургуульдаа явахгүй ондоо хотод, Петербург явах болов. Гэтэл Туробоевыг явахаас хэд хоногийн өмнө нэг өглөө цайгаа ууж байтал Лида, би Игорьд хайртай юм, түүнийг үгүй бол би байж чадахгүй, Игорийг ондоо хотод суулгахыг би хүсэхгүй байна гэж эцэгтээ шууд хэлжээ. Лидия бяцхан атал бядтай чанга нударгаар ширээ дэлдэж байгаад

	— Игорь заавал эндээ сууж, эндээ суралцах ёстой. Би арван тав хүрээд зургаан сар өнгөрмөгц бид хоёр сүмд мөргөж гэрлэх ёс хийнэ гэхэд эцэг нь

	— Дэмий бүү ярь. Би хориглоно... гэж ширүүхэн хэлжээ. 

	Лидия юу хориглох гэж хэлсний учрыг ч олохыг хүссэнгүй ширээнээс ухасхийн босож үүд тийш гүйгээд хаалганы хавтаснаас барьж зогсоод

	— Бидний явдлыг тэнгэр л мэднэ дээ... гэхэд нь, Климийн эх

	— Сүрхий онгодтой охин бэ гэж сайшаасан мэт Климийг харсанд Клим инээд алджээ. Варавка бас инээв. 

	Гэтэл тэд цайгаа ууж дуусаагүй байтал Игорь Туробоев орж иржээ. Түүний царай цайж, нүдний дор хөхөрчээ. Климийн эхийн өмнө эелдгээр шарвалзан, гарыг үнсээд Варавкийн урд очиж би Лидад хайртай юм, намайг Петербург битгий явуулаач гэж Варавкаас гуйжээ. 

	Варавка үгийг нь гүйцэд дуулсангүй инээд алдаж, овор том биеэ найгалзуулан хөхрөхөд сандал нь нажигнах чимээ гарна. Вера Петровна өршөөнгүй янзтай инээвхийлж, Клим Игорийг гайхсан мэт аягүй харав. Игорийн номхон зогссоныг үзвэл сунаж урт болж байх шиг харагджээ. Варавкийн инээхээ болихыг хүлээж байгаад

	— Та миний аавд хэлж өгөөч. Тэгэхгүй бол би аминдаа гар хүрэх болно. Та итгэж үз. Миний аав итгэхгүй байна гэжээ. 

	Гэрийн дотор эр эмгүй агшин зуур дуугүй болж бие биеийг харав. Климийн эх нүдээрээ үүдэн тийш дохисонд Клим босож өрөөндөө очихоор явахдаа энэ явдалд яаж хандахаа мэдэхгүй мэл гайхжээ. Өрөөндөө ороод цонхоор харвал Варавка сахлаа ширүүн хөдөлгөн Игорийг хөтөлж гудамжнаа гараад удалгүй Игорийн эцэг болох улаан хавчаартай бор өмд, бор хүрэм өмссөн жижигхэн туранхай халзан хүний хамт буцаж ирэв. Тэр хоёр цэцэрлэгийн дотуур нааш цааш холхиж их л удаан ярилцаж байв. Эцэг Туробоевын сахал үргэлж хөдлөн, түүний ярих тасархай сөөнгө дуу дуулдана. Варавкийн дуу мөөрөх мэт дуулдах агаад байн байн улаан нүүрээ арчиж толгой дохиж байв. Энэхэн үес эх нь орж ирээд Климд

	— Томилиныд хичээлдээ очих цаг чинь болж. Чи саяын энэ дэмий юмыг ярихгүй биз гэж тушаах мэт ширүүн хэлэв. 

	Клим хичээлдээ явж ирээд Лидатай уулзах гэтэл оруулсангүй. Лидаг өрөөнд нь түгжсэн байв. Гэрийн дотор чив чимээгүй, ер бусын гунигтай байв. Аймаар их чимээтэй ямар нэг юм ойчих гэж байгаа юм шиг Климд санагдана. Гэтэл юм ойчсонгүй. Климийн эх Варавкатай юманд явжээ. Клим цэцэрлэг дотор очиж суугаад Лидагийн өрөөний цонхыг ширтэнэ. Лидия үл харагдана. Гагцхүү Таня Куликова авгайн толгой шоволзох нь үзэгдэх ажээ. Клим юу ч бодсон санасан юмгүй их л удаан суув. Түүний нүднээ Игорь Варавка хоёрын царай ил харагдах шиг болж байв. Игорийг сайтар ташуурдаасай гэж Клим сэтгэлдээ хүснэ. Харин Лидаг яаж залхаавал зохих вэ гэж удаан бодсон боловч охиныг гомдоохгүйгээр аятайхан шийтгэх арга бодогдсонгүй ажээ. 

	Вера Петровна, Варавка хоёр шөнө орой Климийн унтсан хойно эгж иржээ. Хоолны өрөөнд чанга чанга үг ярилцах, инээлдэх чимээгээр Клим сэрэв. Тэр хоёрын инээлдэх нь согтуу мэт сонстоно. Варавка дуу дуулах гэж оролдоход Климийн эх

	— Биш, тийм биш дээ... гэж хашхирч байв. 

	Тэр хоёр зочдын өрөөнд орж Климийн эх ямар нэг баясгалантай хөгжим тоглож байтал хөгжмийн эгшиг гэнэт тасрав. Дээд давхарт хүний хөлийн хүнд чимээ гарч

	— Ямар хачин юм бэ! Лида алга. Татьяна хурхирч байх юм. Гэтэл Лида алга. Вера чи учрыг мэдэж байна уу? гэх чанга дуу гарч Климийг нойрноос нэгмөсөн сэрээжээ. 

	Клим ухасхийн босож хувцаслаад хоолны тасалгаанд гүйж орвол харанхуй байв. Ганцхан ээжийн унтдаг өрөөнд гэрэлтэй байв. Варавка үүдэнд нь хадагдсан мэт шаахайгаа холхиндог углаад нөмгөн зогсож байв. Климийн эх богино дээл яаран нөмөрнө. 

	Дроновыг сэрээгээд явж цэцэрлэгийн дотор Лидаг эр гэж эх нь хэлэв. Гадаа гарвал цэцэрлэгийн дотор

	— Лида байна уу? Ямар муухай хэрэг болов. Лида минь чи хаана байна? гэж Таня Куликова гэмшсэн мэт аяархан дуудах нь сонсогдоно. 

	Энэ явдал өгүүлшгүй хачин санагдан, энэ удаа Клим өөрөө зүйрлэшгүй сонин хачин зохиолд биеэр оролцож, сонирхолтой бөгөөд аймшигтайг нь мэдэж байгаа юм шиг бодогдох ажээ. Шөнийн байдал ч гэсэн жигтэй хачин санагдана. Халуун салхин үлээж, модны найлзуур сэрвэлзээд хуурай, бүлээн тоос үнэртэж байжээ. Огторгуйд сарыг халхлан үүл нүүж юм бүхэн хэлбэлзээд аймаар хувирч сэтгэл түгшүүлнэ. Дронов майга хөлөөрөө юм өшиглөн, нойрмог ууртай алхлах бөгөөд эвшээлгэж, газар нулимна. Дронов судалтай бөс өмд, бараан өнгийн цамц өмссөн тул бут модноос эс ялгарах бөгөөд гагцхүү толгой нь хөөс хөвж байгаа юм шиг шоволзоно. 

	— Лида лав Туробоевын цэцэрлэгт суугаа биз гэж Дронов хэлэв. Лида үнэхээр тэнд байв. Бөөн модны дор цэцэрлэгийн ширмэн сандлын түшлэг дээр сууж байв. Турьхан биеэ хурааж, харанхуй дунд том цагаан шувуу адил харагдана. 

	— Лида! гэж Климийн хашхирахад Дронов дал мөрөөр хүчтэй ёвроод

	— Чи цагдаа шиг юунд орилно вэ гээд Лидад хандаж

	— Юунд энд суугаа вэ. Гэртээ харья гэж эелдэгхэн хэлэв.

	Дроновын ширүүн ёворсонд Климийн уур хүрч, бас Лидаг гуайлахад нь гайхаж байв. Лида хөдөлсөнгүй, Дроновын гараас ч барьсангүй

	— Түүнийг зодсон биз? гэв. Ингэж хэлэх дуу нь тасархай уйлж уйлчихсан охидын дуутай адил сонсогджээ. 

	— Хашаа давж байгаад сохор юм шиг ойччихлоо. Тэнэг юм. Гишгэж болохгүй байна гэж Лидия шогшрон ухилж байв. 

	Клим Дронов хоёр өргөж газар гишгүүлтэл Лидия ёолж, хүүхэлдэй адил найган унасанд хоёр хөвгүүн амжин түшиж авав. Хоёр хөвгүүнээр сугадуулж харих замдаа Лидия хашаа давах гэж ойчоод усны хоолой өөд авирч Игорийн цонхоор харах гээд чадсангүй гэж ярив. 

	— Игорь юу хийж байгаа бол гэж харах гэсэн юм гэхэд нь Дронов

	— Унтаж байгаа биз? гэв. 

	Лидия гараа амандаа хийж, ханзарсан хумсны цусыг сороод дуугүй болов. 

	Тэднийг харихад Варавка татаар тоорцогтой, нөмгөн гарч ирээд

	— Чи яав? гэж охиноо аашилснаа айсан мэт гарыг нь барьж

	— Хөлөө яав? гэв. Тэгэхэд нь Лидия

	— Аав та юу ч ойлгохгүй хүн байна. Та ээжид хайргүй байсан шүү! гэж мартахын аргагүй жигтэй дуугарчээ. 

	— Дуугүй, галзуурав уу! гээд Варавка охиноо хөтлөн байшиндаа орохдоо өрөөсөн савхин шаахайгаа гээжээ. 

	— Наадамтай юм болж байх шив гэж Дронов аяархан хэлээд мушилзан инээж, — За орж унтъя даа гэв. Гэтэл Дронов орсонгүй, тогооны байшингийн үүдний шатан дээр суугаад мөрөө маажиж

	— Аятайхан наргиа зохиожээ гэв. 

	Клим хашаан дотуур нааш цааш алхаж явахдаа, энэ бүх явдал зөвхөн наадам тоглоом гэж үү? гэж үнэнээсээ бодож байв. Дээд давхрын нээлттэй цонхоор Варавка, Климийн эхийн уцаар дуун сонстож, Таня Куликова шатаар яаран бууж ирээд

	— Хаалгаа битгий түгжээрэй. Би отчид явлаа гээд гудамжнаа гүйн гарав. Дроновын ууртай, доогтой үглэх нь

	— Ржига намайг Илиада Одиссейг унш гэх юм. Шал балай юм. Ахилла, Патроклууд бол бүр ч шал тэнэг улс! Уйтгартай юм. Харин Одиссей дээр шүү, Одиссей зодоонгүйгээр бүгдийг хийсгэжээ. Өнөөдрийн хувьд ч гэсэн, луйварчин мөн гэнэ. Вера Петровна цонхоор

	— Клим орж унт! Дронов чи хашаачийг сэрээгээд орж унт! гэж захиран хэлэв. 

	Хэд хоногийн дараа энэ явдал хотоор тарж, гимназийн сурагчид Климээс

	— Лидия гэж ямар хүүхэд вэ? гэж асуудаг болов. Клим уг болсон явдлыг ярих дургүй даруухан хариулна. Гэтэл Дронов

	— Царай муутай юмнууд амархан амраг болдог юм. Царайлаг улс тийм хялбархан янаг болдоггүй юм гэж чалчина. 

	Дроновын тэгж чалчихыг дуулаад Клим ай халаг гэж бодовч бас түүний учрыг олж мэдээгүй ямар нэг үг хэлэх бол уу гэж горьддог байв. 

	— Чи жаахан байна гэж би Лидад хэлдэг. Игорьд ч бас хэлдэг юм. Тэгэвч Игорьд сонин байгаа биз. Ер амраг болсон хүн болгонд тийм явдал сонин байдаг гэж Дроновыг хөвгүүдэд худлаа ярихад Клим ихэд харамсдаг билээ. Гэвч энэ худал үг Лидаг гимназийн дотор улам алдаршуулах тул Дроновт саад хийдэггүй авай. Хөвгүүд түүний үгийг үнэнд болгон чагнах ба зарим хөвгүүдийн харцанд Томилины шаазан шиг нүдэнд илэрдэг шиг хачин уйтгар төрж байх шиг харагдана. 

	Лидия хөлөө булгалаад арван хэдэн хоног хэвтжээ. Бас гараа боосон харагдана. Игорийг явахын өмнө Лидатай авчирч уулзуулахаар Туробоева гэдэг бүдүүн эхнэр нүдээ аймаар бүлтийлгээд амьсгаадсаар хөвгүүнээ хөтлөн иржээ. Амраг хоёр тэврэлдэж уйлсанд Игорийн эх бас уйлжээ. Түүний хэлэх нь

	— Инээдтэй юм. Гэсэн ч сайн... гэж бөлцгөр нүдээ аяархан арчиж

	— Яагаад гэвэл, хуучны ёс юм даа гэнэ. 

	Варавка ямар нэг огт дуулаагүй, жинтэй үг хэлж байв. Хоёр хүүхдэд та хоёр одоо болзоот эр эм болжээ. Том болоод сүмд мөргөж гэрлэх болно. Тэр болтол та хоёр захидлаар харилцаж байна биз дээ гэж сэтгэлийг нь амруулж байв. Гэтэл тэр хоёрыг хуурсныг Клим даруй мэджээ. Лидия өдөр болгон Игорьд захиа бичиж, Игорийн эхэд дамжуулаад хариуг тэсгэлгүй хүлээх ажгуу. Гэтэл Лидагийн тэр захидал Варавкийн гарт орж, Варавка ээж хоёр уншиж ихэд инээлдэж байхыг Клим ажиглажээ. Лида бүр цөхөрч ганирсанд Игорийг их хатуу сургуульд оруулжээ. Тэндхийн хөвгүүдийг гэртээ эцэг эхдээ ч захидал бичихийг дарга нар хорьдог юм гэнэ гэжээ. 

	— Тэр сургууль бол бүр сүм хийд шиг хатуу горимтой юм байх гэж Варавкийн худал ярихыг Клим сонсохдоо, «Захиа чинь үүний халаасанд бий шүү» гэж Лидад хашхирмаар санагддаг байжээ. 

	Гэвч Лидия уруулаа зууж, эцгийн ярьсныг үнэмшихгүй байгаа мэт харагдана. Лида алчуур юм уу, сурагчийн хормогчийнхоо үзүүрийг имрэн эцгийн минчийсэн өргөн улаан нүүрийг харахаас ичсэн мэт шал ширтэж буруу харж суудаг байв. 

	Клим нэг удаа

	— Цаадуул чинь чамайг хуурдгийг чи мэддэг үү? гэсэнд Лидия учиргүй уурлан газар дэвсэж

	— Дуугүй бай! Чамайг хуурч байгаа биш, чамд падгүй. Аав намайг хуурахгүй, яагаад гэвэл айна гээд зугтаан явжээ. 

	Гимназид Лида бас нэг хамгийн төрхгүй хүүхэд гэж үзэгдэх болов. Лида ч хааш яаш сурдаг байв. Ахтайгаа адилхан аливаа тоглоом наадмыг хөгжөөнтэй болгоно. Тэнгэрт улам сүсэгтэй болж сүмийн мөргөл таслахгүйг хичээх бөлгөө. Бодлого болж суугааг нь үзвэл хар нүд нь юм бүхнийг нэвт шувт ширтэж байх мэт тул Клим эгцлэн харахаас айдаг байжээ. 

	Климийг мөн л эс тоох ба бусад хөвгүүдийн адил дооглоно. 

	— Жаахан сууж, юм ярих уу? гэж Лида гуйхгүй, харин Клим гуйдаг болсон билээ. 

	Лида хааяа тэгье гэж дурамжхан зөвшөөрөх боловч урьдын адил бурхан, муурын тухай ярихгүй бодол болж, Климийн ярихыг чагнана. Клим гимназийн тухай, зарим багш нар, хөвгүүдийг хэрхэн үздэгээ, уншсан номоо ярина. Тэнгэр бий гэж итгэдэггүйгээ сонин болгон ярихад Лида

	— Тэр дэмий. Манай ангийн бас нэг охин бурхан байхгүй гэдэг юм. Бөгтөр болоод тэгж боддог байх гэж хааш яаш дуугарна. 

	Гурван жил болоход Игорь Туробоев нэг удаа ч амралтаар ирсэнгүй. Лида ч түүнийг дурсан ярихыг болив. Клим үнэнч биш амрагуудын тухай яриа дэлгэхэд Лида

	— Хайр сэтгэлийг ганцхан хүнтэй ярьж болно хэмээн их л хүйтнээр хэлдэг байв. 

	Лида арван тав хүрэхдээ өндөр болсон боловч нарийхан, хөнгөн хэвээр үргэлж үсэрч харайж явна. Биеийн галбир баахан болхидуу, дал мөр гуяны нь яс ёрдойж харагдах болов. Тохой адил шовх хатуу дэлэн гэнэт ургасныг Клим харахдаа нүд хорсдог байв. Хамар нь улам хурц, өтгөн ширүүн хөмсөг нь бүр бараан бамбагар уруул нь долгион мэт тод өнгөтэй болсон билээ. Лидагийн нүүрийн зураг байдал гэнэт ондоо, бараг танимааргүй болсныг үзэхдээ Клим ихэд гайхдаг байв. Тэр ч байтугай заримдаа, «Энэ чинь та юу?» гэж асуумаар болдог байв. Клим заримдаа

	— Та яагаа вэ? гэхэд Лида үл мэдэг гайхаж

	— Зүгээр. Яаж байна? гэнэ. 

	— Таны царай ондоо болсон байна.

	— Тийм үү? Ямар болж вэ? 

	Энэ асуултыг Клим хариулж чаддаггүй байв. Клим заримдаа Лидаг та гэж гуайлах бөгөөд үүнийгээ өөрөө ч эс анзаарна. Лида ч эс анзаарах бөлгөө.

	Лидагийн ялангуяа харц нь Климийг бачимдуулна. Чухам тэрхүү харц нь царай байдлыг ондоо болгодог байв. Түүний харц ямар нэгийг горьдож, эрж, тэр ч байтугай шаардах мэт хурц чанга ширтэж байтлаа гэнэт тоомсоргүй, дургүй хүрэм хүйтэн болдог байв. Бас нэг хачин юм гэвэл Лида тэжээсэн олон муураа хөөжээ. Ер гэрийн тэжээмэл амьтнаас дэндүү сэжиглэх болсон билээ. Морь янцгаахад цочин ярвайж алчуураар цээжээ чанга дарж байх нь үзэгдэнэ. Нохой хараад жигшинэ. Тахиа, тагтаа мэтэд ч дургүй болсон авай. 

	Бодол санаа нь ч биеийн галбирын адил бас болхи болсон мэт бөлгөө. 

	— Ном үзнэ гэдэг уйтгартай юм. Өөрийн биеэр хийж эс чадах, ер хэзээ ч олж үзэж эс чадах юмыг мэдээд ямар хэрэг байна? гэдэг билээ. Нэг өдөр Климд

	— Чи бол ихийг мэднэ. Тэр чинь чамд тун эвгүй байж таарна гэжээ. 

	Варавкийн гэрийн эзэн Таня Куликова ертөнцийн юм болгоныг харж номхон өршөөнгүй инээх ба Лидагийн тухай ярихдаа Климийн эх гэзгээ самнахдаа «зовлонтой үс шүү» гэдэг шиг,

	— Зовлонтой охин шүү гэдэг байв. 

	Гэвч ингэж хэлэхдээ хаширсан шинж огт үгүй, энхрий асралтай хэлдэг билээ. Энэ авхайн санчигт буурал орж, үрчгэр нүүрт нь илэрдэг инээвхийлэл цаг үеэ ололгүй азгүй үед төрөөд хэний ч сонирхлыг татаж чадахгүйдээ гэмшдэг хүний инээвхийлэлтэй адил авай. 

	Самгины хашааны хамгийн жигүүрийн байшинд Нестор Николаевич Катин гэдэг зугаатай зохиолч нүүж иржээ. Тэр хүн эхнэр, эгчтэйгээ сууна. Бас Хүслэн гэдэг нэртэй сэгсгэр нохойтой билээ. Тэр зохиолчийн жинхэнэ овог Пимов гэдэг байжээ. Катин гэдэг нь түүний нууц нэр юм. Яагаад тийм нэртэй болсноо их л хошноор тайлбарлана. 

	— Манайхан Нестор гэдэг нэрийг Нестор гэж дуудна. Тэгэхлээр би зохиол бичээд Нестерпимов (тэвчээргүй, тэсгэлгүй гэсэн утгатай болно орч.) гэж нэрээ тавих болсон юм. Тэсэхүйеэ бэрх! Түүнээс гадна одоо Верин, Валин, Сашин, Машин гэж эхнэрийнхээ нэрээр нууц нэр хийх маяг болжээ гэнэ. 

	Катин бол буржгар сахалтай үсэрхэг хүн байв. Түүний хүзүүг дагаж бөөн бөөн хар үс цагариглан ургажээ. Тэр ч байтугай гарын царвуу, хурууны үе болгонд туг туг хар үс ургасан ажээ. Тун тогтуурьгүй, цовоо сэргэлэн, бас нэлээн бачимдуу хүн. Эцэж цуцахыг мэдэхгүй ярих нь Климийн эцэгтэй адилхан авай. Үс ноос болсон нүүрэнд нь онигор нүд цогтой гялалзана. Энэ хүн уул байдгаасаа улам сэргэлэн харагдах гэж хичээдэг бол уу гэж Климд яагаад ч юм санагдана. Үг ярихдаа хэлсэн үгээ чагнаж байх шиг толгойгоо гилжийлгэх ба чихний нь омог үл мэдэг чичирч байх нь үзэгдэнэ. 

	Катин үг ярихдаа судар номын ховор үг их хэрэглэнэ. Үүгээрээ бусдыг инээлгэх гэж хичээвч онц амжилтыг эс олно. Ой мод, хээр талын үзэсгэлэн, хөдөө тосгоны эцгийн эрхт ёсны амьдрал, эмсийн тэсвэртэй, тариачин эрсийн ухаантайн тухай мөн жирийн цэцэн ардын сэтгэл санааны тухай их л хөгжөөнтэй ярина. Тэдний сэтгэл санааг хот газар хэрхэн хордуулдаг тухай ярина. Чагнаж суугаа улсын учрыг мэдэхгүй нутгийн аялгууны хар үг гаргаж хэлээд түүнийгээ тайлбарлаж бахдан ярих нь

	— Би ардын хэлийг Глеб Успенскийгээс илүү мэднэ. Успенский бол хөдөөгийн хүнийг бэртэгчнүүдтэй хутгана. Намайг бол энэ талаар барихгүй шүү! гэдэг билээ. 

	Нестор Катин ташуу заамтай цамц өмсөж, нарийхан тасам бүслээд өмдний түрийг савхин гутлын түрийнд чихнэ. Үсээ хөдөөгийн тариачин адил дугариг хайчилна. Их мөнгө олж, жаргалтай аж төрөхийг боддог үйлдвэрийн ажилчинтай адил хүн билээ. Тэднийд бараг үдэш болгон төв царайтай, бодлогошронгуй хүмүүс ирнэ. Тэд цөм омог бардам бөгөөтөл ямар нэгд гомдсон шинжтэй харагддаг байв. Тэд цай архи ууцгааж, өргөст хэмх, хиам, дарсан мөөг иднэ. Зохиолч маань хачин маанагтаж тасалгаа дотуур ийш тийш гүйх зуур

	— Үнэн, үнэн Степа! Утга зохиол амьдралаас тасраад ардын сэтгэл санааг урвуулж гүйцлээ шүү. Одоо цатгалан хүмүүсийг инээлгэхийн тул гоё үгтэй балай юм бичих болжээ. Үнэнийг үзэх нарийн мэдлэг алга болжээ... гэнэ. 

	Тэр Степа гэдэг нь өргөн мөртэй, бор сахалтай цэнхэр нүдтэй хүн билээ. Степа бусдаас ямагт хол хөндий суугаад аягатай цай халбагаар томоотой хутгаж, бусдын хэлснийг зөвшөөрсөн мэт толгой дохин хоёр нэг цагаар таг дуугүй суудаг байв. Тэгж байтал гэнэт ардын сэтгэл санааны эрэлт, сэхээтний үүрэг гэж бүдэг дорой дуугаар алгуурхан ярих бөгөөд ялангуяа хүүхдүүд эцгийн ариун гэрээсээс урваж буй гэж их ярина. Сэхээтний үүрэг гэдгийг онц мэддэг хүн талхны голыг идэхгүй дандаа хальсыг идэх ажгуу. Тамхины утаанд дургүй, архийг уувч түүнийг жигшдэгээ нуухгүй, ер ёсыг бодоод ууж байгаа юм шиг харагддаг билээ. 

	— Нестор чиний хэлдэг зөв байна. Ард түмэн бол мөнх хөдлөн хувирдаг бодис өөрөөр хэлбэл нэгдүгээр шалтгаан мөн. Харин одоо ангийн тухай сургаал гаргаж байна. Германы сургаал шүү... гэнэ. 

	Энэ хүнд бусдыг тэжээдэг хөх дэлэн шиг юм бий бол уу, тэр учир үүний тухай байн байн ярьдаг биз гэж Макаров бодно. Үнэхээр Степа сахалтайгаас биш, бусдын хүүхдийг тэлээ хөхүүлдэг цэлцгэр том хөхтэй эхнэртэй адил нэг чанар түүнд байх шиг Климд санагддаг байжээ. 

	Ням гарагт Катиныд олон залуус цуглаж, эхлээд ардын тухай сүрхий үг ярилцаж байтал гэнэт дуу дуулж бүжиглэнэ. Шашны сургуулийн цоохор Сабуров тамхины утаа эзэлсэн агаарт сэлэх мэт гар сарвалзуулан эвтэй баргил дуугаар

	— «Ижил мөрөн дээр гараад ирээч!» гэж итгэл төгс дуу эхлэхэд бусад нь тийм чиг эв дүйгүй хоолойгоор нэгэн зэрэг өргөнө. Том хүмүүс намуун жавхлантай дуулах ба зохиолчийн нарийхан чанга дуу ёжтой сонсогдоно. Тэдний уртаар татаж дуулах дуунд мөргөлийн ба гашуудлын ая илэрнэ. Дуулж гүйцсэний дараа голцуу кадриль бүжиг бүжиглэцгээнэ. Зохиолч маань нэгэн зэрэг хөгжимч удирдаач болж, бүхнээс илүү наргиулна. Балтгар хөлөөр шал дэвсэлж байгаад хямд үнэтэй бяцхан баян хуур уран дарах зуур

	— Харчуул аа! Өөрийн авхайг орхи, бусдын авхайг барь! гэж эрдүү чанга хашхирахад нь олон бүгдээр инээлдэнэ. Зохиолч улам ам халаад баян хуурын эгшиг, кадриль бүжгийн аяар:

	 

	«Баахан хүүхэд харьж ирээд

	Бачимдаж эцгээ дуудна. 

	Өнөөх өөш торыг маань 

	Үхдэл чирээд явчхаж гэнэ» 

	 

	гэж дуулна. 

	Варавка тэдний энэ наргианыг «Загасны бүжиг» гэж ууртай нэрлэжээ. 

	Зохиолч наргиан дэгдээх гэж туйлын их хүч гарган улайрч байх шиг Климд санагдана. Дэвхэрч салганасаар байгаад хамаг хөлс нь гоожно. Эр зоригтой хүний дүр эсгэж, элдэв бусын үг хашхиран бүжиглэгсдийг инээлгэх гэж үнэн голоос хичээх ба инээлгэвэл санаа амарсан мэт

	— Ёох! гэнэ. 

	Тэгснээ бас л дэмий балай орилон, инээдтэйгээр дэвхцэх завсар эхнэрээ харж нүд ирмэнэ. Эхнэр нь хүүхэлдэйн адил царайдаа нойрмог инээд тодруулан, ухаан жолоогүй бүжиглэнэ. 

	— Ээ, чи аяар, аяар! гэж эр нөхөр эхнэртээ хашхирна. Дугариг ягаан царайтай, жирэмсэн энэ эхнэр бол хүн бүхнийг туйлаас энхрийлнэ. Хонгор зөөлөн дуутай энэ эхнэр эгчтэйгээ украйн дуу дуулна. Эгч нь болох дуу цөөнтэй, унжуу хамартай хүүхэн аймаар юм харсан юм шиг нүдээ анивалзан цай аягалж зочдыг дайлах бөгөөд хааяа нэг

	— Тийм дээ! гэх буюу үнэмшмээргүй юм гэж дуугарч байхыг Клим олж сонсдог байв. Энэ хоёр үгнээс ондоо юм ярих нь тун ч ховор үзэгдэнэ. 

	Эрээн цаасаар цаасалсан гэгээтэй тасалгаанд инээдтэй шинэ хүмүүсийн дунд суухад Климд муугүй санагдана. Энэ айлын юм бүхэн Варавкийнх шиг балиар салан тавигдсан атал их л эгэл хонгор харагдана. Хааяа Томилин ирнэ. Томилин энэ хашаанд орж ирээд Самгины байшингийн цонх тийш харалгүй намбатайхан алхалсаар зохиолчийнд орж, хүмүүстэй дуугүй гар барьж, зуухны хажуу буланд тугдайж суугаад тэдний үгээр тэмцэлдэх, дуу дуулахыг чагнана. Таня Куликова л сандран гүйх бөгөөд түүний тогтоож авахад бэрх содон биш царай Томилиныг үзэхдээ шаазан таваг хуучрахдаа харладгийн адил харладаг байв. 

	— Сайн сууж байна уу даа? гэхэд нь Томилин гуньсан мэт

	— Зүгээр гэж аяархан хэлдэг билээ. 

	Варавка тэднийд хоёр гурван удаа орж ирээд дурамжханаар Клим охин хоёрт

	— Оросын ерийн исгэлэн ундааны газар юм уу. Маяг нь хуучирсан илбэ үзүүлдэг байр байна гэж билээ. 

	Энэ бол мэргэн хэлэв гэж Клим бодоод түүнээс хойш арван жилийн өмнө Самгины байшинд шуугилдаж байсан бүхнийг тэр жигүүрийн байшинд шүүрдэж оруулсан мэт санах болж билээ. Хэдийгээр зохиолчийнд байхад заримдаа уйтгартай боловч ашигтай юм гэж Клим ойлгож байв. Энд гимназид байсантай нэлээн адил санагдах агаад ганц ялгаа нь гэвэл багш нар уурсаж сурагчид тийш хашхирахгүй бөгөөтөл жинхэнэ үнэн байдлыг заахдаа тэрхүү үнэний хүчинд итгэх халуун итгэл төрүүлэх ажгуу. Тэр итгэл тэдний бараг үг нэг бүрээс сонсогдох бөгөөд Клим хэдийгээр эс сонирховч тэр жигүүрийн байшингаас гарахдаа ямар нэг санаа мэргэн үгээр үл барам нэн ч тодгүй атал заавал хэрэг болох юм олж гардаг байжээ. 

	Макаров архи ууж, давсалсан өргөст хэмх шир шир зажилж байх нь үзэгдэнэ. Заримдаа Климийн чихэнд ууртай мэт шивгэнэх нь

	— Эцгийн гэрээс гэнэ ээ! Миний эцэг надад үл бүтэх амьтан чи сайн эрдэм сураарай. Эс сурвал хөөнө шүү. Тэгэхэд чи хөл нүцгэн явах болно гэж гэрээсэлсэн юм. Тэгээд би одоо ном сурч байна. Харин энд олигтой эрдэм сурна гэж би бодохгүй байна гэнэ. 

	Залуучуудыг нэгэн адил хүндлэн дайлах тул тэд ичингүйрнэ. Макаров, Сомовын Люба, мөн Клим ч элдэв бодолд дарагдан дув дуугүй сууцгаана. Харин Люба нэг удаа санаа алдаж

	— Эдний үг ярих нь ширүүн бороо цутгаж байгаа юм шиг, би шүхэр бариад явж байгаа юм шиг санагдах юм гэж билээ. 

	Гагцхүү Иван Дронов сэхээтний тухай, түүхийн явцад нэг хүний ач холбогдлын тухай өндөр дуугаар асуулт тавина. Нөгөө асрагчтай адилхан хүн л энэ асуудлыг гоц сайн мэднэ. Зохиолчийн сайн нөхдийн дотроос гагцхүү энэ хүн илүү их гомдсон хүн мэт Климд харагдах бөлгөө. 

	Мань хүн уг асуултыг хариулахын өмнө нүдээ хурцлан хүн бүхнийг харж, аяархан янцаглаад бөхийхөд нь зүүн чихний нь ард бага шиг төмсний хэртэй ясархаг ухаа булдруу ил харагддаг билээ. 

	— Энэ асуулт бол нийт хүнд холбогдолтой маш гүнзгий зүйл юм гэж хэдий чанга боловч нэлээн ядарсан бүдэг дуугаар яриагаа эхлэхэд зохиолч Катин гарыг хөмсөгний хамт зэрэг өргөж чимээгүй бай гэж мэдээ өгч, мөн хүн бүхнийг харах нь «Номхон! Анхаар!» гэж захирах мэт болдог билээ. 

	— Гэвч энэ асуулт манайд, Орос улсад тавигдаж байгаа шиг хурцаар дэлхийд хаана ч тавигдаж байгаагүй юм. Яагаад гэвэл баруун зүгийн өндөр соёлтой оронд ч бий болохгүй тийм сайн хүмүүс манайд бий. Үүнд чи чухамхүү Оросын сэхээтнийг, гяндан, цөллөгт тарчлан зовж, боомилуулан дүүжлүүлэх хувь тавилантай хүмүүсийг хэлж байна гэж асрагч маань яаралгүй ярина. Климийн бодоход тэр хүний ярианы аялгуунд хүмүүст итгүүлэх гэсэн биш, зүгээр учрыг мэдүүлэх гэсэн байдал ямагт илрэх ажгуу. Цөллөг, тамлага, дүүжлүүр гэдэг үгийг ердийн ярьдаг жирийн үг адил байн байн хэрэглэх бөгөөд Клим бол тэрхүү үгсийн аймшигт утгыг эс мэдсэн атал тийм үг олонтоо сонссон байжээ. Макаров хүн бүхнийг улам бүр итгэлгүй харж

	— Энэ бүхэн биднээс өмнө гурван зуун жилийн урьд байсан юм аятай ярих юм. Асрагчийн маань хөхний сүү гашилжээ гэж шивгэнэнэ. 

	Томилин буланд суугаад нүдний цагааныг эргэлдүүлэн асрагчийг ширтэх бөгөөд хааяа

	— Түүхнээс ганц нэг хүнийг авч хаясан гэж та Марксыг зэмлэж байна. Тэгвэл замбараагүй үзэлтэн гэж тооцогддог Лев Толстой «Дайн ба энх» гэдэг зохиолдоо мөн үүнийг бичээгүй гэж үү? гэж асууна. 

	Энд ч хүн болгон Томилинд дургүй байна. Түүний асуултыг хэд гурван үгээр тоомсоргүй хариулж байх нь үзэгдэнэ. Зориуд хүн болгоны хорыг хөдөлгөж, ингэж байх нь шар толгойт багшид аятай байдгийг Клим мэддэг билээ. Нэг өдөр зохиолч Катин нэг сэтгүүлээс ямар нэг өгүүлэл уншаад эгдүүцэн харааж цонхны тавиурт шидтэл тэр ном шалан дээр ойчжээ. Тэгэхлээр нь Томилин

	— Та сүсэг бишрэлгүй хүн атал бурхны хөргийг бол ингэж чулуудахгүй биз дээ. Тэгвэл номын дотор бурхны хөргийг бодвол их сэтгэл оршдог юм шүү гэсэнд Катин

	— Сэтгэл гэнэ ээ? гэж ичсэн мэт уурсаж, — Энд сэтгэл ямар пад байна. Миний уншсан өгүүлэл бол тоо бүртгэлийн мэдээг эш татаж бичсэн нийтлэлийн өгүүлэл юм. Юуны сэтгэл! гэжээ. 

	Катин зохиолч бол ан гөрөөнд үйлийн үргүй дуртай, байгалийг бахдан хайрлана. Нүдээ онийлгон инээж, үг хэлэх бүрий элдэв янзаар дохиж байгаад ариун цагаан хус модны тухай, ойн цоорхойн нам жим, талын цэцгийн даруухан байдал, жигүүртэн шувуудын уянгатай жиргэдэг тухай ярина. Энэ бүхнийг анх удаа үзэж сонссон мэт ярина. Гарын алгыг загасны сэлүүр мэт хөдөлгөж байгаад

	— Амьдрал гэдэг хаана ч ялагдашгүй юм. Юм бүхэн дэлхийн татах хүчний хуулийг умартаад дандаа дээшээ тэнгэр өөд тэмүүлнэ гэж ярихдаа сэтгэл нь уярдаг билээ. Томилин алгаа үрж

	— Та амьд амьтанд дуртай хайртайгаа ингэж гоёор ярьдаг байж зөвхөн амьтан алж сэтгэлээ зугаацуулахын тул яах гэж туулай шувуу алдаг юм бэ? Энэ чинь нийцэж байна уу? гэхэд зохиолч хажуу тийш харж

	— Тургенев, Некрасов нар бас ан гөрөө хийдэг, Лев Толстой ч залуудаа анд явдаг байсан, ер олон хүн байна. Та чинь, Толстойн үзэлтэй хүн юм уу? гэж яншихад Томилин инээнэ. Клим ч бас Томилиныг дотроо сайшааж инээмсэглэдэг билээ. Климийн хувьд бол хэнтэй ч нийлдэггүй номхон зөрүү зантай, сэтгэлд сайн хоногших тод үг ярьж чаддаг бөгөөд бусдын эрхшээлд автагддаггүй хүний хэлсэн үг илүү сургаалтай санагдах болсон байжээ. Зохиолч Катин гараа салгануулж, хүзүүгээ гүдийлгэн царайгаа улайлгаж байгаад Оросын түүх ярихдаа, дандаа инээдтэй, тэнэг шившигт олон шог хошин ярианы эцэс төгсгөлгүй гинжин хэлхээ мэт дүрслэн ярина. 

	Тэнэг инээдтэй зүйл дээр өөрөө түрүүлж инээнэ. Үл бүтэх догшин хэрцгий засгийн тухай яривал нударга зангидан зүрхний тус аваачиж эргүүлнэ. Цогтой үг ярьсны сүүлд жүнз архи балгаад өтгөн гичгэнэ түрхсэн талхны зах үнэртэхийг харахад эвгүй харагддаг билээ. 

	— «Глуповын хотын түүх» гэдэг ном уншаарай. Оросын жинхэнэ шударга түүх тэр мөн гэж итгүүлэн хэлдэг байв. 

	Зохиолчийн ярихыг Макаров чагнаж байхдаа царай руу нь харалгүй, шазуур зууж суух бөгөөд хожим нь

	— Энэ хүн цагдаагийн хараанд байдгаараа юунд сайрхдаг юм бэ? Энэ нь өөрийн зан байдалд өөрөө тавын дүн тавьсантай адил юм гэж бусдадаа ярина.

	Хожим бас нэг удаа зохиолчийн хэрхэн мушгирч үрчийж байхыг үзээд

	— Үнэн гэдэг хэрхэн бэрх төрдгийг харав уу? гэж Лидад хэлсэнд Лида хөмсөг атируулан зайлан явжээ. 

	Лида бол Катиныд хааяа нэг ордог байв. Анх орж нэг үдшийн дуусан түүний эхнэр болох янаг зантай номой хүүхэнтэй зэрэгцэн сууж ирээд гайхсан мэт ярьсан нь

	— Тэд юунд тэгж хашхирна вэ? Одоо л бие биеийг алхиж эхлэх нь гэж бодтол ширээнээ сууцгаан цай, архи ууж, мөөг идэцгээх юм. Тэр зохиолчийн эхнэр муур илж байгаа юм шиг миний нурууг илээд байсан шүү гэжээ. Тэгснээ гэнэт татганан духаа үрчийлгэж бараг жигших мэт нэмж хэлсэн нь

	— Тэр эхнэрийн гэдсийг... Би жирэмсэн хүнийг үзэж чаддаггүй юм. Сомовын Люба

	— Та нар цөм муу санаатай улс юм. Надад бол тэр хүмүүс Христосын мэндэлсэн өдөр юм уу, хаврын их баярын өдөр гал тогооны газар байгаа тогооч нар шиг харагдах тул аятайхан санагдана гэжээ. 

	Клим тэр царай муутай охиныг тааламжгүй харав. Люба ухаан орж байна шүү гэж бодоход нь яагаад ч юм эвгүй санагджээ. Харин Дронов биедээ найдах нь бага болж, туранхайлж санаашрангуй царайд нь гуниг тодрох болсныг үзэхдээ Климийн сэтгэл нэн таатай болдог байв. Дроновын гонгинон асуух дуунд хорсон уурсах аялгуу холилдоод Макаров нэг зүйл тайлбарлан ярьж сүүлд нь

	— За Иван, шинжлэх ухаан гэдэг залуу хүнийг яаж тарчилгадаг нь амтагдаж байна уу? гэж шоглоход их л удаан чанга чанга хөхрөөд

	— Гэсэн ч та минь, сэхээтэн гэдэг юу юм бэ? гэхэд нь Клим Томилины үгээр

	— Сэхээтэн гэдэг бол тус орны шилдэг хүмүүс юм. Муу юм болгоныг тэд хариуцах болдог... гэхэд Макаров шүүрэн авч

	— Сэхээтэн гэдэг чинь нүгэл хилэнц нь хэтэрсэн Содом, Гомору хотыг тэнгэр ниргэх гээд хэдэн буянтныг нь бодож хэлтрүүлсэн нөгөө буянтнууд нь болох нь уу? Энэ бол миний үүрэг биш... үгүй гэхэд нь Клим «сайн хэллээ шүү» энэ үгийг тогтоож авъя гэж бодоод Варавкийн хэлснийг санаж

	— Сэхээтэн гэдэг бол зөвхөн дээд зэргийн мэргэжилтэй ажилчныг хэлнэ гэсэн бас нэг үзэл бий гэхэд нь Макаров даруй мэдэж

	— Варавкийн л хэлдэг үг байна гэжээ. 

	Клим Макаровт далдуур улам дургүй болжээ. Макаров зоримог чанга исгэрнэ. Том хотоос ирсэн хүн шиг юм бүхнийг эс тоомсорлох болжээ. Варавка Томилин нараас дутуугүй сонин үг өгүүлбэр байн байн хялбархнаа зохион ярина. Клим өөрийн үгээр ярьж чаддаг болох гэж хичээнгүйлэн оролдох боловч ямагт хүний үгний алсын цуурай шиг дуулдах ажээ. Уншсан номын тухай тод ярих атал хамаг хурц сайхан үг нь алга болно. Макаров бол бусдын үгийг ч цаг тухайд нь ончтой хэрэглэж чадна. 

	Нэг өдөр Клим Макаров Лидия гурав төгөлдөр хуурын концерт үзэхээр явав. 

	Мужийн сайдын ордны хаалгаар хоёр ганган эр мужийн сайдын эхнэр болох муухай тарган чавганцыг сугадан гарч ирээд сүйх тэргэнд тийм чиг сурамгай бус өргөж суулгаж байх нь харагдав. Макаров санаа алдаж Лидад хэлсэн нь

	«Эм хүнд амттайхан халамж тавих нь бидний чармайлтын бараг ганцхан зорилго мөн» гэж Пушкин зөв хэлсэн байна гэжээ.

	Лидия дургүй инээмсэглэв. Климд бас л атаархах сэтгэл төржээ. 

	Лида Макаров хоёрын явдлын учрыг олж мэддэггүйдээ Клим, дотроо уурсана. Гимназийн сурагчдад эрхэлж сурсан Макаров Лидатай уулзаад өөрийг нь тахидаг охидтой үг ярих адил дооглонгуй ярих боловч ер илүү төвшин хардгийг нь үзээд Клим сэжиглэдэг байв. Макаров бол надад дургүй байдаг юм гэж Лида ил, эрс хэлдэг боловч тэр хоёрын санамсаргүй уулзалдах нь улам олон болсныг Клим ажиглан мэджээ. Тэр ч байтугай зохиолч Катиныд очдог нь зөвхөн бие биеийн барааг олж харахын тулд бол уу гэж Клим боддог болов. 

	Хотын цэцэрлэгт болсон нэг хачин явдал тэр эргэлзлийг нь улам бэхжүүлжээ. Клим Лидатай хөгшин далдуу мод бүхий гудамжны сандал дээр сууж байв. Хүжилсэн их үүл нарны туяанд гал мэт улайран харагдаж байв. Голын дээр зэсийн өнгөт улаан туяа сацран голын цаад үйлдвэрийн яндангийн утаа мөн улаан харагдаж байв. Мөхөөлдөс зардаг мухлагийн цонхны шил шижир алтан өнгөөр хурц гялалзана. Намрын зэвүүн зэвхий хүйтэн жавар Самгины хацрыг энхрийлэн илнэ. 

	Клим нэг л мэгдсэн мэт бие аягүй байв. Улайран харагдах голын ус Борисын үхсэнийг санагдуулж, мөнөөхөн «Энд хүүхэд байсан уу, арай байгаагүй биз дээ?» гэсэн улигт үг сэтгэлд нь орно. 

	Лидад ямар нэг утгатай, аятайхан үг хэлэх гэж хэдэнтээ оролдсон боловч охиныг гүн бодлоос нь гаргаж чадсангүй. Лида голын ус, улаан үүлийг ширтсээр байжээ. Климийн санаанд Макаровын ярьсан нэг домог бодогдож

	— Сахиусан тэнгэр огторгуйгаас буулгүй доод тивийн охидтой явдаг байсныг Климент Александрийский гэдэг хүн нуталсныг мэднэ биз гэхэд нь Лида алс дээгүүр ширтсэн хэвээр

	— Ариун хутагтны найрсаг үг тийм чиг үнэтэй биш. Миний бодоход... гэж тоомсоргүй аяархан дуугарчээ. 

	Тэрхүү тоомсоргүй байдал нь Климийг бүр ч ичээжээ. Клим дуугүй болж, энэ олон ааштай царайгүй хүүхэн дандаа юунд намайг ингэж ичээнэ вэ? гэж боджээ. Ер гагцхүү энэ охин ичээдэг байв. 

	Гэтэл Макаров гэнэт хүрээд иржээ. Уранхай майжгий гутал өмсөөд саравчит малгай ар шил дээрээ даржээ. Нэг газраас оргож ихэд цуцаад одоо яасан ч дүүрчээ гэсэн байдалтай харагдах ажгуу. 

	«Зоримог царайндаа эрдэж явна даа» гэж Клим боджээ. 

	Макаров үг дуугарсангүй, Климтэй гар бариад Лидагийн өмнө санамсаргүй атал тийм чиг инээдтэй бишээр цэргийн хүн шиг малгайн саравчны тус хуруугаа өргөж ёслов. Цаасан тамхи татаж, жаргаж буй нарны зүг толгой дохиж

	— Сайхан байна аа! гэж Лидагаас асуув. Лида

	— Байдгаараа л байна гээд босож явахдаа

	— Би Алинагийнд очлоо гэж хэлээд үсэрсэн мэт хориод алхам холдов. 

	Макаров аяархан

	— Зүү шиг нарийхан хүүхэн шүү! Варавка гэж хачин овог шүү! гэж ярьж байв. Гэтэл эргэж ирээд Климийн хажууд суугаад

	— Очихоо болилоо гэв. 

	Макаров малгайгаа засаж, инээвхийлээд суниав. Гэтэл Макаров Лида хоёр хачин яриа эхлэхэд Клим онц гайхжээ. Тэр хоёрыг үзвэл саяхан ач тач хэрэлдээд одоо бас үргэлжлэх гэж байгаа юм шиг санагдана. Хоёр биеийг ууртай харж, хэн хэнийгээ гомдоохоос буцахгүй харагдана. 

	— Би бол өөрт тааламжтай бүхнийг л сайхан гэж бодно хэмээн Лида дээрэлхүү янзтай хэлэхэд Макаров доогтой инээж

	— Та юу хэлнэ вэ? Энэхэн төдийгөөр болно гэж үү? гэхэд

	— Гоо сайхан явахад ондоо юм хэрэггүй гэв. 

	Клим тэр хоёрын хоорондуур орж суугаад

	— Спенсер гоо сайхныг тодорхойлохдоо... гэж ярих гэтэл тэд үгээр бие биеэс дээр гарах гэж дуулсангүй. Климийг дундаасаа шахаж гаргаад Макаров малгайгаа авч саравчаар Климийн өвдгийг хоёр дахин чанга цохижээ. Макаровын өрвөгөр үс босож монхор хамартай нүүр нь танигдмааргүй, бараг араатан шиг харагдаж байв. Лида Климийн шинелийн хормойноос угзарч, шүдээ ярзайлгаж муухай инээнэ. Хацарт нь улаан улаан толбо илрээд чих нь час улайж, гар нь салганаж байв. Лидагийн ингэж хордохыг Клим огт үзээгүй байжээ. 

	Клим эс тоогдсон, доромжлогдсондоо царай улайжээ. Явмаар санагдавч Лидагийн үгийг чагнамаар бодогдоно. Лида ном унших дургүй байтал хаанаас ийм цэцэн мэргэн үг олно вэ? Лида ер нь дуу цөөнтэй, хэрүүл маргаанаас тойрон явдаг хүүхэд билээ. Гагцхүү үнэхээр үзэсгэлэн гоо Алинатай, заримдаа Сомовын Любатай үг ярьж суух нь үзэгдэх бөгөөд нүүр амаа үрчийлгэж байгаад ямар нэг нууц юм хэдэн цагаар ярьж байх нь үзэгддэг билээ. Лида ер гимназийн хүүхдийг жигшдэгээ нуудаггүй байв. Үе насны хүүхдээс өөрийгөө лав арав эгч гэж үзэж явдаг бол уу гэж Клим боддог байв. Гэтэл одоо Макаров хэдий ичгүүргүй бүдүүн үг хэлэвч түүнийг заавал давж доромжлох гэсэн мэт улайран, уурсан үгээр тэмцэлдэж байв. 

	— Лида харья даа гэж Клим хэлэв. Лида даруй босож цэргийн хүн шиг цэх шулуун зогсоод

	— Макаров та этгээд ааш гаргах гээд чадахгүй хүн байна шүү гэж нэлээн зөөлнөөр хэлэв. 

	Макаров ч босож франц бэйлд тоглодог барагтайхан жүжигчин адил малгайтай гараа хажуу тийш болгож ёслов. 

	Хариуд нь Лида зөвхөн хөмсгөө өргөөд Климийг сугадан даруй зайлан одов. 

	— Чиний хор юунд ингэж их хүрэв? гэж Климийн асуухад Лида чихийг дарсан үсээ засаад эгдүүцсэн мэт

	— Энэ шиг юмнуудыг би үзэж чаддаггүй юм. Үгүйсгэх үзэлтэн. Тамхи татна... үс нь эрээн, хамар нь муруй... хүүхдүүд Макаровыг их балиар жаал гэлцдэг биз? гээд хариу хэлэхийг хүлээсэнгүй, Макаровын сайн талыг дурдаж

	— Макаров тэшүүрээр гойд сайхан гулгадаг шүү гэжээ. 

	Энэ явдлаас хойш Клим энэ охиныг гэнэт их ухаан суужээ гэж хүндэтгэх болсон билээ. Лида Климийг улам итгэхгүй үг ярихдаа улам тоомсоргүй болжээ. Лидия үг алдуулж Климийн дотроо хүндэлдгийг нь мэдчих вий гэж Клим заримдаа сэжиглэн боддог байв. Климийн үе насны хүүхдүүд том хүнийг бодвол айхтар юманд итгэдэггүй гэж Клим хэдийн мэдсэн билээ. Том улс биеэ өргөх атал хүүхэд шиг хонгор сэтгэлтэй байдгийн учрыг Клим эс ойлгоно. 

	Клим Лидагаас эмээх боловч түүнд дургүй биш, харин ч тэр охиныг харахдаа таалмаар, үл итгэдгийг нь тэсэж өнгөрмөөр дур хүрэх бөлгөө. Энэ нь тэр хүүхэнд амраг сэтгэлтэй болсных бус бөгөөд энэ талаар юу ч боддоггүй билээ. Клим хүүхэн эргүүлэх хүслээс хараахан чөлөөтэй, эм хүнтэй хавьтах юм сан гэж нэг их тачааддаггүй байв. Гимназийн эрэгтэй эмэгтэй сурагчид хоорондоо эр эмийн явдал гаргах нь олонтоо боловч энэ нь Климийн зөвхөн хүлцэнгүй инээдийг хүргэдэг байв. Тийм явдал гаргаж болохгүй ер нүдний шил зүүдэг, чухал ном уншдаг миний мэтийн хүнд амраг сэтгэлтэй болох гэдэг инээдэмтэй хэрэг болно гэж итгэн явдаг авай. Тэр ч байтугай бүжиг хийх гэдэг миний нэр хүндээс доогуур зүйл гэж үзээд бүжиглэхийг ч больсон байв. Танил охидтой хуурай, хүйтэн эелдэг дүр үзүүлнэ. Тийм занг Игорь Туробоевоос сурчээ. Сомовын Люба тэшүүрийн газар цахилгаан мэдээний бичээч Иноковтой үнсэлцсэн гэж Алина Телепнева бахдан ярихад Клим өөрийг нь бас элдэв романтик юманд дурладаг гэж хэлэх бол уу гэж эмээгээд тоосонгүй өнгөрчээ. Гэтэл амраг сэтгэл өвөрлөн явдаг болсноо мэдээд машид гайхаж билээ. 

	Энэ нь юунаас эхэлсэн вэ гэвэл, нэг өдөр Клим Самгин хичээлээс хожимдоод өвлийн адаг сарын цасан шуурган дундуур харихаар гүйж явтал гимназийн сургуулийн шар байшингаас холгүй Дронов зогсож байхыг олж харжээ. Иван Дронов номын үүрдэг савыг мөрөндөө эгэлдрэглээд өрөөсөн гартаа малгайгаа бариад явган зам дээр зогсож байв. 

	— Хөөгдчихлөө гэж амандаа өгүүлэв. Толгой нүүрэн дээр нь унасан цас хайлж нулимсандаа будагдсан мэт харагдана. 

	— Яалаа гэж хөөв? Климийн асуухад

	— Үл бүтэх амьтад! гэж хараажээ. 

	— Малгайгаа өмсөөч гэж Климийн хэлэхэд Дронов малгайгаа дааж ядсан мэт өмсөхийг үзвэл малгайд нь дүүрэн цас унасан байв. Гэтэл Дронов цастай нь өмсөөд нэг хэсэг болсны хойно авч сэгсрээд харихаар явахдаа тасалданги дуугаар

	— Ржигаас л боллоо. Бас хар ламаас боллоо. Би хортой нөлөө үзүүлж байгаа юм гэнэ. Ер нь Дронов чи, гимназид санамсаргүй, хүсмээргүй үзэгдэл гэж байна. Зургаан жил сураад үр нь энэ дээ... Гэтэл газар дэлхийн хүн бүхэн санамсаргүй үзэгдэл мөн гэж Томилин нуталдаг биз дээ гэж ярив. Клим үүнийг нь гайхсан ч үгүй, талархсан ч үгүй дуугүй зэрэгцэн явж харин Дронов ямар нэгэн юм амандаа үглэсээр явав. 

	— Үл бүтэх амьтад сорыг нь мултлав. Хортой нөлөө гэнэ шүү! Намайг Маргариттай явалдаж байхыг Ржига барьсан шүү. 

	— Маргариттай гэв үү чи? 

	— Тийм дээ... Ржига өөрөө ч гэсэн... 

	Үүнээс хойш Клим түүний үгийг сонссонгүй, машид гайхаж зэвүүцэн дургүйцэж явжээ. Цонхигор цагаан дугариг царайтай, нүдний нь ухархайд гүн хар сүүдэр тогтон явдаг үйлчин Маргарита хүүхнийг санав. Энэ хүүхэн бол нүд нь тодгүй, шаравтар, харц нь нойрмог, алжаангуй, лав гуч хүрсэн тийм нэгэн билээ. Маргарита Климийн эхийн, Варавкийн, Климийн хувцсыг оёж шиддэг агаад «айлын» ажил хийдэг билээ. 

	Дронов ч гэсэн эм хүнд хавьтах талаар хол түрүүлснийг мэдэхдээ Климд гомдолтой байжээ. 

	— Тэр тэгээд? гээд Клим цааш юу хэлэхээ мэдэхгүй зогсов. 

	— Дагуур бичигтэй л битгий гараасай даа! гэж Дронов амандаа үглэнэ. 

	— Тэр чамд зөвшөөрсөн юм уу? 

	— Хэн? 

	— Маргарита. 

	Дронов нуруунаас ямар нэг юм сэгсрэн хаях мэт мөрөө хөдөлгөөд

	— За ямар эм эс зөвшөөрдөг билээ дээ? гэв. 

	— Чи түүнтэй яваад удаж байна уу? гэхэд

	— За боль доо гээд Дронов гэнэт эргэж, булан тойроод цагаан цасан манан дотор үзэгдэхгүй болов. 

	Клим гэртээ харихаар явлаа. Тэр номхон хил зантай үйлчин хүүхэн Дроновтой дуртайяа явалдсан гэхэд итгэхгүй байв. Дронов тэр хүүхнийг лав хүчээр үнссэн биз. Мөнөөхөн ховдгоосоо л болсон биз. Дронов яаж үнсэж, янцаглаж байсан бол гэж бодохоос Климийн бие аягүй болжээ. 

	Клим гэртээ хариад хувцсаа тайлах зуур ажвал эх нь зочдын өрөөнд ямар нэг дуулаагүй хөгжим дарж байв. 

	— Би хичээлдээ очсонгүй, сургууль дээр лав бужигнаан болж байгаа биз. Иван хичээлдээ онц, олон зүйлээр надад тус болдог юм сан. Дронов олон нөхөдтэй шүү гэв. 

	— Хичээлдээ очсонгүй чинь зөв болжээ гэж эх нь хэлэв. 

	Вера Петровна шинэ цэнхэр цамц өмссөн нь онц залуу, улам цэвэрхэн харагдаж байжээ. Уруулаа зууж толинд хараад хүүдээ

	— Чи энд надтай жаахан суу гэжээ. Климийн эх тасалгааны дотуур хөвөх мэт хөнгөнөөр явж байгаад маш зөөлөн дуугаар

	— Иваныг хатуухан барьж байхгүй бол горьгүй гэж Ржига надад сануулсан юм. Хичээл дээр ямар нэг хориотой ном, бас нийсгүй зураг аваачсан гэнэ билээ. Тэр номд онцын ноцтой зүйл байхгүй биз, Дронов биеэ сайрхаж яваа нь тэр гэж би Ржигад хэлсэн юм сан гэж ярив. Клим их л томоотой янзаар

	— Биеэ сайрхсан байж болно. Эсхүл хүүхэд багачууд гар буунд дуртай шиг... гэхэд эх нь

	— Чи тун мэргэн хэлэв. Гэвч хортой ном зохисгүй зураг авч явна гэдэг зан авир эвдэрч байгаагаа ч харуулж байгаа хэрэг. Сургууль гэдэг бол хүний зан чанарыг шалгадаг газар юм. Аль авьяас чадалтай нь аж амьдралыг баян сайхан болгоно... гэж Ржига тун сайхан ярьсан шүү. Одоо үзвэл Дронов аж амьдралыг яаж сайхан болгож чадах бил ээ? гэхэд нь Клим мушилзан инээв. 

	— Дроновтон, тэр ухаан заримдаг уранхай Макаровтой нөхөрлөдөг чинь арай хачин санагдана. Чи бол тэдэнтэй адилгүй шүү. Чиний илүү ухаантайд би итгээд чиний төлөө их санаа зовдоггүйг чи мэдэх ёстой. Тэд авьяас чадалтай мэт санагдаад чи татагддаг бол уу гэж би бодно. Гэвч тэд авьяас чадалтай улс биш, зөвхөн цовоо шаламгай, арга баширтай хүүхдүүд юм гэж ээж нь ярихад Клим толгой дохин зөвшөөрч байв. Ээжийн нь энэ яриа түүнд тун аятайхан санагдаж байжээ. Макаров, Дронов бас бус сурагчид үг ярихдаа илүү цэцэн болохыг Клим хичээдэг боловч үг хэлээр биш, ондоо юмаар, жишээ нь төлөв томоотой маяг, гүн бодлоор би тэднээс илүү гэж Клим итгэдэг байжээ. 

	— Арга заль гэдэг бол эрхэм чанар мөн боловч осолтой юм. Тийм хүн голцуу мөс муутай үнэнч шударга биш болдог юм гэж ээжийн нь хэлэх зөөлөн үгс Климд улам бүр аятайхан санагдаж байв. Клим босож ээжийгээ бүслэхээр нь тэвэрснээ тавьж, миний эх бол эм хүн шүү дээ гэж анх удаа бодогджээ. Ингэж бодохдоо ичиж, эхдээ хэлэх гэж байсан зөөлөн энхрий үгээ мартжээ. Ээжээсээ хөндийрч зайлах гэтэл ээж нь хүүгийн мөрийг тэвэрч биедээ наалдуулаад Климийн эцгийн тухай, Варавкийн тухай, Климийн эцгээс салах болсон шалтгааныг ярив. 

	— Энэ бүгдийг чамд эрт хэлэх ёстой байсан боловч чиний их ажигламтгай, бодлоготойг мэдээд илүү юм уу даа гэж бодсон юм... гэхэд нь Клим ээжийнхээ гарыг үнсээд

	— Энэ тухай яриад яах вэ, ээж ээ! Би бол Тимофей Степановичийг нэн хүндэлдгийг мэднэ шүү дээ гэжээ. 

	Климийн сэтгэл урьдаас ондоогоор ихэд хөдлөв. Цонхны цаана гадаа өтгөн цасан шамарга чимээгүйхэн булингартаад тасалгааны дотор бүрий, юм болгон бодол болсон мэт цайран харагдана. Варавка бол элдэв тосон будгийн зураг, шаазан ваар цуглуулах дуртай хүн байв. Климийн эцгийг явснаас хойш гэрийн дотор танигдмааргүй ондоо, цэвэрхэн, тохитой, дулаан болсон билээ. Климийн эх болох яльгүй хатангир омог бардам царайтай гоолиг эмэгтэй хүүтэйгээ үй майгүй үерхдэг нөхөд адил ярьж байв. Түүний дуу туйлын намуухан, онц тод дуулдаж байв. Вера Петровна тасалгааны дотуур хүүтэйгээ хөл нийлүүлэн алхаж

	— Лидад би их сэтгэл зовдог юм. Энэ охин бол эхийнхээ занг айхтар хуулсан баахан солиотой маягийн хүүхэд юм. Туробоевтой болсон явдлыг чи сана л даа. Тэр яах вэ хүүхэд зан юм. Гэвч... Би ч гэсэн Лидатай өөрийн хүссэн ёсоор харилцаж чадахгүй байна гэж яриад хүүгийн царайг харж инээмсэглэн

	— Чи Лидад жаахан ч гэсэн сэтгэлтэй болсон биш биз? гэв. 

	— Үгүй гэж Клим эрс хэлэв. 

	Лидагийн тухай үл ойшоосон мэт бас хэдэн үг яриад толины урд очиж зогсоод

	— Чи мөнгө цаасаар хомс голцуу явдаг уу? гэв. 

	— Элбэг явдаг... гэхэд эх нь хүүгээ тэвэрч духан дээр нь үнсээд

	— Хонгор хүү минь, чиний насанд зарим хүсэх юмнаас ичих явдал байхгүй шүү гэжээ. 

	Мөнгөний тухай асуусны цаад утгыг мэдээд Климийн царай час улайж хэлэх үг олдсонгүй. 

	Клим үдийн хоолыг идээд дээш тагтан давхарт гарвал тэнд Макаров ирсэн байв. Зуух түшин зогсож байшингийн адар өөд тамхины утаа суунаглуулж дээд уруулынхаа армаг тармаг үсийг илж харагдана. Дронов орон дээр үйлчин хүн адил хөлөө нугалан суугаад хэн нэгнийг занах мэт чанга дуугаар

	— Худал аа! Би ямар боловч их сургуульд шургаж чадна гэнэ. Климийн хойноос бас хаалга нээгдэж Лида босгон дээр зогсоод

	— Загас утаж байгаа юм уу? гэхэд нь Дронов

	— Зун биш шүү, үүд хаа! гэж ширүүхэн дуугарна. 

	Макаров Лидад дуугүй толгой дохин тамхиа угсруулан асаав. Лида

	— Яасан муухай үнэртэй тамхи вэ! гээд цас шавалдсан цонхны тэнд хажуу тийш харж зогсоод яагаад сургуулиас хөөгдөв гэж Дроновоос асуув. Дронов дурамжхан, ууртай мэт хариулна. Макаров хөмсгөө хөдөлгөн, нүд ирмэж хүүхний бараан дүрсийг тамхины утаан хөшгийг нэвтлэн ширтэнэ. Лида

	Иван чи юунд хүнд өөдгүй ном унш гэж өгдөг юм? Чи Сомовын Любад «Яах вэ» гэдэг ном өгсөн байна. Гэтэл тэр чинь шал балай роман. Би унших гээд чадаагүй юм. Тэр ном бүхлээрээ Тургеневын «Анхны дурлал» гэдэг хоёр хуудас номд хүрэхгүй шүү гэж ярихад Макаров

	— Хүүхнүүд гашуун мөртөө амттайд дуртай байдаг гэж хэлээд өөрөө ичиж тамхиныхаа үнсийг чанга чанга үлээж байлаа. Лида үг дуугарсангүй. Лидагийн саяын хэлсэн үгэнд хэн нэгнийг дайрах гэсэн хүсэл байхыг Клим олж мэдсэн боловч

	— Ондоо эмийн дор ордог эр хүн бол зүрхгүй амьтан мөн гэж цовоо янзаар хэлэхэд нь сая өөрийгөө дайрав гэж боджээ. Клим нүдний шилийг засаж

	— Хэдий тийм боловч Герцений бусадтай харилцаж байсан түүхийг авч үзвэл... гэж сургах янзтай өгүүлтэл Лида

	— «Тэртээ эргээс ирсэн» гоё үг үү? гэв. Макаров инээж тамхины ёзоорыг зуухны ваарт нитгэрээд үүд рүү чулуудав. 

	— Ийм ярианд та нарын сэтгэл сэргэдэг үү? гэж Лида өдөх маягтай асуув. Хэдэн минутын дараа Макаров, Лида хоёр мөнөөхөн хотын цэцэрлэгт маргалддаг шиг маргаж эхлэв. Түүнээс ч илүү ширүүн тэмцэлдэв. 

	Клим тэдний үгээр тэмцэлдэхийг сайтар чагнан суухад тэд ерийн мэдэх үгс хашхиралдах боловч утга холбоос нь баригдахгүй, тэрхүү үгний утгыг аль аль нь өөрийн болгон гуйвуулах нь сонсогдож байжээ. Уг чанартаа яль шальгүй юмны төлөө царайгаа улайлгаж, гараа даялзуулан тэмцэлдэж байв. Эд одоо мөд бие биеийг доромжилж гарна биз гэж Клим бодож байв. Макаровын эрс түргэн сарвалзахыг үзвэл усанд унаж үхсэн Борисын салганасан жижигхэн гарыг Климийн санаанд оруулна. Лида их л сэтгэл давчдаад дүрлэгэр царай нь шал ондоо танигдмааргүй болж байв. 

	«Энэ хоёр амраг сэтгэлтэй хоёр биш гэдэг нь ил байна» гэж Клим бодов. 

	Дронов ор сандайлаад маргаж буй хоёрыг ээлжлэн харж, үл мэдэг найгалзах бөгөөд хавтгай нүүр нь хааяа мурьс мурьсхийж өршөөнгүй инээмсэглэнэ. 

	Лида гэнэт үсрэн босож хаалга үүд хаялан гарч одов. Макаров духны хөлсийг алгаар шувтраад гунигтайгаар

	— Ууртай хүүхэн гээд тамхиа сороод

	— Ухаантай хүүхэн шүү. За баяртай... гэж хэлээд бас гарч явав.

	Дронов хойноос нь харж инээмсэглээд орон дээр хажуулдан хэвтэж

	— Дандаа хуурмаг маяглацгаах юм даа гээд нүдээ аньснаа гэнэт

	— Лидагийн хэлснийг дуулав уу? Хайр дурлалд энэрэл гэж байдаггүй гэж цогтой хэлсэн дээ, аа? Ай даа, олон хүний хүзүүг тас мушгих хүүхэн дээ гэв. Ингэж хэдий бүдүүн гүжир үг хэлсэн боловч Климд эгдүүцсэнгүй. Макаров нэг өдөр

	— Манай Ваня бол сайхан сэтгэлтэй хүүхэд юм. Харин заримдаа ийм бүдүүн гүжир үг хэлдэг нь бусдад тэнэг гэж хэлүүлэхгүй сэн гэхдээ юм. Дроновын бүдүүн авиртай нь гал сөнөөгчид төмөр малгай өмсдөгтэй адил юм гэж Климд ярьснаас хойш түүний бүдүүн үг хэлэхэд Клим уурлахгүй болсон байжээ. 

	Дронов зуухны яндангаар шуурганы улихыг чагнаж байснаа гунигтайгаар

	— Миний танил нэг цахилгаан мэдээний бичээч бий. Надад шатар заадаг юм. Алдартай шатарчин хүн. Дөчтэй бил үү, тийм чиг хөгшин хүн биш байтал энэ зуух шиг халзан хүн юм. Тэр хүн эмсийн тухай надад «Хүүхнүүд бол эелдэг зөөлөн хэлбэл эмс, үнэн шударгаар хэлбэл боол юм. Байгалийн хуулиар тэд хүүхэд төрүүлж байх учиртай байтлаа завхайрахыг эрхэм болгодог улс даа» гэж ярьсан билээ гэж ярьж байтал гэнэт хатгуулсан мэт үсрэн босож нударга зангидан туурга дэлдэж

	— Золигууд худлаа хэлнэ! Би яасан ч их сургуульд орно. Томилин тусална гэсэн... гэв. 

	Ржигаг, ер багш нарыг элдвээр хараахыг Клим тэсвэртэй сонсож, санаандгүй

	— Чи Маргариттай яаж болсон бэ? гэсэнд Дронов

	— Юу болсон гэж? гэхэд нь

	— Яах вэ дээ, хайртай? 

	— Хайртай юу? гэж Дронов бодсоноо, — Анхандаа үнсэлцэж байгаад л цаашаа юм юм болсон юм даа. За нөхөр минь энэ шал дэмий... гэжээ. 

	Дронов дахиад л гимназийн тухай ярихад Клим чагнавч олж мэдэх гэснээ мэдсэнгүй явжээ. 

	Лида Макаров хоёрын тухай, Варавка эх хоёрын тухай, Дронов үйлчин хүүхэн хоёрын тухай бодол Климийн сэтгэлээс ховхрохгүй болов. Гэвч энэ улигт бодол түүний сэтгэлийн дотор биш гадна талд нь оршиж зөвхөн сонирхлыг татах төдий санагдах ажгуу. Учир нь эс олдох хачин харилцаа, санал сэтгэл хүмүүст байдаг нь Климд их л гомдолтой санагдана. Эмэгтэй хүний тухай бодол Климийн хувьд хамгийн тод бодол болж, бүхий л үнэн бөгөөд хамгийн чухал явдлууд холбогдоно. Бусад нь түүний сэтгэл санаанаас хойш хаягдаад болсон болоогүйн хооронд бараг зүүд мэт хачин санагдана. 

	Мөнөөхөн Самгины хашааны жигүүрийн байшинд болдог бүхий л шуугиант явдал одоо зүүд шиг санагдах болжээ. Тэнд урт үстэй, гөлийсөн зууван цагаан царайтай нэг хүн ирдэг байв. Хөдөөгийн тариачин хүнтэй огтоос адилгүй атал хөдөөгийн тариачин адил гэрт нэхсэн бор цэмбэн дээл, өвдөгтөө хүрсэн түрийтэй том савхин гутал, бүдүүн олсон хөх цамц, мөн тиймэрхүү өмд өмсөн явна. Туранхай гараа дэлгэж, элгээ дараад ямагт гэдийж суухыг нь үзвэл урьд нэг цагт эрүүн дороос алгадуулаад түүнээс хойш бөхийж чадахгүй болоод дандаа өлийж хардаг болсон мэт харагддаг билээ. Энэ хүн хотын бохир аж амьдралыг орхиж, хөдөө гарч газар хагалж аж төрөхийг хүмүүст итгүүлэн ярина. 

	— Хуучин! гэж хэлэхдээ энэ хүн нөгөө асрагчтай адил гараа сэгсэрнэ. Зохиолч түүнд

	— Туршиж үзээд шатчихсан юм гэнэ. 

	Тариачны хувцастай хүн өндөр дээрээс ариун хутагтны байдлаар

	— Сохрууд аа! Та нар хор аюул, хүчирхийллийг номлосоор замаа алджээ. Би та нарыг сайн сайхан, хайр энэрлийн зүг дуудаж байна. Би багшийнхаа ариун үгээр: Та нар газар шорооны үр сад байгтун, өөрснөө бодож гаргаад өөрсдийгөө төөрөлдүүлж байгаа гялан цалан худал хуурмаг бүхнийг орхигтун гэнэ. Булангийн зуухны тэндээс Томилин

	— Та алтны инжаанаар анжисны хошуу давтуулахыг хүсэж байна уу? Гэтэл тэр чинь биднийг зэрлэгшүүлэх юм биш үү? гэж асуух нь сонсогдоно? 

	Томилин багшийн дуу чанга, үг нь итгэлтэй, эрс болсныг Клим олж сонсжээ. Томилин үсээ улам урт ургуулжээ. Бодвол баахан хоосорсон бололтой, цамцны тохой элэгдээд цоорох шахжээ. Өмднийхөө ард бараан бөсөөр гурвалжин нөхөөс тавьсан харагдана. Хамар нь хурц, царайд нь өлөн шинж илэрчээ. Мурилзан инээж, байн байн толгой хаялна... Шар үс нь нүүр лүү нь унжиж, эрүүний сахалтай нийлэхэд хоёр гараар хойш илж, чихнийхээ ард тогтооно. Нөгөө тариачны хувцастай хүн, бас нэг улаан царайтай халзан хүнтэй бүхнээс илүү төвшнөөр маргана. Тэр халзан хүн ард түмэнд жинхэнэ ашиг тустай үйлс бол бяслаг шахах, зөгий үржүүлэх ажил мөн гэж батлан өгүүлдэг билээ. 

	Хүн бүхэнд өөрийн үнэнийг хамгаалдаг эрс зөрүүд үгс элбэг ажээ. Тариачны хувцастай хүн Толстойн тухай ярина. Бас Христос бол шашны ба ардын гэж хоёр нүүртэй гэж архад мэт эрс ярина. Европын тухай ярихдаа сэтгэл мэдрэлээ алдаад оюун санааны гуйлгачин болж сөнөж байгаа мэтээр ярина. Шинжлэх ухааныг онц жигшиж ярина. 

	— Бидний төөрөгдлийн бүх үндэс шинжлэх ухааны дотор хучаатай бий. Шинжлэх ухаанд хүний сэтгэлийг бусниулагч хор байдаг гэж тэр хүн ярьжээ. 

	Бүрээс нь урагдаж, далдуу модны хальс сахал мэт унжсан зөөлөн вандан дээрээс нүдний хавчдаг шилтэй, жижигхэн өрвөгөр хүн том аргил дуугаар

	— Бүдүүлэг юм! гэж хашхирна. 

	— Чухам үнэн! гэж зохиолч нутална. Томилин сонирхож

	— Халдей ардын хоньчдын ертөнцийг үзэх үзэлд эгж орвол бид аврагдаж болно гэж та нар үнэхээр үзэж байна уу? гэдэг билээ. 

	— Гар үйлдвэрч хэрэгтэй байна! Швейцарыг харагтун! Мал аж ахуй, бяслаг, тос, арьс, зэс, ой мод байвал болно. 

	Фабрикууд сөнөтүгэй! гэж халзан хүн зохиолчийн эхнэрт сөөнгө баргиа дуугаар итгүүлэн ярина. 

	Олон хүний хашхиралдаж, үг хэлэлцэж байхад хавчдаг шилтэй хүний хүчирхэг аргил дуу гойд тод дуулдана. Энэ хүн бас зохиолч бөгөөд эрдмийн хялбарчилсан товхимол бичжээ. Энэ хүн тун давжаа биетэй тул өрвөгөр хар үстэй том толгой нь бусдын жижигхэн мөрөнд залгасан мэт харагдана. Үс нь их ургаад нүүр нь арайхан ялгарах ба ер бие царайд нь ямар нэг зүйл дутсан мэт харагддаг билээ. Гэтэл түүний өтгөн аргил дуу ер бусын хүчтэй оргилон гарах тул бусдын дуу чимээг ус нүүрс адил хялбархан дарна. Тасалгааны голд очиж согтуу мэт найгалзаж, хийд зууван дугуй зурж сармагчны тухай, эрт дээр үеийн хүний тухай, орчлон ертөнцийн оньсон хүрдийн тухай ярихдаа туйлын итгэл дүүрэн ярих тул энэ хүн орчлон ертөнцийг бүтээж, тэнгэрийн заадсыг гаргаж, од мичдийг түгээгээд нарыг асааж, дэлхий ертөнцийг хөдөлгөөнд оруулсан бол уу гэмээр байдаг билээ. Түүний үгийг хүн бүхэн анхаарч чагнах ба Дронов амаа ангайж, нүд нь цавчилгүй ширтэх нь бүх асуудлыг нэгмөсөн шийдвэрлэв гэж одоо хэлэх бол уу гэж хүлээх мэт билээ. 

	Нөгөө тариачны хувцастай хүний царай улам гөлийж, чулуу адил болох бөгөөд хүн үг хэлж гүйцмэгц өндөр дээрээс чанга дуугаар

	— Одон орныг судлагчид их эрт дээр үеэс огторгуйн нууцын тухай таамаглалаараа алдаршсан боловч бүх бодисыг бүтээсэн сүнс байхгүй гэж үгүйсгэхийг бүү хэл, гагцхүү аймшгийг итгүүлэн ярьдаг юм гэхэд нь Томилин

	— Бүгдийг биш, ганц Фларммарионыг аваад үзэгтүн гэдэг билээ. 

	Гэвч тэр Толстойн үзэлтэн хүн түүний үгийг сонсолгүйгээр хязгааргүй, чив чимээгүй тас харанхуйн дотор тэнгэрийн заадас алтан хорхой мэт мурилзан чичирч ертөнц бий болж, сөнөж байгаа зураг байдлыг урнаар дүрслэн ярина. Түүний хэлэх нь

	— Ялагдашгүй харанхуй дотор түг түмээрээ хуралдсан оддын дунд уйтгар зовлонгийн орон болсон манай өчүүхэн газар дэлхий шахагдан хавчигджээ. Түүний дээр бид нар ганцаархнаа байгаа нь ямар аймшигтайг бодоод үзэгтүн. Хэзээ нэг цагт унтрах тавилантай улаан нарны дунд хов хоосон харанхуй дотор өчүүхэн бид нар оршиж байгаа нь ямар аймшигтайг бодоод үзэгтүн гэнэ. 

	Клим тэрхүү аймшгийг сонсохдоо нэлээн тайван байх авч заримдаа нуруу руу нь эвгүй хүйт оргино. Клим тэр хүн юуны тухай ярихыг сонирхсонгүй, хэрхэн яаж ярихыг нь илүү сонирхжээ. Том толгойтой зохиолч орчлон ертөнцийн оньсон хүрдийн тухай бахдан ярьсан боловч нөгөө тариачны хувцастай хүн, — Орчлон ертөнцийн дунд манай дэлхийн гав ганцаар яваагийн аймшгийг дүрслэхдээ мөн шүтмээр ярьжээ. 

	Энэ үг Дроновт онц хүчтэй нөлөөлжээ. Тэр хамаг бие атийж хураагаад ийш тийш харж, Климээс юм уу Макаровоос

	— Чи алийг нь зөв гэж бодож байна? гэж шивгэнэн асуух ба зүүн нүдний хөмсгөө хуруугаар маажиж

	— Ай чөтгөр... ном үзэх хэрэгтэй байна. Гимназийн сохор зоосоор амьдрахгүй шүү гэнэ. 

	Катиныд болдог халуун маргаан Макаровын сэтгэлд бас л хангалтгүй санагдана. 

	— Эд их юм мэднэ, сайхан ярьж чадна, ярьсан бүхэн нь утгатай хэдий боловч сэтгэлд гэгээ оруулахаас биш, халааж эс чадна. Гол юмыг үл ярина. Надад тэгж санагдаж байна гэж Макаров ярьдаг билээ. 

	— Тэр гол зүйл нь юу юм бэ? гэж Дроновын асуухад

	— Иван чи тэнэг юм асуух юм. Хэрэв би түүнийг мэддэг байсан бол цэцэн мэргэдийн дотор хамгийн цэцэн нь байх сан гэнэ... 

	Тэд тийнхүү үгээр их л удаан байлдаж, шөнө орой болсон хойно тарав. Тэр гурав Томилиныг хүргэж өгөхөөр явжээ. Дронов замдаа

	— Эдний хэн нь зөв хэлэв? гэж асуухад Томилин яаралгүй алхан шаазан мэт нүдээрээ тэнгэрийн оддыг хараад дурамжхан ярьсан нь:

	— Энэ асуултад хариулах газар байхгүй, Иван минь. Энэ нь ертөнцийн тухай сэтгэлийн хоёр янзын заншлын зайлшгүй мөргөлдөөнд хүргэдэг юм. Энэ хоёр заншил эрт дээр үеэс эвлэрсэнгүй явж иржээ. Энэ нь хүмүүсийг идеалист материалист гэдэг хоёр тал болгон ямагт хувааж иржээ. Тэгвэл аль нь зөв бэ? Материализм гэдэг нь хялбар, юмыг арай хашир нарийн үзнэ. Нөгөө идеализм нь гоо сайхан атал үргүй юм. Идеализм бол хүмүүст их шаардлага тавьдаг ноёрхог үзэл юм. Ертөнцийн тухай сэтгэлгийн бүхий л сургаалд их бага боловч заавал юмыг муугаар үзэх явдал байдаг. Энэ нь идеализмд нөгөө түүний эсрэг талын сургаалыг бодвол арай илүү байдаг юм. 

	Томилин алхаагаа алгуур болгож, хэсэг дуугүй явснаа

	— Би бол материалист хүн биш. Гэвч идеалист ч биш. Ямар ч гэсэн саяын хүмүүс бол... эрдэм боловсролоор бядуухан улс юм. Тийм учраас шашин шүтдэг тэд эрт дээр үед гарсан санааг чадмаг биш, бүдүүн тойм давтдаг улс. Ер аливаа санаа бол гарцаагүй их үнэт зүйл мөн. Тэрхүү санаа бодлыг үнэхээр нягтлан үзвэл тэр нь хэдийгээр буруу байсан ч одон гараг мэтийн бусад хязгааргүй олон зүйлийн талаар хүний санаа бодлыг өдөж болох юм. Ер хүний санаа бодол бол туяагаа зүг зүг тийш цацаж байх нь бий. Хэдий тийм боловч уг санаа бодлыг мөлжиж эхэлмэгц түүний ариун, туйлын үнэт чанар нь дороо алга болно. Бид бүхэн амгалан байдал, ёс журам, адил тэгш ёсонд дурладгийн хүчээр эсгий малгай, шүхэр, шөнийн шовгор малгай, нүдний шил, бургуй энэхэн төдийг л ариун санааны үүднээс хийж байна шүү дээ гээд зогсож, дал мөрөн дээгүүр зааж

	— Байрон хэдий шүлэг бичдэг байсан боловч гүн ухааны хувьд илүү түүний нэг шүлэгт: «Бодогч хүн бодит байдлаар бодолдоо хүрдэггүй» гэж байдаг юм. Үүнийг цаадуул чинь мэдэхгүй гээд яриагаа дуусгаж, архирах мэт ууртай өгүүлсэн нь

	— Хүн бол байгалийн сэтгэгч эрхтэн мөн. Ондоо ямар ч холбогдол байхгүй. Эд юмс бол хүний тусламжтайгаар өөрийгөө танин мэдэх гэж эрмэлзэнэ. Үүнд л хамаг учир оршино! гэжээ. 

	Томилиныг гэрт нь хүргээд буцахдаа Дронов

	— Нөхөөстэй өмдтэй байж хамба ламын суудалд гарсан мэт их дээгүүр зантай болжээ гэв. 

	Энэ бүх бодол санаа, үг, сэтгэгдэл ондоо юмаар дамжин Климийн ухамсарт нэвтэрдэг байв. Нэг хэвийн зураг байдлын илүүц дарамтаас ангижрах гэсэн мэт тэрхүү санаа бодол оюун сэтгэлд нь байн байн сэргэх бөлгөө. Зүйрлэвэл Климийн оюун санаа далдын ид шидээр сагсгар мод болж цэцэг дэлгэрээд түүнийг харахад яльгүй ичгэвтэр атал их л сонин, аятай байдаг байв. Хүмүүсийн зохисгүй, ичгэвтэр зүйл гэж үздэг олон юм олж харснаа Клим гайхдаг байв. Хоёр нэг минут нүдээ анихад нь мөсөн гулгуурын газар тэрийн унасан Алина-Телепневын шулуун сайхан хөл харагдана. Гэрийн ажилчин нойрмог хүүхний амтат гуа адил нүцгэн хөх дэлэн харагдана. Эх нь Варавкийн өвдөг дээр сууж байгаа нь харагдана. Зохиолч Катин эхнэрийнхээ тарган өвдгийг үнсэж байгаа нь харагдана. 

	Зохиолчийн эхнэр болох муур шиг зөөлхөн чимээ имээгүй тэр эхнэр үдэш зочдод зогсоо чөлөөгүй цай аягалан байдаг билээ. Жилийн жилд их гэдэстэй явах бөгөөд урьд нь Клим хараад ой гутах мэт жигшдэг байжээ. Ер жирэмсэн эхнэрт нэг бохир юм байдаг гэж Лидагийн эрс ярихад зөвшөөрдөг байв. Гэтэл одоо түүний шалдан өвдөг, ухаангүй баясгалант царайг харснаас хойш хүн бүхнийг харж нэгэн адил халуун энхрий инээдэг тэр эхнэр Климийн сонирхлыг татаад нөгөө ой гутдаг нь алга болсон билээ. 

	Энэ эхнэрийн эгч болох том хамартай хүүхэн, ирсэн зочдыг сэтгэл тавин дайлах нь шивэгчин эм эзнийхээ өмнө нахилзах лугаа чанар адил авай. Гэтэл Таня Куликовын нэгэн адил бусдын анхааралд өртдөггүй. Энэ хүүхний баримал адил цээж Климийн анхаарлыг татах болжээ. Энэ хүүхэн цээжин биеийг чанга барьсан цоохор даавуу цамцтай явна. Катин зохиолч тэр хүүхэнд

	— Юу ч хийж чадахгүй, мөөг ч давсалж чадахгүй ийм хүүхнийг байгаль заяасан нь миний буруу биш гэж хашхиран хэлж байхыг Клим дуулжээ. 

	Тэр үес зохиолчийн ингэж тахиа донгодох лугаа адил хашхирах дуу инээдтэй сонсогдож байсан бол одоо нүүрэндээ батгатай том хамартай энэ хүүхнийг хилсээр гомдоосон шиг санагдах болж, хүний нүдэнд өртдөггүй, номхон хил зантайн учир талархан хардаг болсон билээ. Тийм хүмүүс юу ч асуухгүй, юу ч нэхэхгүй ер таатай харагдана. 

	Нэг үдэш Клим Катин зохиолчид шинэ ном сэтгүүл авчирч өгчээ. Катин нэг үнгэгдсэн захидал харуулж, баяртай хэлсэн нь

	— Цөллөгт явсан танай авга ах хоёр гурван долоо хоноод ирнэ гэнэ. Залуу минь дуулсан уу? Хөгшин бүргэдүүд ганц нэгээр нисэн ирэх цаг болжээ! гэжээ. 

	Цаас нь хагарсан туурганы завсраар, хаалганы завсраар зохиолчийн хадам эгчийн сандарсан царай цухалзаж

	— Ус нь гарчихлаа! гээд алга болжээ. 

	— Эхнэр нярайлах гээд байна. Удахгүй, хүлээж байгаарай гэж Катин бачимдан өгүүлээд ширээн дээрээс хямдхан дэнлүү шүүрэн авч эрээн цаас наасан нарийхан хаалгаар орж явчихлаа. Климийн үлдсэн өрөөнд зургаан матмал сандал, нэг ширээ байх агаад ширээн дээр баахан ном, сонин овоолсон харагдана. Тасалгааны голын бас нэг ширээн дээр хөрсөн халуун тогоо, угаагаагүй аяга таваг, хоёр амтай шувууны буу задлан орхисон харагдана. Байшингийн хананд бүрээс нь урагдаад далдуу модны гишүү цухуйсан хар өнгийн зөөлөн вандан байх бөгөөд дээр нь Чернышевский, Некрасов нарын хөрөг өлгөөтэй байна. Бас алтан хүрээтэй жаазанд тарган Герцен хөл ачиж суугаад хажууд нь ширүүн харцтай, их сахалтай Салтыков сууж байгаа зураг харагдана. Энэ бүхнийг хараад яасан ядуухан амьдрал вэ гэсэн шиг бодол Климд төржээ. Энэ нь зохиолч сууцны хөлсийг цагт нь талж чаддаггүйг санаад биш, ондоо ямар нэг аргалшгүй өрөвдөм байдал харагдсанаас тэгж боджээ. 

	Арван минут болоод нөгөө өрөөнөөс зохиолч гарч ирээд булангийн ширээнээ сууж

	— Гайхалтай амархан нярайлах атал хүүхэд ер тогтохгүй юм даа гэж ширээ тулж бөхийгөөд яаран ярьсан нь

	Яков Самгин бол Оросын түүхийн хөлөг онгоцны нэг цэрэг юм. Тэд хөлөг онгоцоо эрх чөлөө, үнэний эрэгт түргэн хүргэхийн тул бүхий л хүчээр онгоцны дарвуулыг дэлгэж байсан юм даа. 

	Яков Самгиныг залуурчин, дархан, архад хүн гэж нэрлээд «Бүргэдүүд нисэн ирж байна» гэж сэтгэл хөөрсөн мэт дахин өгүүлээд хаалганы цаана чанга ёолох чимээгээр Катин үсрэн босож тийш оров. Сэтгүүлд хэвлэгдсэн өөрийн нэг өгүүллийн тухай асуугаад салахгүй бол уу гэж бодоод Клим тэндээс яаран гарчээ. Энэ өгүүллэг нь бусад зохиолдоо хүрэхгүй, хөдөөгийн тариачны байдлыг хүүхэд мэт гэнэн хонгор дүрсэлжээ. Зохиолын дотор гарах тариачид үнэн ёсыг бурхан авчирна гэж ямагт хүлээх бөгөөд тосгоны багш болох шударга сэтгэгч нэг хүн тэдэнд тэгж хэлсэн байжээ. Тэр хэлсэн хүнийг хэрцгий нударган баян, зальт хар лам хоёр зогсоогоор мөрдөх ажээ. 

	Клим гэртээ хариад авга ах ирэх гэнэ гэж ээждээ хэлсэнд эх нь үг дуугарсангүй, Варавкийн нүүр лүү харжээ. Варавка тавагтай хоолны дээрээс тонгойж

	— Түүхийн тушаалаар огцорсон тийм хүмүүс «харь хол нутаг газар зовж» ганц нэгээр эргэж ирж л байна даа. Манай ажлын газар гурван тийм хүн бий. Тэд сайн хүмүүс гэдгийг хүлээх ёстой... гэж хайхрамжгүй өгүүлжээ. 

	— Тэгээд? гэж Климийн эхийн асуухад Варавка

	— Энэ тухай хожим ярья гэжээ. 

	Намайг байхад ярих дургүй байгаа ажээ гэж Клим мэдээд энэ бол эелдэг зан биш гэж бодов. Ээжийгээ үг хэлэх нь үү гэж хартал бас харсангүй, Варавкийн нэг адил алжаасан царайтайгаар гахайн мах цухалдуу үмхэж байв. Ржига, хойноос нь өмгөөлөгч орж ирээд тэр үдэш бараг шөнө дүл болтол жигтэйхэн сайхан хөгжимдөцгөөв. Хөгжмийн уяхан эгшигт Клим урьд нь ингэж сэтгэл уярч байсан нь үгүй. Энэ үдэш сэтгэл нь машид уяраад шөнө унтахаар явахдаа эхийн гарыг үнсэж, түүний сэтгэлийн ямар нэг шинэ хүчинд бишрэн

	— Энхрий хайртай ээж минь! гэж шивгэнэсэнд эх нь хүүгээ чанга тэвэрч, хацрыг нь илж, духан дээр нь халуун уруулаар үнсжээ. 

	Өрөөндөө очиж унтахаар хэвттэл тэрхэн өдрүүдийн болсон явдал сэтгэлд нь оров. Саявтар Макаровтой уулзаж ярилцсан нь санагджээ. Дронов үйлчин хүүхэнтэй явдал гаргажээ гэж Клим Макаровт хэлсэнд цаадах нь

	— Тийм үү? Мал шиг амьтан гэжээ. 

	Энэ гурван үгийг хэлэхдээ тийм чиг атаархсан биш, гутаж гайхсан янзгүй байхыг үзвэл сүүлчийн үгийг бараг илүүц хэлсэн мэт сонсогджээ. Макаров мушилзан инээвхийлж

	— Миний суудаг байшингийн эзэн шуудан хүргэгч нэг хүн байдаг юм. Тэр хүн ээждээ их хайртай, эхнэр авснаар ээжийнхээ сэтгэлийг гонсойлгохгүй гэхдээ хийл хөгжим хөгжимдөж сурчээ. «Эхнэр гэдэг бол ямар ч гэсэн хүний хүн шүү дээ. Үнэхээр тийм. Би бол эхнэр авна, тэгэхдээ эхийнхээ нас барсан хойно авна даа» гэж тэр хүн ярьдаг юм. Тэр хүн бямба гараг болгонд янхны газар очиж ирээд халуун усанд орно. Таван жил хөгжимдөөд ганцхан дасгал сурчээ. Бүх дасгалыг хийж гүйцэхгүйгээр бүхэл шийний хөгжим тоглох гэдэг «сонсгол, гарт хөнөөлтэй» гэж итгэсэн хүн юм гэж ярив. Макаров дуугүй болж, хөмсгөө атируулжээ. 

	— Тэгээд ямар хэрэг байна? гэж Климийн асуухад Макаров

	— Мэдэхгүй гээд тамхины утааг ширтэж, — Энд Дроновтой холбоотой нэг юм байна. Иван эр эмийн ямар ч явдал гаргаагүй, лав худал хэлж байгаа биз. Харин шившигтэй зураг наймаалсан гэдэг бол үнэн гэж хэлээд Макаров толгой сэгсэрч, бухимдсан мэт аяархан өгүүлсэн нь

	— Миний сэтгэл маш тавгүй байна. Ганцхан юмнаас бусад юм бүхэн онц биш санагдана. Өөрийгөө хүн гэхэд бэрх, хүний зөвхөн нэг эрхтэн гэж бодогдоод байх юм. Гомдмоор муухай юм. Азарган тахиа чи эм тахиандаа очооч гэж нэг зааварлагч хүн хэлж байгаа юм шиг санагдах юм. Тэгвэл би эм тахиа хүсэхдээ хүснэ, үгүйдээ үгүй. Би наадах дасгал хийхийг хүсэхгүй байна. Чи ухаантай хүн, чамд иймэрхүү юм бодогддог уу? гэхэд нь Клим,

	— Үгүй гэж эрс худал хэлэв. 

	Макаров таг дуугүй болж, хөл ачиж тугдайн суухад нь Клим сайтар ажиж байснаа

	— Чи эмэгтэй хүнд яаж хавьтдаг вэ? гэхэд

	— Тэр маш айхтар гэж Макаров сулхан дуугараад босож малгайгаа авч, — Нэг тийшээ явъя гэжээ. 

	Энэ явдлыг санаад Клим Томилиныг хорсон бодов. Энэ хүн л яавал айдаггүй, ичдэггүй болдгийг мэдэх ба энэ талаар сэтгэл амгуулах шийдтэй үг хэлэх ёстой хүн дээ. Томилин багшаар эмэгтэй хүний тухай яриулах гэж Клим их л болгоомжтой, Макаров бол бүр эрс шургуу оролдсон нь нэлээн боловч Томилин энэ талаар таг дүлий юм шиг эс дуулна. Макаров хорсохдоо:

	— Энэ шар чөтгөр чинь маяглаж байна шүү! гэж эгдүүцэн хэлдэг билээ. 

	— Халдаад хаширчихсан байлгүй гэж Дроновын хэлж инээвхийлэхэд мөнөөхөн цэцэрлэгийн дотор болсон явдал Климийн санаанд орж, «Дронов бас харсан гэж үү?» хэмээн сэжиглэн боджээ. 

	Зөвхөн нэг удаа Макаровын шургуу шалаанд орж Томилин залуугийн царайг харалгүйгээр ярьсан нь

	— Эмэгтэй хүний тухай шүлгээр ярих хэрэгтэй юм. Энэ хоолыг боловсруулалгүй хэрэглэж болохгүй. Би шүлэгт дургүй юм гэжээ. Байшингийн адар өөд харж бас

	— Шопенгауэрын «Амрагийн Авидарам» уншигтун. Та нарын мэдвэл зохих бүхэн тэр номд бий. Бас Толстойн «Крейцерийн эгшиглэл» гэдэг ном муугүй зурагт тайлбар болно доо гэжээ. 

	Манай гурав энэ үес Томилиныд хааяа очдог байв. Очиход Томилин үргэлж ном уншиж байна. Ширээн дээр тохойлдож, алгаар чихээ дараад ном уншиж байна. Заримдаа хэвтээд өвдөг дээр номоо тавиад амандаа харандаа зуугаад уншиж байна. Хаалгыг хэчнээн тоншивч хариу өгөх гэж ер үгүй билээ. 

	— Би эмэгтэй хүн биш, би нүцгэн шалдан биш гэнэ. Бас бодож байгаад

	— Би эхнэргүй хүн гэж нэмж хэлээд тасалгааны дотуур явж сургамжлан:

	— Үзэл санааны хувьд хүмүүсийг сайтар ялгаж үзэх хэрэгтэй. Нэг хэсэг хүн үнэнийг эрнэ. Нөгөө зарим нь үнэнээс нуугдана. Энэ эхний хэлдэг хүмүүсийн хувьд бол хаашаа ч явж, нүхэнд унасан ч хамаагүй үнэнд хүрэх зөв замыг эрж олох нь чухал юм. Нөгөө хоёр дахь хүмүүс бол өөрсдийн биеийг, аж амьдралаас айдаг, аж амьдралын нууц гогцоог олоогүйгээ эвтэйхэн үзлээр далдалж нуухыг бодно. Толстойн үзэлтэн инээдтэй хэв шинж мөн боловч мөнөөхөн нуугддаг хүмүүсийн тухай маш төгс ойлголт өгч чадна гэж ярьжээ. 

	Макаровыг харвал Томилины бүдрэхийг үзэх гэсэн мэт гагцхүү хөлийг нь ширтэн нугдайн сууна. Тэсгэлгүй хүлээнэ. Макаров унтаж буй хүнийг сэрээх гэсэн мэт их чангаар юм асуух боловч хариу олж эс сонсдог билээ. 

	Клим багшийн төвшин, бодлогошронгуй дууг чагнан царайг нь ажин суухдаа, Томилин багшид сэтгэлтэй болдог хүүхэн ямаршуу хүүхэн байх бол? Магад Таня Куликова юм уу, Катин зохиолчийн эгч мэтийн хайр дурлалын найдвараа барсан, хүний анхааралд өртдөггүй, царай үзэмжгүй л юм байх биз гэж бодно. Хэдий ингэж элдвийг бодож суувч Томилины гаж буруу санал, мэргэн үгсийг алдалгүй чагнаж байх бөлгөө. Түүний хэлсэн нь

	— Үнэн сүсэгт хүрэх зам бол үл итгэхийн их цөл дундуур гарсан байдаг. Сүсэг гэдэг бол бас ч эвтэйхэн заншил бөгөөд эрмэлзлийг бодвол зүйргүй их хортой юм. Сүсэг бол үлэмж тод болоод ирэхээрээ сэтгэлийн солио, тэр ч байтугай сэтгэл мэдрэлийн өвчин болдог гэж хэлж болно. Сүсэгтэн хүнийг бид Савонарол юм уу, ариун хутагт Аввакум мэтийн хэнээтэн, мухар сүсэгтэн гэж үзэх буюу сайндаа л жишээ нь, Франциск Ассизский мэтийн ухаан мулгуу хүмүүс гэж үздэг билээ гэжээ. 

	Дронов хааяа нийгмийн чанартай асуудал тавихад багш нэг бол эс хариулна, нэг бол учир нь эс ойлгогдох хэдэн үг дурамжхан хэлнэ. Түүний энэ бүх ярианаас Клим

	— Нэг байгууллага намд элссэн хүмүүсийн эрчим нь хүчиндээ өсөж нэмэгддэг гэж бодвол буруу. Тийм хүмүүс өөрсдийн хүсэл, найдвар, хариуцлагыг жолоодогчдоо найдах тул тэдний халуун, эрчим нь буурна. Эрчим хүчний туйлын хувилгаан бол Робинзон Крузо мөн гэсэн ганц зүйлийг тогтоож авчээ. 

	Энэ бүх нээлтээс хамгийн түрүүн Макаровын залхуу хүрэх тул

	— Бид харих цаг боллоо гэж ширүүвтэр дуугардаг билээ. Тэгэхэд Томилин нөхдийн гарыг бүлээн нойтон гараар атгаж, муухан инээмсэглэх аядах боловч ирж байгаарай гэж хэзээ ч эс хэлнэ. 

	Макаров бол Томилиныг улам бүр тоохгүй болжээ. Нэг өдөр шатаар бууж яваад зориуд чангаар

	— Энэ шар толгойт чинь цагаан тэмээ гэдэг хорт аалз санагдуулна. Тэр шавжийг би олж үзээгүй боловч Горизонтовын «Байгалийн түүхийн» хуучин номд «Цагаан тэмээнд хазуулбал цагаан тэмээг өөрийг нь тосонд хандалсан ханд түрхвэл сайн эм болдог» гэж бичсэн байдаг юм гэж билээ. Тийнхүү ууртай шоглон хэлэхэд Дронов зогьсуулах мэт хачин эвгүй инээжээ. 

	Клим энэ бүхнийг санаж хэвттэл зочдын өрөөнд юм торчигноод хуурын утас аяархан дон хийх дуу гарчээ. Тэр чимээг чагнавал Ржигийн эхил хуурын дуу шиг бөгөөд үдшийн сайхан дуугаа одоо бас дахин хөгжимдөх гэж байх шиг санагджээ. Климийн толгойд ийм жигтэй санаа бодол гялсхийн ортол түүнээсээ өөрөө айх шиг болов. Сайтар чагнавал яах аргагүй зочдын тасалгаанд чимээ гарна. Хэрэв дээд давхарт бол Лида заримдаа шөнө орой болсон хойно төгөлдөр хуур дон дон хийлгэж байх чимээ гаргадаг билээ. 

	Клим лаа асааж, биеийн тамирын дасгалын туухай бариад зочдын тасалгаанд орохдоо өвдөг нь чичирч байжээ. Эхил хуурын утас дуугарч, торжигнох чимээ улам тод дуулдсанд Клим хөгжим дотор хулгана оржээ гэж мэдээд хөгжмийг сэмхэн өргөтөл дороос нь хулганын жоом шиг жижигхэн гөлчгий гарч давхижээ. 

	Эхийн ажлын тасалгаанд хурц зурвас гэгээ эгц дээш татсаныг үзвэл унтлагын өрөөнөөс туссан гэрэл байжээ. 

	Клим, «ээж унтаагүй байна. Хулганын гөлчгий явж байна гэж ярья» гэж бодоод эхийнхээ унтдаг өрөөний үүдэнд очоод арай л найгалзан унасангүй. Шөнийн дэнлүүний гэрэлд ээжийн нь нүүр, нүцгэн гар харагдах агаад Варавкийн үс ноос болсон хүзүүгээр тэвэрчээ. Варавка сэгсгэр толгойгоо ээжийн нь мөрөнд наалдуулаад унтаж байв. Эх нь өөд харж амаа ангайн унтсаныг үзвэл их бөх унтжээ. Варавка их л амттай хурхирах ба овор бие нь арай бага болсон мэт харагдана. Энэ бүхнийг харахад ичгэвтэр ба өрөвдөлтэй ажээ. 

	Клим өрөөндөө очиж орондоо ороход сэтгэл гүнээ түгшиж байжээ. Харанхуй дотор түүний нүдний өмнө Сомовын бүдүүн Люба, үзэсгэлэн Алина хүүхэн ээлжлэн харагдаж байв. Алинагийн муухай ааш хөдлөөд уруулаа цорвойлгож, хөхөвтөр нүдээр эгц ширтэн, залхуурсан мэт хөдөлж ядан, захирангуй өтгөн дуугаар үг хэлж байх нь харагдана. Климийн нүдний өмнө түүний царай бүдгэрээд бүхнээс илүү сэтгэлд хоногшсон Лидагийн царай тодрон ирэв. Түүний тухай бодоход нь Климийн сэтгэлд учир нь эс мэдэгдэх онц төвөгтэй бодол санаа орж ирнэ. Лида бол тийм чиг царайлаг биш, тэр ч байтугай заримдаа муухай харагдах боловч сэтгэлийг нь тэсгэлгүй татдагийг Клим мэддэг билээ. Шөнө хүүхнүүдийн тухай бодож хэвтэхэд нь тэдний зан араншин тов тодхон харагдаад хамаг бие сэтгэл бэрх хачин болох тул буруу хурьцлын хор хөнөөл гэсэн эрдэмтэн Тарновскийн хуучирсан ном эрхбиш санагддаг байжээ. Тэр номыг эх нь түүний дэрэн доогуур зориуд шургуулж орхисон ажээ. Клим орноос үсрэн босож лаагаа бариад «Дурлалын тухай» Меньшиков гэдэг хүний бичсэн жижигхэн шар номыг авч үзэв. Гэтэл тэр номд Самгины сэтгэлийг хөвөлзүүлдэг тэрхүү дурлалын тухай бичсэн зүйлгүй залхуутай мэт санагдана. Гадаа салхинд мод найгаж шуугих нь үй түмэн сүрэг шувуу нисэн яваа юм уу, Ржигийн зохиодог сургуулийн үдэшлэгт бүжиглэн яваа охидын банзлын чимээг санагдуулж байв. 

	Клим үүр хяраалахын хэрд унтаж өглөө орой болсон хойно сэрвэл бие алжааж эвгүй болсон байжээ. Сайн өдөр байв. Үдийн мөргөл хэдийн дүүрч хонхон дуу гарна. Гадаа хаврын дунд сарын бороо шавшиж, байшингийн тосгуурын хоолойн төмөр жигд чимээ гарна. 

	«Макаровын ярьсныг би одоо биеэр амсах ёстой болов гэж үү?» гэж Клим хорсон бодно. 

	Макаровын тухай бодоход Лидагийн тухай бодохгүй байж болохгүй байлаа. Лидагийн хажууд байхдаа Макаровын сэтгэл сэргэж, үг ярих нь зоримог чанга, ёжтой болдог байв. Царайны ширүүн байдал зөөлөрч, нүд нь зугаатай болдог байв. 

	— Макаровыг архи уудаг гэж гимназаас хөөх гэдэг үнэн үү? гэж Лидагийн тоомсоргүй асуухад нь засдаг хуурмагаар тийнхүү тоомсоргүй байдал эсгэж буйг Клим мэдсэн билээ. 

	Хаалга онгойж, гэрийн шинэ зарц болох шантгар хамартай, зэвхий нүдтэй бүдүүн, тэнэг маягийн хүүхэн орж ирээд

	— Кофе цай ууна уу? гэж ээж асууж байна. Удахгүй хоол болно гэв. 

	Тэр хүүхний цагаан хормогч хөхийг нь чанга барьжээ. Түүний хөх дэлэн лав хөлийн булчин шиг хатуу бол уу гэж Клим бодов. 

	— Цай уухгүй гэж Клим ууртай хэлэв. 

	Лида, Макаров хоёрын янагийн холбоо гимназийн бусад эрэгтэй эмэгтэй сурагчдынхаас ч балай юм шиг Климд гэнэт бодогдож «би ер амраг сэтгэлтэй болсон биш, амраг сэтгэлийн эрхшээлд далдуур автагдаж, хоосон юм бодож хэвтээ биш үү? гэж бодов. 

	Гэвч ингэж бодсон нь сэтгэлийг амгуулсангүй, харин согтуу Макаровын заримдаг ухаантай байхдаа чалчсан нэг үгийг яагаад ч юм санагдуулжээ. Тэгэхэд Макаров сандал дээр тогтож ядан, хар шар сэгсгэр алаг үсээ таван хуруугаар самнан тогтоох гэж оролдож байж, хэл амаа ээдрүүлэн ярихдаа:

	— Бидний эрхтэн дотроос есөн эрхтэн цаашид хөгжих тавилантай. Бас сөнөж буй эрхтэн-ухар эрхтэн бий гэж амьд цогцын судлал заадаг юм мэдэж байна уу? Магадгүй энэ судлал худал байж болно, эсхүл бидэнд үнэхээр тийм сөнөж үгүй болох эрхтэн мэдрэл байж болно. Ер эм хүнд дурлана гэдэг сэтгэл мэдрэлийг давчдуулдаг учраас тийм айхтар эмзэг, шургуу байдаг гэж үзэж болох уу? Хүн бол Томилины онолоор амьд явахыг хүсдэг гэж үзэж болно уу? Юмыг нарийвчлан үзэх чадвартай уураг тархи бол дурлалыг бүдүүлэг сэтгэлгээ гэж ойлгож эхэлдэг байна гэж үзэж болох уу? буруу хурьцал үйлдэх, бандилах гэдэг бол үнэн чанартаа эмэгтэй хүнээс сул чөлөөтэй явах гэсэн эрмэлзэл мөн юм биш үү? Чи юу гэж бодно? гэжээ. 

	Тэр үес Клим энэ талаар санаанд ордоггүй байсан учир нөхрийн согтуу үгийг сонсоод зөвхөн зэвүү хүрч байжээ. Гэтэл одоо тэр «эмэгтэй хүнээс сул чөлөөтэй явах» гэдэг үг тийм чиг дэмий үг биш санагдана. Макаров хэдий төвшин янзтай болсон боловч архи их уудаг заримдаа гэнэт сохорч дүлийрсэн мэт хачин гүн бодолд орсон явдгийг санахад Клим бараг тавладаг байжээ. Макаров тамхи асаагаад чүдэнзээ унтраахгүй, шатаж дуустал нь чимхэж байгаад хурууг нь халаахад нөгөө шатсан үзүүрээс нь аяархан чимхэж цөмийг асааж дуусгана. Хоёр хуруу нь түлэгдсээр байгаад харлаж төмрийн дархан хүнийх шиг хатуу эвэртэй болсныг Клим ажиглажээ. 

	Гэвч юунд тэгнэ гэж асуудаггүй байв. Клим бол ер юмыг асуух нь үгүй, өөрийн биеэр ажиглана. Дронов юмыг дандаа асуух атал ашиг олдоггүйн дээр «Юм сонирхдог хүнийг бодвол тэнэг хүн их асуумтгай» гэж Варавкийн хэлсэн мэргэн үгийг Клим санаж явдаг байжээ. 

	Макаров «Эмэгтэйчүүдийн агуу ялалт» гэсэн гарчигтай, зохиогчийн нэргүй ном барьж явдаг болсон билээ. Тэр номыг уран гоё үгээр их л цогтой магтах тул Клим тэр зузаан номыг авч нарийнаа уншивч магтмаар юм олж үзсэнгүй ажээ. Уг номыг зохиогч нь Овидия хийгээд Коринна, Петрарки хийгээд Лаурамен, Данта, Беатриче, Боккаччо, Фиаметта нарын дурлалын тухай залхуутай өгүүлжээ. Тэр номд бас арван дөрвөн мөрт шүлэг, гунигт шүлгийн үргэлжилсэн үгийн орчуулга дүүрэн байна. «Мань эр энэ номыг юунд ингэж сонирхоно вэ?» гэж Клим их л удаан сэжиглэн бодсон боловч учрыг олсонгүй тул асуусанд Макаров

	— Чи ойлгохгүй байна уу? гэж гайхаж, номыг нээгээд зохиогчийн өмнөх өгүүллээс нэг өгүүлбэр уншсан нь:

	— «Идеализмыг ялсан явдал бол нэгэн адил эмэгтэйчүүдийн талаар хийсэн ялалт мөн» гэж уншаад, — Их зөв хэлжээ! Хэр соёлтой хүн бэ гэдгийг эмэгтэйчүүдийг юу гэж үздэгээр нь мэднэ. Ойлгов уу? гэхэд нь Клим мэдлээ гэж толгой дохиод Макаровын эрс царай, зоримог тунгалаг нүдийг хараад «Эмэгтэйчүүдийн агуу ялалт» гэдэг энэ номыг Данте, Петраркийг мэдэх гэсэндээ ч биш, Овидия, Боккаччо нарын ичгүүргүй садар завхай явдлыг мэдэхийн тулд уншдаг ажээ гэж бодов. Энэ ном бол зөвхөн Лидагийн сэтгэлийг нэг тодорхой зүйлд хандуулахад нь хэрэгтэй болсон нь эргэлзээгүй болов. 

	Макаров ямар нэг янагийн дуучин, наадам, хоёр эрийн амь мэлзэх тэмцээний тухай тачаалтайгаар ярина. Клим духаараа харж, «Чухамдаа юм бүхэн амархан юм шив» гэж бодож билээ. 

	Клим хоолны тасалгаанд орвол ээж нь цонх онгойлгох гэж ядаж байв. Өвдөгтөө хүрсэн урт түрийтэй шавхай болсон гуталтай, ядуухан хувцастай нэг хүн тасалгааны төв дунд гэдийж зогсоод амаа ангайж хэлээ гаргаж халбага шиг болгоод нунтаг цагаан эм асгаж байв. 

	— Авга ах Яков иржээ. Алив энэ цонхыг онгойлгоод аль гэж эх нь хэлэв. 

	Клим тэр хүний дэргэд очиж тонгойн ёслоод гар сунгаснаа болив. Яков Самгин өрөөсөн гартаа шилэн аягатай ус бариад нөгөө гараар цаастай үрэл аяга руу өнхрүүлж байх зуур уруулаа долоож, зовхи нь бүлцийсэн бор нүдээр ач хүүгээ ер бусын хурц ширүүн харав. Яков усаа уугаад аягыг ширээнээ тавьж, нөгөө үрлийн цаасыг шалан дээр чулуудаад тас хар ясархаг гараар ач хүүгийн гарыг атгаж бүдэг сул дуугаар:

	— Энэ танай Клим гэдэг хоёр дахь хүү юу? Дмитрий яасан бэ? Аа тийм! Оюутан болсон үү? Байгальч л биз дээ? гээд ширээнээ сууж, дээр нь байсан юмсыг тохойгоор түлхэж зай гаргаад ширээний бүтээлгэн дээр хуруугаар дугуй зурж,

	— Чанга яриарай, би дуулахгүй шүү гэж сануулаад, — Энэ чинь нууцаар уулздаг байр уу, биш үү? Дугуйлан хийдэг үү, үгүй юү? Хачин юм. Тэгээд одоо юу хийж байна даа? гэж асуусанд Климийн эх гайхан дал мөрөө хавчиж нүдээ том болгов. Яков үгийн хариуг хүлээсэнгүй Климд хандаж

	— Чи гайхаж байна уу? Над шиг ийм хүн үзээгүй биз дээ? Дүү минь, би Ташкент, Семипалатинск гэдэг нутагт бараг зэрлэг хүн гэж хэлж болмоор улсын дунд хорин жил суулаа. Намайг чиний хэртэй байхад «i’homme qui rit»1 гэдэг байсан юм даа. Суваг шуудуу ухаж явлаа. Тэр газар дүү минь, бэрх шүү! гээд хоолны өрөөний дотор байдлыг харж, хацраа чанга илээд

	— Иван ч баяжаа шив. Яагаад ингэж баяжив? Наймаа хийж байгаа юу? гээд тасалгааны дотуур дахин нэг тойруулж хараад

	— Дэн буудлын газрын лангуу шиг болжээ гэв. 

	Хоолны тасалгаанд идээлсэн арьсны үнэр, ондоо ямар нэг хурц үнэр ханхална. Яков ясархаг мөрөндөө төмрийн өнгөт өргөн хүрэм углаж заамыг ярсан нь бор өнгийн бүдүүн зотон даавуу цамц цухуйна. Үрчгэр хүзүүгээ нугалаагаар сэмэрсэн хуучин улаан торгон алчуураар ороож, хурц ёндгор төвөнхийн дор мушгин зангиджээ. Нүүр нь газар шорооны өнгөтэй агаад зүү адил хурц армаг тармаг бор сахлаа хайчлан засаж, толгойн үсийг хуссан нь хуйх нь хар даг болжээ. Булигаар шиг хар чихний нь ард шилэнд нь буржгар үсний ор үлджээ. Ер хуучин цэрэг буюу гуулин толгойтой лам мэт харагдана. Гэвч шүд нь залуугаараа ярайж, бор нүд нь хурц тунгалаг ажгуу. Өтгөн хөмсөг, гүн үрчлээ суусан духны дороос үзэгдэх хянамгай маягийн нүдний нь харцыг үзвэл ухаан баахан солиу хүн шиг үзэгдэнэ. Энэ хүн ер харь гаднын хүн мэт харагдах бөгөөд хоолны тасалгааны гоёмсог эдлэл тэр хүний дэргэд хээнцэр байдлаа алдаж, өлгөөстэй зураг сэлт цайраад олон юм зай эзлүүлэн тавьсан мэт харагдаж байв. Авга ахын юм асуух нь шалгалт өгч буй хүний асуусантай адил дуулдах ба Климийн эх тэвдэж хоцроод түүний өмнө гэм хийсэн мэт товч хүйтнээр хариулж байв. 

	— За тэгээд танай гимназид ямар ямар дугуйлан байдаг вэ? гэхэд нь Клим тэр талаар сайн мэдэхгүй тул хэдий итгэл муутай боловч Ржига шиг хүндэтгэлтэйгээр,

	— Толстойн үзэлтэн. Бас экономистууд бий... ер олон биш гэхэд

	— Яриад бай даа! Толстойнхон чинь шашны салбар бүлэг үү? Хөдөө тосгоноор жагсаал хийдэг гэж би дуулсан юм байна гээд толгой сэгсэрч

	— Тийм явдал байсан юм. Бид ч жагсдаг байлаа. Би тэр шашны бүлгийнхнийг мэднэ. Саратов нутгийн молокан хэмээх салбар шашинтны дунд ухуулагч байлаа. Миний тухай Степняк бичсэн гэлцдэг юм сан. Кравчинский гэж таних уу? Гусев гэдэг нь би шүү дээ гэв. 

	Яков асуулт асуугаад хариуг хүлээхгүй өөрөө ярих нь зүгээр санагдана. Гэвч Толстойн үзэлтний тухай яриулах гэж шургуу оролдож

	— Тэд тэгээд юу хийж байна. За жагсаал хийдэг байж, ондоо юу хийдэг вэ? гэнэ. 

	Клим арга барж, өглөөний хоол яагаад өгөхгүй байна гэж ээжээсээ асуух санаатай духаараа харвал эх нь цонхоор гадагш ширтэж байв. Тэгэхээр нь Клим манай хашааны жигүүрийн байшинд нэг зохиолч хүн суудаг юм. Тэр хүн л Толстойн үзэлтний тухай, ер юм бүхнийг сайхан ярьж чадна. Дандаа эрдэм ухаанаар оролдож суудаг хүн... гэж Яковт ярьсанд

	— Эрдэм ухаан бидэнд садаа болдоггүй л байсан юм даа гээд бор сахлаа шувтарч, зохиолчийн тухай асууж гарав. 

	— Катин гэнэ ээ? Би танихгүй юм байна. 

	— Тэр зохиолч цагдаагийн хараанд байдаг гэсэнд Яков онц тааламжтай болж, инээмсэглээд

	— Тийм бий! Тэр чинь шударга хүн байх нь. Намайг байхад Омулевский, Нефедов, Бажин, Станюкович, Засодимский нар шударга бичдэг байсан юм сан. Левитов байсан, за энэ ч чалчаа эр байсан юм. Слепцов элдвийн юм оролдоно оо... Успенский ялгаагүй. Ах дүү хоёр Успенский байсан даа. Нэг нь эрэмгий, нөгөө нь зүгээр нэг инээсэн хүн байсан юм гэв. 

	Бодож суугаад гэнэт

	— Мартсанаас, Иван захиандаа та нарыг саллаа гэж бичсэн шүү. Вера чи хэнтэй сууж байна? Бодвол баян хүн биз? Шүүхийн өмгөөлөгч юм уу? Аа инженер хүн үү? Эвлэрэнгүй үзэлтэн хүн юм уу? Иваныг Герман явсан гэв үү? Яагаад Швейцар яваагүй юм бэ? Биеэ эмчлүүлнэ ээ? Ердөө л эмчлүүлэх юм уу? Бие сайтай байсан юм сан, гэхдээ уг ёсоороо сулхан хүн дээ. Улс мэднэ ээ гэв. 

	Ингэж ярихдаа дүлий мэт чанга хашхирах ба сөөнгөдүү хоолой нь эрс захирангуй дуулдаж байв. Климийн эх ч хэдий товч боловч чанга чанга хариулах ба дахиад хэдэн минут болбол бүр хашхирах вий гэмээр санагдаж байжээ. Яков

	— Чи чинь гучин тавтай юу, аа гучин долоо гэнэ ээ? залуухан байна гэж ярьж байснаа өврөөс нөгөө нунтаг эмээ гаргаж усаар даруулж уугаад аягыг ширээн дээр чанга гэгч тавиад Климд тушаах мэт хэлсэн нь

	— Намайг нөгөө зохиолч дээрээ оруулаад аль. Намайг байхад зохиолч улс бага сага юм мэддэг байсан юм сан... гэв. 

	Авга ах Яков хашааны дотуур явахдаа төөрсөн хүн шиг ийш тийш харж, аль хэдийн мартсаныг санаж ядан яаралгүй алхаж байв. 

	— Иваны энэ байшин өөрийнх нь үү? 

	— Өвгөн аавынх. Гэхдээ Варавка худалдаж авсан юм. 

	— Хэн гэнэ ээ? гэхэд нь Клим юу гэж хариулахыг мэдэхгүй байтал авга ах нь царайг нь хараад

	— Мэдлээ, ээжтэй чинь хамт суудаг хүн байна. Чи яагаад ичив? Энэ бол байдаг зүйл. Ер эм хүн бол ийм л гоёмсог сайханд дурладаг юм. Дүү минь, чи ч их ганган эр байна даа гэв. 

	Катин зохиолч Самгиныг эцэг шигээ хүндлэн угтаж, өөрөө бага хүүхэд шиг хөөрчээ. Инээж, бөхөлзөөд хар гарыг нь хоёр гараар барьж, яаран өгүүлэх нь

	— Би таныг цонхоор хараад нөгөө хүн мөн байна гэж бодлоо. Саратоваас надад Сараханов захидал бичсэн юм... гэв. 

	Яков эдний ядуухан сууцыг үзээд инээмсэглэхэд нь үрчлээ суусан бараан царай нь гэрэлтэн, залуу болох шиг болохыг Клим ажиглажээ. Яков уранхай вандан дээр суугаад

	— За тийм бий дээ. Саратовт танимаар хүн бий дээ. Самарт ч юу билээ, сайн мэдэхгүй байна. Симбирскт ч харин таних хүн байхгүй дээ... гэж Ижил мөрний дагуу байдаг хэд хэдэн хотыг нэрлээд

	— За тэгээд танай энд ямаршуу байна? Удаахан чанга яриарай, чих дуулахгүй шүү, эм уугаад бүр дүлийрчээ гээд хэлсэн үг ойлгохгүй бол уу гэж бодсон мэт чихнийхээ гэдсийг зааж хуруугаараа илэв. Яковын чих харлатлаа наранд түлэгдээд гар хүрвэл хугаран ойчих бол уу гэж Климд санагджээ. 

	Зохиолч сэхээтний аж амьдралын байдлыг ярихдаа буруу үг хэлчих вий гэсэн шиг их л болгоомжтой ярьж байв. Ичингүйрэх мэт инээж, гараа дэлгээд Климийн муухан таних хүмүүсийг нэрлээд

	— Мөн нутгийн захиргаанд алба хаадаг, данс бүртгэлийн хүн дээ гэж нэмж хэлэв. 

	— Нутгийн захиргаанд алба хаадаг сайн хэрэг гэж Яков сайшаагаад, — Энэ ч бас бага хэрэг гэжээ. 

	Хоолойн төвөнхийг төмбийлгөж, санаа алдаад

	— Та нар зэрлэгшиж гүйцжээ гэв. 

	— Харин ч одоо ухаан сууж байна гэж хэлэлцэж байгаа шүү гэж Катин гэмших мэт тайлбарлаад, — Урьдын байдал ондоо болж байгаа тухай өгүүлэл зохиол ч бичсэн нь бий. Гарчиг нь «Ухаан суужээ» гэж байгаа. Боборыкин бичсэн юм гэхэд нь Яков гараа өргөж,

	— Боборыкин бол чалчаа амьтан! Та залуу хүн түүнийг битгий дуурай! Боборыкиныг дуурайж болохгүй шүү! гэв. 

	Хаалга сэмхэн онгойж зохиолчийн эхнэр эмээсээр орж ирэхэд Катин босож гараас нь шүүрээд

	— Миний эхнэр Екатерина гэсэнд Яков найрсаг харж инээгээд

	— Хар ламын охин уу? гэв. 

	— Тийм ээ!

	— Царайг нь хараад л мэдсэн юм. Хүүхэдтэй юу? 

	— Цөм үхсэн юм. 

	— Тийм бий... Одоо залуу хүмүүс ямар ном уншиж байна даа? 

	Катин тийм чиг цовоо биш, аяархан ярина. Зохиолч Катин Климийн авга ахыг сүрхий баяртай угтсан мөртөө одоо сурагчид багшаасаа айдаг шиг түүнээс айж байх мэт Климд санагджээ. Харин Яковын сөөнгө дуу улам чангараад хэлэх үгэнд нь дүнгэнэх дуун элбэгээр гарна. 

	Клим харих юм сан гэж бодовч авга ахыг ганцаар орхих эвгүй санагдана. Клим буланд зуухны хажууд суугаад зохиолчийн эхнэр зочныг айсан мэт харж ширээнээ аяга халбага хэрхэн чимээгүй өрж байхыг ажиглана. 

	— Хувьсгалыг завсарлагатай хийдэггүй юм даа гэж Яковын чанга хэлэхэд зохиолчийн эхнэр цочжээ. 

	Шивэгчин хүүхэн ирж хоолоо ид гэж дуудахад Клим баярлав. Авга ах Яков тэр үгийг хайхарсангүй. 

	— Би агшаасан цагаан будаа, цай талхнаас ондоо юм иддэггүй. Ер нь хоёр цаг болж байхад хэн өглөөний хоол идэж байлаа даа? гэж ханын цаг тийш харжээ. 

	Клим гэртээ харьж хоолны тасалгаанд орвол Варавка хөмсөг зангидаж, эрүүнийхээ сахлыг самнан тасалгааны дотуур алхалж байв. Климийг үзээд

	— Авга ах чинь яав? гэхэд нь

	— Агшаасан цагаан будаанаас ондоо юм иддэггүй гэнэ ээ гээд ширээнээ дуугүй суув. Климийн эх санаа алдаж

	— Авга чамд ямар санагдав? гэхэд нь Клим эхийн сэтгэлийг тааварлаад

	— Хачин хүн байна... гэв. Климийн эх сандлын түшлэг налж найгалзаад нүдээ бага болгож

	— Чөтгөр шиг хүн дээ гэхэд нь Клим

	— Өлөн энэтхэг хүн шиг хүн байна гэж дэмжив. Климийн эх аяархан ярьсан нь. 

	— Яков одоо тавь хүрээгүй хүн. Урьд бүжигчин, их зугаатай наргиа хүн байсан юм. Гэтэл гэнэт ардын дунд орж, шашны салбар бүлэгтэй нийлжээ. Бодвол амрагийн бүтэлгүй явдал болсон биз гэв. 

	Варавка сахлаа арчиж хүн бүрд дүүрэн дүүрэн дарс аягалаад

	— Эд цөм түүхтэй л бүтэлгүй явдал гаргасан улс даа. Клим чи мэднэ үү, түүх гэдэг бол библийн сударт гардаг янхан эм Мессалина юм. Тэр бээр залуу үеийнхэнтэй явалцах их дуртай атал тэр нь түр зуурхан байдаг. Залуу хүмүүс түүнтэй дураар наадаж, юм бодож амжаагүй байтал оронд нь шинэ сэтгэлтэй хүмүүс гарч ирнэ гээд амны алчуураар сахлаа сайтар арчаад шууд сургах мэт ярихдаа, түүхийг Герцен, Чернышевский мэтийн хүмүүс ч бүтээхгүй, харин Стефенсон, Аркрайтууд бүтээж болно. Ардууд нь гэрийн илбэчдэд итгэдэг, газрыг модон анжсаар төнхдөг ийм улс оронд шүлэг зохиолоор юу ч хийж чадахгүй гээд

	— Юуны урьд сайн анжис хэрэгтэй, тэгж байж парламент хэрэгтэй шүү дээ. Зоримог өчүүхэн үг юу болох вэ дээ. Хүний төрөлх авьяасыг номхотгож, оюун ухааныг сэрээх том том үгээр ярих хэрэгтэй юм гэж хэлэхдээ яагаад ч юм бухимдаж царай нь хүрэн улаан болжээ. Климийн эх санаа зовсон мэт дуугүй чагнан суухыг үзвэл нөгөө зохиолчийн эхнэрийн айсан царайтай эрхбиш адилхан харагдах ажээ. Варавкийн гэнэт бухимдсан нь бас Катины сэтгэл хөөрсөн байсантай ялгаагүй санагдана. 

	— Яковыг тагтан давхарт оруулдаг юм бил үү гэж би бодож байна гэж Климийн эхийн аяархан дуугарахад Варавка

	— Дроновыг яах бил ээ? гэв. 

	— Харин ээ... 

	Варавка гайхан дал мөрөө хавчиж

	— Дураараа л бол гэжээ. 

	Гэвч авга Яков тагтан давхарт орохгүй гэжээ. 

	— Миний хөл муу, дээш шатаар явж байж чадахгүй гээд зохиолчийн хажууд хадам эгчийн нь сууж байсан жижигхэн өрөөнд оров. Эгч нь нэг муу пинд оржээ. Өөрийн талын авга ах нь цуг суухгүй гэдэг зохисгүй санагдана гэж Климийн эхийн ярихад Варавка,

	— Цаадах чинь маяглаж байгаа юм гэжээ. 

	Авга ах Яков үнэндээ хачин зантай хүн байв. Самгиныд үл орно. Климтэй танихгүй мэт тоомсоргүй мэндэлнэ. Хашааны дотуур явж буйг үзвэл зээлийн газар яваа юм шиг өлийж, хэдэн бор үс ургасан төвөнхөө төвийлгөөд харь гаднын хүн адил цонх руу ширтэнэ. Үд болсон хойно халуун цагаар гэрээс гарч, үдэш тэмээний унгас шиг бор шар халхгар өмдний халаасанд гар хийж, бодол болж, толгой унжуулан ирнэ. Варавка түүнийг

	— Мохоо сүх гэж нэрлэжээ. Яковыг тэр хашаанд суудагт нь сэтгэл тавгүй байдгаа Варавка нуулгүй хэлдэг байв. Яковын талаар өдөр болгон ямар нэг доогтой үг хэлж байхад Климийн эхийн сэтгэл зовуурьтай байх бөгөөд тэр ч байтугай зарц Феня их зовж байх нь үзэгдэнэ. Феня хүүхэн тэр жигүүрийн байшинд суудаг айл, тэднийд ирдэг хүмүүс бол байшин ч шатааж мэдэх хүмүүс мэтээр их л сэжигтэй дайсан мэт үздэг билээ. 

	Эм хүний бодол болж уймарч зовсон Климийн оюун мохож, Макаров шиг ганьхрах болов. Дронов сургуулиас дагавар хуудастай хөөгдсөн байтал Варавкийн конторт санаа амар албан хаахын зуур сургууль төгсгөх шалгалтад бэлтгэж Томилиноор багшлуулан шургуу оролдож байхыг үзээд Клим ихэд атаархдаг байв. Клим хийх юм олж ядахдаа заримдаа зохиолчийнд орно. Тэнд шинэ шинэ хүмүүс үзэгдэх бөгөөд том хамартай бага эмч Изаксон гэдэг эмч эхнэр, бас нэг атигар өвгөн ирнэ. Нүдээ том хар шилний цаана нуугдуулсан тэр атигар өвгөн заримдаа болцгор гараа илж,

	— Би гарын үсэг зурна даа гэж хашхирна. 

	Бас үйлдвэрийн нэг ажилчин хүн ирнэ. Гарыг нь харвал төмрийн дархан хүн бололтой агаад голцуу

	— Нохойд дахиад нэг хөл хэрэгтэй шиг энэ бидэнд хэрэгтэй шүү гэж ганцхан янзын үг хэлнэ. 

	Катиных цонхны хаалтыг хаагаад дотуур нь хөшиг унжуулах боловч зохиолчийн эхнэр хааяа цонхон дээр очиж, хөшгийг сөхөж, харанхуй руу ширтэнэ. Эгч нь гүйж гараад хашааны хаалгаар гарч гудамж руу хараад аяархан

	— Нэг ч хүн амьтан үзэгдэхгүй байна гэж дүү хүүхний сэтгэлийг амруулна. 

	Тэр хүмүүсийн үг, маргааныг Клим эс чагнана. Тэдний яриа хэдийн танил болж, Климийн сэтгэлийг хөдөлгөж, сонирхлыг үл татна. Авга ах нь бас шинэ юм ярих ба бусдыг бодвол яриа хүн биш ажээ. Бодол санал нь энгийн агаад

	— Ард түмнийг босгох хэрэгтэй байна гэдэг ганц санаанд багтах мэт үг хэлэх ажгуу. 

	Катин зохиолчийнд Лидаг оров гэж харсан буюу мэдвэл Клим тэднийд заавал орно. Лида тэнд очно гэдэг бол Макаров тэнд байгаа гэсэн үг. Гэвч ажиглаад байвал Макаровоос гадна ондоо юм Лидаг тийш татдаг бол уу гэж Клим бодно. Лида аль нэг буланд тамхины утааг эс хайхран, ягаан алчуураар толгойгоо ороон суугаад уруулаа чанга зууж, тунгалаг хар нүдээр тэдгээр хүмүүсийг нэвт шувт ширтэнэ. Лидагийн энэ харцанд ер түүний зан байдалд ямар нэг хуурамч төлөв зан, уйтгар бий болсон мэт Климд санагдана. 

	— Манай авга ах ямаршуу хүн байна даа? гэж Климийн асуухад

	— Иоанна Предтечутай адил юм гэхэд нь Клим онц гайхжээ. 

	Хаврын нэг шөнө энэ хоёр Катиныхаас гараад цэцэрлэгийн дундуур салхинд явж байтал Лида

	— Зөвхөн өөрийн тухай биш бусдын тухай бодож чаддаг хүмүүс байдаг нь хачин юм. Энэ нь ухаангүй мэт надад санагдана. Эсхүл хуурамчаар тэгж байдаг биз гэжээ. 

	Клим түүний царай руу бараг гомдсон мэт харав. Климийн яг бодоод хэлж чадаагүй үгийг Лида хэлжээ. 

	Лида цааш ярьсан нь

	— Тэдний юм бүхэн урваж хөрвөсөн шиг байна. Тэд ардыг хайрлана гэж яриад үзэн ядна. Засгийг үзэн ядна гэж яриад хайрлана. Надад ингэж сонсогдоод байгаа юм гэв. 

	— Хаанаас даа энэ чинь тийм биш гэж Клим хэлэхдээ «Яагаад?» гэж Лидаг зөрж асуувал хурц ухаанаа гайхуулах гэж боджээ. Хэрхэн яаж гайхуулахыг тэр мэднэ. Гэтэл Лида тэгж асуусангүй, алчуураа сайтар дарж, бодол болж явна. Клим ч хэлэх гэж санаснаа хэлж чадсангүй. 

	Лида бас бага атал сүрхий төвшин, ухаантай ярьдаг болжээ гэж Клим бодов. Энэ нь Климд эвгүй санагдах тутам Лида улам ч гайхуулдаг байв. 

	Лида ер миний үгийг хулгайлдаг гэж хэд хоногийн дараа Клим бас боджээ. Юу гэвэл тэр үдэш оройн хоолны дараа Климийн эх Лидагаас, зохиолчийнд улс юу ярьж байна гэж нэлээн шургуу асуужээ. Лида хажуу тийш харж, нээлттэй цонхоор яагаад ч юм цэцэрлэг тийш ширтэн тийм чиг эелдэг биш, дурамжхан ярьж байснаа гэнэт эргэж суугаад

	— Тэр хүмүүсийг дуурайх вий гэж миний аав ч айдаг юм. Тэр ярихгүй. Тэдний үг хэлэлцэж, маргадаг нь зөвхөн нуугдаж тоглохтой адилхан юм гэж бодно. Хүмүүс ер шунал, уйтгараа магадгүй алдаа дутагдлаа ч нууж явдаг юм байна гэхэд нь Варавка

	— Уухай, мөн дөө! миний охин гэж дуу алдаж зөөлөн сандалд шигдэж тамхиа зуув. Лида залгаж намуун төвшнөөр

	— Хүн биеэ мартах хэрэгтэй юм. Олон хүн ингэж хүсдэг бол уу гэж би бодно. Тэгэхдээ Яков Акимович шиг биш. Яков бол, юу ч гэх юм дээ, өөрийн биеийг үзэл санааны үүрдийн золиос болгосон хүн юм гэхэд нь Варавка

	— Сохор хүн шиг нүхэнд ойчсон юм гэв. Энэ яриаг дуулаад гомдохдоо Климийн царай хувьсхийж «хүн болгон яагаад надаас урьтаж хэлдэг юм бэ?» гэж бодов. Хүмүүс үзэл санаагаа бие биеэс нуудаг гэж Томилины хэлсэн үг Климд онц тааламжтай санагдаж, үнэн гэж итгэн явдаг байв. 

	— Энэ үгийг Томилин хэлсэн юм шүү! гэж Климийн гунигтай өгүүлэхэд Лида

	— Би хэлсэн гэж хэлээгүй байна шүү гэж тод хэлэв. 

	— Чи энэ үгийг лав Макаровоос дуулсан биз. 

	— Тэгээд яагаа вэ? 

	— Авга ах Яков түүхнээ хохирсон хүн. Яков бол Иаков биш Исаак мөн гэж Клим бачимдан хэлэв. Лида хөмсгөө өргөж

	— Би мэдэхгүй гэв. 

	Клим хүний анхаарлыг татахуйц цэцэн үг хэлж чадаагүйдээ унтууцаж

	— Макаров согтуу байхдаа шал дэмий юм ярьдаг. Тэр ч байтугай хайр дурлалыг бүдүүлэг сэтгэлгийн үлдэгдэл гэж нэрлэсэн юм гэсэнд Варавка янжууртай гараа сарвалзуулж ирээд галзуу мэт тас тас инээв. Вера Петровна өршөөнгүй инээвхийлж

	— Бүдүүлэг сэтгэгдэл гэж юу байдгийг тэр арай мэдэх болоогүй биз гэв. 

	Лида тэднийг хараад сэмхэн босож үүдэн тийш явахыг үзвэл эцгийн инээхэд нь гомдсон мэт харагджээ. Варавка нүдний нулимсыг арчиж

	— Ёо ёх! мөн ч инээдтэй юм хэлдэг хүүхдүүд юм! гэв.

	Клим Лидагийн хойноос гарч үгээр арцалдъя гэтэл Варавка сургуулийн тухай яриа дэлгэжээ. Түүний хэлэх нь

	— Сургуульд, та нарын мэдвэл зохих юм заахгүй байна. Хэрэв бид улс үндэстэн гэж байхыг хүсвэл та нарын нэгдүгээр ангиас эхлэн үзэх ёстой эрдэм бол эх орны судлал даруй мөн. Орос орон одоогоор хараахан улс үндэстэн болоогүй байна. Орос орныг арван долоодугаар зууны эхэн үеийнх шиг бас дахин хутгах хэрэгтэй болох биз гэж айж байна. Тэгвэл бид магад улс үндэстэн болно гэв. 

	
Үүнээс уламжлаад Варавкийн сэтгэл сэргэж, язгуур угсааны тухай ярихдаа, язгуурууд онд ондоо соёлтой овгууд адил хоорондоо егөөдөлцөж, өшөөрхдөг юм. Тэд тус тусдаа бодохдоо нэг язгуурын улсыг бусад нь мэдэхгүй гэж итгэх ба харин бүгдээр хамт байвал зан, заншил, хэлээр ч адил гурван хошууны холимог иргэд бусад хүмүүсийг энэ хотод оршин суудаг тэд нараас дор гэж бодно... гэж ярив. 

	Энэ яриа Климд их л залхуутай байв. Орос орон, ард түмэн, хүн төрөлхтөн, сэхээтэн гэж бодож мэддэггүй байв. Тэр хотын жаран мянган хүнээс жар юм уу, зуун хүн таних байтал дөрөвний гурван хувь нь модон байшинтай, тоос шороо бужигнасан энэ аниргүй хотыг цугийг мэднэ гэж итгэн явдаг байжээ. Хотын урдуур булингартай гол залхуурсан мэт урсах ба сүмийн булшны тэндээс голын дээгүүр наран мандаж, алгуурхан замнасаар ногооны хашааны дээр нядалгааны газрын цаад руу шингэдэг билээ. Энэ хотод тайж язгууртан, худалдаачин, бэртэгчин, уран дархнууд, лам түшмэдийн зарц нар яарах тэвдэх юмгүй, амгалан сууна. 

	Клим санал зөрж, үгээр маргалдах дуртай тэр хүмүүсийг ажигласаар тэдэнд эргэлзэх болжээ. Тэдгээр хүмүүс аж амьдралын зорилтыг шийдвэрлэж, тэр шийдвэрээ бусдад тулгах гэж оролдоход нь түүний үнэн зөвд үл итгэх балар бүдэг эргэлзэл төрүүлдэг байжээ. Энэ хэргийг бүтээхэд илүү томоотой, бага шуналтай тун ядахдаа зовлонт Яков шиг хагас дутуу солиотой ондоо хүмүүс байх хэрэгтэй юм шиг Клим бодно. 

	Клим ганцхан Томилиныг тэгж эргэлзэх нь үгүй. Томилин бол юм бүхнийг бодох хэрэггүй гэнэ. Өөрөө аливаа үйл хийхийг хүсэхгүй буюу хийдэггүй билээ. Өөрийн санаа бодлоор бусдыг хазаарлах гэж эс оролдоно. Харин юу бодож явдгаа ярихдаа яриаг нь хүн сонсож байна уу, үгүй юу үл сонирхоно. Аж төрөх гэж хэнд ч саад үл болно. Зохиолч Катин шиг эрээ цээргүй найрсаг зан гаргаж, бусдыг гэр орондоо оч барь гэж үл шаардана. Томилиныд очсон ч болно, эс очсон ч болно. Очлоо гээд тал өгөхгүй, очсонгүй гээд буруу санадаггүй хүн билээ. Харин зохиолчийнд цугладаг хүмүүс түүний сэтгэлийг татах боловч мөн тэдэнд нэгэн адил дургүй байжээ. Ер нь явж явж

	— Тэнд цугладаг хүн болгон нохойгоор ан бариулж сургадаг шиг намайг номхотгон сургах гэж эрмэлзэх юм гэж Макаровын ярьсныг хүлээх хэрэгтэй байлаа. 

	Тэд үнэхээр тэгж эрмэлздэг бол уу гэж Клим бодно. Тэр эрмэлзэл нь Климийн хувийн эрх чөлөөнд хортойгоор заналхийлж байхыг мэдээд тэрхүү үнэнийг номлогчдын аль нэг нь шахаад ирвэл эелдгээр дуугүй байх буюу зөвшөөрч буй мэт маяг үзүүлэх зан сурчээ. 

	Дроновын жаргалтай инээж явахыг үзээд тачаангуйн сэтгэл хөдөлдөг нь улам бэрхэджээ. Үүнийг нь Варавка хүртэл ажиглан мэдсэн бөгөөд нэг өдөр байшингийн гудмаар явж байтал Варавка Климийн эхэд

	— Климийн насанд би нагац эгчдээ дурлаж байсан юм. Санаа зовох явдалгүй. Клим бол тийм романтик хүн биш, тэнэг ч хүн биш. Харин манай гэрийн зарц хүүхний царай муутай нь харамсалтай юм гэж ярьж явахыг Клим дуулжээ. 

	Зарц хүүхний тухай ичгүүргүй дурдсанд Климийн сэтгэл аягүй болжээ. Ер хурьцал тачаангуйн зовлон эдлэн явдгаа мэдэгдсэн нь эвгүй санагдах боловч Варавкийн ер нь төвшин хэлсэн тэр үг Климийн хувьд аль нэгийг зөвшөөрсөн үг байлаа. Түүнээс хоёр хоногийн хойно нэг үдэш Климийн ээж, Варавка хоёр ший үзэхээр явж, Лида, Сомовын Люба хоёр Алина хүүхнийд очихоор явсан байлаа. Климийн толгой өвдөөд өрөөндөө ганцаар хэвтэж байв. Гэрийн дотор нам чимээгүй байтал гэнэт хоолны тасалгаанд хүн аяархан инээлдэж, алга таших мэт чимээ гарч, сандал ширээ түжигнэж, хоёр эм хүн аяархан дуулах нь сонсогджээ. Клим сэмхэн босож очоод хаалгыг аяархан нээж харвал зарц хүүхэн, үйлчин Рита хоёр ширээ тойрон вальс эргэж байжээ. Ширээний дээр халуун тогооноос зэс онгоц адил гэгээ цацарч байв. Рита нь бүжиг зааж 

	— Нэг хоёр гурав... Чи өвдгөөр битгий түлх гэж байв. Нэг хоёр гэхэд нь зарц хүүхэн хоёр хөлөө шагайна. Гэтэл Климийн хаалган дээр зогсож байхыг Рита нөгөө хүүхний мөрөн дээгүүр харснаа цаадхаа түлхэж, Климд ёслон тонгойж, задарсан гэзгээ хоёр гараар самнан тогтоох зуур их л цовоо чангаар

	— Яадаг билээ, өршөөгөөрэй... гэжээ. Клим

	— Бүжиглэгтүн, бүжиглэгтүн! гэж яаран хэлээд халаасандаа гар хийж, — Би та нартай наадсан ч болно, тэгэх үү? гэсэнд зарц хүүхэн ичиж халуун тогоо шүүрэн аваад годхийн гарав. Рита ширээн дээрээс аяга таваг цуглуулж байх зуураа

	— Үгүй, яах юм... гэжээ. 

	Цааш юу болсныг Клим муухан санана. Клим хүн харах вий гэж ихэд айж байтлаа гэнэт ухаан алдаж, Ритагийн гараас шүүрээд өөрийн тасалгаа руу чирэхдээ

	— Очигтун, очигтун!.. гэж шивгэнэн гуйж байжээ. 

	Рита аяархан инээж, Климийн гараас халуун гараа суга татан авч зүгээр зэрэгцэн явахдаа бас л

	— Та яаж байна аа? Ингэж болдог юм уу? гэж шивгэнэж байжээ. 

	Харин сүүлд нь Рита хөнжил дороос үсрэн босоод Климийн дээрээс тонгойж, хоёр гараар хацрыг нь шахаж байгаад уруул дээр нь гурвантаа амьсгаадан үнсэхдээ

	— Пэй та та, та! гэж шивгэнэж байв. 

	Клим сая сэхээ орж, ийм амархан болдог юм аа гэж гайхаж байв. Клим орон дээр хэвтэж байв. Орыг нь хөдөлгөхөд бие нь жигтэйхэн ядарсан юм шиг байтал жигтэй хөнгөн, бяртай болсон юм шиг санагджээ. Рита хүүхний шивгэнэсэн халуун үгс, сүүлчийн гурван удаагийн үнсэлтэд сайшаасан, талархсан байдал байх шиг санагдана. 

	«Би энэ хүүхэнд ам алдаагүй шиг билээ» гэж бодоод «Дронов энэ хүүхэнд юу өгдөг бол» гэж бодов. 

	Дроновыг санахад хөөрсөн сэтгэл нь яльгүй дарагдаад саяын явдал нэг л битүү, ац утгатай хачин инээдтэй санагджээ. Хэн нэгний өмнө өөрийгөө цагаатгах мэт Клим өөртөө бараг дуулдахаар

	«Би Ритатай дахин ийм явдал гаргахгүй» гэж шивгэнэн хэлсэн боловч нэг минут хэртэй болоод «Дроновтой битгий явж бай гэж Ритад хэлнэ дээ» гэж огт ондоогоор шийджээ. 

	Клим босож лаа асааж нүүрээ толинд харах гэж бодтол Дроновын тухай бодохоос бие тавгүй болж ямар нэг эвгүй юм санагдуулна. Гэтэл Макаровын үхээнц царайлан «эмэгтэйчүүдийн агуу ялалт» , «мухар сэтгэлийн үлдэгдэл» гэх мэт элдэв балай юм ярьж явдгийг нь санатал мөнөөхөн Дроновын тухай хүнд бодол нь хялбархнаа сарнижээ. Макаров биеэ сайрхах гоёчлох гэж энэ бүхнийг санаагаар зохион ярьдаг биз. Тэрнээс биш нүднээс далдуур бүхнээс илүү завхайрдаг биз. Тэр нэгэнт архи уудаг болсон хойно заавал завхай явдаг байх ёстой гэж Клим бодно.

	Клим Макаровын тухай ингэж бодоод жигших мэт инээвхийлж байгаад унтсан байв. Өглөө сэрвэл нэг шөнийн дотор бие махбод нь өсөөд огт ондоо хүн болсон мэт санагдах ажээ. Өөрийн биеийг чухал хүндтэй итгэл төгс гэж бодох сэтгэл нь ч нэмэгджээ. Сэтгэл зугаатай, тэр ч байтугай дуу дуулмаар санагдах ба хаврын наран тасалгааны цонхоор тусах нь өчигдрийнхөөс ээлтэй мэт ажээ. Хэдий тийм боловч Клим сэтгэл санаа аятай ондоо болсныг нууж, урьдын адил биеэ барьж явах нь дээр гэж боджээ. Харин Маргарита хүүхний тухай эрхэм энхрий зүйл сэтгэлд нь бодогдох болжээ. 

	Клим тийм ноцтой алхам санаснаас хялбархан хийсэндээ сэтгэл санаа туйлын аятайхан тав хонож байтал нэг өдөр зарц хүүхэн Феня Климийн гарт нэгэн жижигхэн үнгэгдсэн дугтуйтай захиа атгуулжээ. Дугтуйн дээр цэнхэр хонин зангуу цэцгийн зураг байх бөгөөд нэг булангаар цухуйх гялгар цаасан дээр мөн тийм зураг харагдана. Клим захидлыг бахдангуй уншвал

	 

	«Намайгаа мартаагүй бол маргааш оройн мөргөлийн хонх дэлдэх үеэр ирнэ үү. 

	Мухар гудамжны зугаалгын байшин Маргарита Ваганова гэж сураарай» 

	 

	гэжээ. 

	Маргарита хүүхэн Климийг анх очиж байгаа биш, арвантаа очсон хүний адил угтжээ. Клим цаасан хайрцагтай чихэр, сагстай бялуу, нэг лонх дарс гаргаж ширээнээ тавихад хүүхэн баяртай инээж

	— Цай ууна уу? гэжээ. Клим хүүхнийг тэврээд, 

	— Чамайг надад хайртай болоосой гэж хүсэж байна гэхэд нь

	— Би хайртай болж чадахгүй ээ гэж онц сайхан зантай инээжээ. 

	Толгой эргэм олон хачин сайхан үнэр анхилсан жижигхэн цэвэрхэн тасалгаанд тэр хүүхэнтэй хамт байхад ер бусын энгийн байжээ. Тасалгааны булангийн цонхоор намхан байшингийн дээвэр харагдана. Тэр цонх тийш толгойг харуулж, төмөр ор тавиад цагаан өнгийн зузаан даавуу бүтээлгээр бүтээжээ. Цонхны наагуур цагаан хөшиг татжээ. Цонхоор харагдах байшингийн дээврийн цаана алим, интоорын модны цагаан ягаан цэцэг сагсайн харагдана. Шар зөгий дүнгэнэж, цонхны шил мөргөж байв. Хэрмэл торон бүтээлэгтэй явган шургуул дээр жаазгүй толь тавиад хажуугаар нь хайрцаг, шилтэй зүйлс нямбайлан өржээ. Тасалгааны нэг буланд хуучин шүтээний мөнгөн чимэг гэрэлтэнэ. Хаалганы хажуугийн булангийн наагуур бас хэсэг бор, гөлөнгөр даавуу татжээ. Юм бүхэн ер бусын тайван, чимээгүй гагцхүү шар зөгий дүнгэнэнэ. Энэ бүхэн нь Климийн дассан сурсан газраас нь алс холхи газар аваачиж орхисон мэт санагдана. 

	Маргарита юм ч асуухгүй, хоосон сул залхуутай сунжруулан, аяархан ярьж байв. Клим тэр хүүхэнтэй ярих үгээ олохгүй сууна. Би ч мангуу эр юм даа гэж бодохдоо баахан ичиж инээмсэглэн суув. Маргарита ирсэн зочинтойгоо зэрэгцэн суугаад ямар нэг зүйл сануулах мэт өдсөн харцаар харахад нь Климийн сэтгэл нэн долгилж байв. Клим хүүхний дал мөр, мээмийг илэхээс цааш гарч чадахгүй байтал хоёр хоёр жүнз дарс уусны хойно Маргарита

	— За хөнжилдөө орох уу даа? гээд босож даруй хувцсаа тайлмагц

	— Чи бас чармаа нүцгэл, тэгвэл аятайхан байдаг юм... гэж их л санаа тавьж хэллээ. 

	Нэг цаг болсны хойно Маргарита өндийж, чармаа нүцгэн хөлөө унжуулан суугаад Климийн оймсыг харж, тэнхээ тасарсан мэт эвшээж

	— Оймсыг чинь нөхөх хэрэгтэй болжээ гэв. 

	Клим зүүрмэглэн хэвтэв. 

	Энд тав зургаа дахин ирснээс хойш Клим гэртээ байснаас илүү аятай чөлөөтэй байх болжээ. Энэ хүүхний хажууд байхад биеэ хянах явдалгүй, ухаан зарах, биеэ барих хэрэггүй, ер нь энэ хүүхэн юу ч шаардахгүй атал Климийн хувьд их үнэтэй олон зүйлд сэм сэм сургаж бөлгөө. 

	Энэ үес Климийн таньдаг бусад хүүхнүүд их л ондоо харагдах болжээ. Любагийн бөгс шувтан, хавтгай араасаа их ёлхгор харагдана. Бор богширго адил үргэлж дэвхэрч харайж явна. Бие байдал эв хавгүй бүдүүн энэ хүүхэн хайр дурлалын тухай ярих нь их болж, бас роман зохиол ярина. Царай аятайхан ягаараад сайхан бор нүдэнд нь элдэв гайхамшгийн тухай, ариун явдалт, их зовлон эдлэгсдийн тухай үлгэр ярьдаг чавганц нарын адил сэтгэл уярангуй гэгээ гэрэлтэх ажгуу. Тэр байдлыг нь харахад заримдаа өрөвдмөөр агаад Клим энэ хүүхнийг ямар ч гэсэн энхрий инээвхийллээр шагнаж байх хэрэгтэй юм гэж бодох боловч «Дэндүү амгалан, тэнэг золиг» гэж бодно. 

	Любаг үг ярихад Лида бараг ямагт хямсганах боловч хааяа инээж байх нь үзэгдэнэ. Лида их л хянамгай, час часхийж, итгэлгүй инээх бөгөөд жаахан инээж байснаа хөмсөг атируулан ийш тийш харах нь зохисгүй ааш гаргаад гэмээ мэдэж байгаа юм шиг байдаг билээ. Сомова Лидад том том роман зохиол зөөж өгнө. «Бовари хатагтай» гэдэг роман уншаад Лида ууртай ярьсан нь

	— Энэ номын дотор буй үнэн бүхэн нь бузар явдал, сайн бүхэн нь худал хуурмаг юм гэжээ. 

	«Анна Каренина» гэдэг романыг уншаад бүр ч эрс хэлсэн нь

	— Энэ ном дотор гардаг хүмүүс: Анна ч, Вронский ч тэр цөм морь адуу мөн гэжээ, Сомова жигшиж

	— Ай бурхан минь, чи яасан харанхуй мунхаг, зэмдэг хүн бэ! Чи жаахан солиотой байх аа! гэдэг билээ. 

	Клим бас Лидаг ухаан баахан солиотой хүн гэж бодно. Лида Климийг байтугай Макаровыг ч мөшгөх маягтай чанга ширтэх агаад тэр харцнаас нь Клим заримдаа айдаг байжээ. Гэтэл Лида Макаровтой улам найрсаг дотно болж, Макаров ч түүнтэй ярихдаа тийм чиг элэглэнгүй биш болсныг Клим мэддэг байв. 

	Лида бас Алина Телепневатай их үерхдэг болсныг Клим үзээд ихэд гайхдаг байв. Алина бол нүд гялбам хөөрхөн болох тусмаа улам ухаан муутай болж байв. Климийн эх нэг удаа

	— Энэ охин ийм үзэсгэлэн царайлаг байгаагүй бол илүү ухаантай байх байсан биз гэж хэлсэнд Клим даруй үнэн хэлэв гэж санасан билээ. Үзэсгэлэн гоо гэдэг бол залуу хүүхний сэтгэлийг үргэлж түгшүүлж байдаг Алина өөрийн биеийг үнэт эрдэнэ мэт үзнэ. Хэн нэг хүн түүнд сайхан царай заяагаад өчүүхэн төдий муудуулбал дор дор нь хуулан авна шүү гэж занасан мэт санадаг билээ. Хамрын нусгай бол Алинагийн хувьд ноцтой өвчин билээ. 

	— Миний хамар их улайж уу? Нүд бүдэг байна уу? гэж айсан мэт асууна. 

	Нүүрэн дээр нь өчүүхэн төдий батга гарах, зэтэр сөрөх буюу шумуул хазвал сэтгэлээр унана. Бас таргалахаас, турахаас айна. Тэнгэрийн дуунаас айна. 

	— Цахилгаан гялбах яах вэ, сайхан, харин толгой дээр тэнгэр дуугарахыг би тэсэж чаддаггүй гэдэг билээ. 

	Алина толгой дээрээ савтай ус тавьсан мэт биеэ цэх болгож гулгаж байгаа адил хянамгай явна. Мөсөн дээр унахаас айна. Гулгуурын захад ганцаар буюу эсхүл намайг лав унагахгүй хүн гэж итгэсэн үлэмж сайн тэшүүрчинтэй гулгаж явах нь үзэгдэнэ. Энэ хүүхний ямагт төвшин тохитой байр олж чаддагт нь Клим тааламжтай байна. Алина нарны туяа энхрий тусдаг хамгийн ашигтай байрыг ямагт олж суудаг байв. Түүний хэтэрхий цэвэрч цэмцгэрийг харахад инээдтэй агаад хог тоос, гудамжны шавар үзвэл бараг ухаан гарна. Сандал вандан дээр суухын өмнө сайтар ажиж, алчуураар арчиж үлээж суух ба ямар нэг эд юм баривал даруй гараа арчина. Хоол идэхдээ туйлын цэмцгэрийг үзээд Макаровын хэлсэн нь

	— Алина чи бурхад шиг идэх юм. Бидний мэтийн үхэлт хүн шиг идэхгүй, үрэл хүртэж байгаа юм шиг юм гэсэнд Алина харалгүй, төвшнөөр

	— Ийм нямбай байхыг оточ надад зөвлөсөн юм гэжээ. 

	Алина үзэсгэлэн гоогийнхоо төлөө сэтгэл зовсоор заримдаа унадаг өвчтэй болжээ. Энэ нь хатуу зантай эзэндээ зарц хүний өшиж хорсдогтой адил ажээ. Тэгж айх үедээ Алинагийн хосгүй энхрий, хөхөвтөр нүд нь асуусан мэт харж, урт сормуус нь чавчирч, өршөөл гуйж байх адил харагдана. 

	Алина ямагт уйтгартай, үг яривал гагцхүү гоёл бүжиг мөргөлчин гэж ярина. Ингэж ярихдаа ямар ч урамгүй залхуутай ярина. Алинаг их бууны генерал болох чилгэр сайхан биетэй ухаалаг нүдтэй, буурал гонь эр эргүүлнэ. Бас прокурорын нөхөр болох Ипполитов гэдэг жирвийсэн хар сахалтай, бор царайтай сэргэлэн зугаатай, жижигхэн шаламгай эр эргүүлнэ. 

	— Би эрд гарахыг үл хүснэ. Жүжигчин болно гэж Алина нам дорой дуугаар ярьдаг билээ. 

	Алина муугүй дуулах атал бас фет, Фофановын шүлгийг нэн шүлтэн уншина. Цыган романс, мөрөөдсөн мэт дуулна. Гэвч уг романс түүний зөөлөн хоолойг дамжин гарахдаа, өрөвдөм юмгүй, шүлгийн үг нь тод бус амьгүй сонсогдоно. Энэ нь Алина удаан дуулдаг үгийн утгыг мэддэггүйгээс болдог биз гэж Клим итгэдэг байв. 

	Макаров бусад охидын талаар эрээгүй ярьдаг шигээ Алинагийн тухай ярьсан нь

	— Хүүхэлдэй шиг хайрламаар амьтан! гэжээ. 

	Тэгж хэлэхэд Клим хялайн харна. Хүмүүс нэг нэгийгээ тийнхүү цэцэн мэргэн хэлэхэд Клим машид атаархана. Макаров бол тийм цэцэн үг байн байн хэлдэг байв. 

	Клим хүн бүхнийг аждаг шигээ Алинаг ч ажиж, түүнд ямар нэг хиймэл, зохиомол зан байна уу гэж бодно. Алина заримдаа

	— Миний царай өнөөдөр цонхигор цагаан байна уу? гэж асууна. Энэ нь өөрийн бие царайд бусдын анхаарлыг хандуулахын тул асууж буйг Клим мэдэх боловч аргагүй биз дээ гэж санах ажгуу. Тэр ч байтугай энэ хүүхнийг талархах сэтгэл төрдөг авай. Алинагийн гоо сайхан царай бол нэг ёсны шийтгэл юм гэж ойлгож болно. Яагаад гэвэл энэ охин хүн болгонд сайхан харагдах гэж бараг таван минут тутам толины өмнө очиж зогсох хэрэгтэй болдог нь аж төрөхөд садаатай байх ёстой гэж ээжийнхээ ярьснаас хойш Клим Алинаг бүр ч талархан үзэх болжээ. Бид хоёрын хооронд нэг нийлэх юм байна гэж Клим балар бүдэг тааварлах боловч ингэж таах нь өөрийгөө доромжлон буй хэрэг гэж үзээд энэ тухай ноцтойгоор бодох гэж эс оролдох бөлгөө. 

	Макаров Лида хоёр Алина хүүхнийг огт онд ондоогоор үздэг нь Климд ил болов. Лида бол Алинад их л санаа тавьж үзтэл энхрийлж байх болжээ. Урьд нь тэгдэггүй байсан билээ. Макаров бол Алинаг онц хортой бус боловч үгээр илт элэглэн шоолно. Тэгэхэд нь Лида хэрэлдэнэ. Сомова найз Иноковоосоо ирсэн унжуу атал сонирхолтой захидлыг уншиж тэр хоёрыг эвлэрүүлнэ. Иноков цахилгаан мэдээний бичээчийн ажлаа орхиж, сергачийн загасчдын артелийнхантай Каспийн далай явсан байв. 

	Климийн гэр орныхон ер хүнд дүнсгэр янзтай суух боловч басхүү санаа амар суух нь үгүй. Климийн эх Варавка хоёр үдэш оройн цагаар цаас данс шажигнуулан, ямар нэг зүйл хичээнгүйлэн чанга тоолж байх нь сонстоно. Варавка ширээ алгадаж

	— Өөдөлшгүй амьтад, ядахдаа хулгай хийж чадахгүй шүү гэж гомдоллон дуугарна. 

	Клим Маргарита хүүхний хажууд уйдаж суухдаа илүү дуртай билээ. Маргаритагийн дэргэд хэдий залхуутай боловч элдэв балай юм бодож сэтгэл санаагаа мохоохгүй тул санаа амар байна. Цэргийн хүн ёслолын жагсаалд бэлдэж биеэ амраадаг шиг Клим тэр хүүхнийд биеэ амраадаг байв. Маргарита бол санаа бодол маш энгүүн их сонин өвөрмөц санагдана. Тэр хүүхэн заримдаа Климийн уйдаж байгааг мэдээд

	 

	Хамаг нойр хулжаад 

	Хажуулдаж хэвтэх ч янзгүй. 

	Хайрт Ритадаа очъё гэсэн чинь хө, 

	Хаана суудгийг нь мэдэхгүй юм хө 

	Намайг хүргэж өгөөч гэж 

	Найз нөхрөө гуймаар байна хө, 

	Миний нөхөр царай сайхан болохоор 

	Магад, Рита намайг голох бол уу

	 

	гэж огт дуулаагүй дуу муур адил нарийхан дуулна. Клим эвшээлгэж

	— Яасан балай дуу вэ гэхэд нь Рита

	— Бяцхан нөхөр минь, тэгэх тусмаа сайхан. Дуу болгон балай, дуу болгон дурлалын тухай байдаг нь сайхан хэрэг гэж сургах мэт өгүүлдэг билээ. 

	Маргарита ер Климийг сургах дуртайд нь Климийн инээд хүрнэ. Энэ хүүхэн Климийг эх хүн адил асарч байхад нь бас инээд хүрэх атал мөн өрөвдөнө. Маргарита завшихыг эс бодох тул Клим гайхна. Тийм ажлын хүүхнүүд цөм ховдог шунахай байдаг гэж Клим боддог байв. Клим заримдаа чихэр боов бэлэг авчрахад Рита хүлээн авах боловч

	— Гайхал минь! Чи надад үрдэг энэ мөнгөөрөө надаас залуу сайхан хүүхэнтэй явдаг ч болоосой гэж зэмлэх мэт хэлдэг билээ. Ингэж хэлэхдээ үнэн сэтгэлээс энгүүн хэлэх тул худал маяглаж байна гэж Клим бодож чаддаггүй байв. 

	Гэвч хөөрхөн хүүхний тухай ярихдаа өөрийн гуя хөхийг илж

	— Би ямар байна? Тэр баян авхай болгоны бие ийм сайхан байдаггүй гэж магтана. 

	Намхан шургуулгын дээр туурганд жаазгүй жижигхэн зураг хоёр хадаасаар торгоожээ. Дундуур нь хугарсан тэр зураг бол үсээ гялалзтал самнасан, өтгөн хөмсөгтэй, их сахалтай том гэгчийн зангиа зүүсэн залуухан хүний зураг болно. Тэр зургийн хоёр нүдийг ухаж хаяжээ. 

	— Энэ хэний зураг вэ? гэж Климийн асуухад Маргарита хэн нэгийг санах мэт хоёр нэг хормын зуур нүдээ аньж бодоод тэр зургийг харж 

	— Бурхан зурдаг хүн гэхэд нь

	— Яагаад нүдийг нь ухсан бэ? гэсэнд

	— Тэнэг монди, сохорчихсон юм гэж санаа алдаад Климийн олон таван юм асуухад дургүй бололтой

	— За хөнжилдөө орох уу даа? гэнэ. 

	Маргаритагийн ийм янаг үед Дроновын тухай асуухаар Клим шийдсэн байв. Дроновын тэр явдал хойшид өдөр хоног өнгөрөх тутам ач холбогдлоо алдах болно гэж Клим мэдэж байсан боловч ер асуух хэрэгтэй гэж ойлгож байв. Гэтэл асууя гэхэд ичмээр балиар юм шиг санагдах ажээ. Гэвч Клим асууж орхисонд Рита хөмсгөө өргөж

	— Дронов гэж хэн бэ? гэж гайхжээ. 

	— Чи битгий маяглаад бай гэж Клим хэлэхдээ эрс хатуу хэлэх гэсэн боловч чадсангүй инээжээ. 

	Маргарита өндийж суугаад цамцаа өмсөх гэж нүүрээ халхлаад хайрласан мэт дуугаар

	— Өө танай байшингийн дээр суудаг Ваня юу? Чи намайг тийм царайгүй юмнуудтай завхайрдаг гэж бодож байна уу? Тун муухай юм бодож явдаг юм байна гэжээ. 

	Хөх хөх судас татсан цагаахан гуяндаа оймсоо татах зуур яагаад ч юм, амьсгаа нь дээр гарч, тодгүй яаран өгүүлсэн нь

	— Түүнийг өрөвддөг юм. Намайг харж байхад хар лам хөөсөн юм. Би тэр өдөр хар ламынд ажил хийж байсан билээ. Ваня тэдний охинд ном зааж байтал зарц хүүхнийг нь чимхсэн юм уу, нэг явдал гаргажээ. Ваня намайг барьж авах гэхээр нь би ламбугайн эхнэрт хэлнэ шүү гэж айлгасан чинь орхисон юм. Ер баахан хортой болохоос инээдтэй хүн шүү гээд дууныхаа аялгууг ондоо болгож

	— Гимназаас хөөгдсөн гэнэ билээ. Чихийг нь тас мушгивал таарах байсан юм гэжээ. 

	Клим Ритагийн энэ ярианд үнэмшмээр дур хүрч Дронов сэтгэлд нь бодогдож садаа болохгүй болжээ. 

	Энэ цэвэрхэн хөнжил дэвсгэр энэ хүүхний тул нэлээн хохирдог ба Маргарита энэ орон дээр эцэж цуцахыг мэдэхгүй бараг бишрэлтэйгээр ариун явдал үйлддэгийг Клим аль хэдийнээс мэдсэн билээ. Дроновын тухай ярианаас Климийн санаа амраад Ритаг аль болохуйц аятайхан байлгах гэж хүсэх болсон атал энэ хүүхэн зөвхөн зөгийн балтай нарийн боов идэх, янаглах хоёроос ондоог хэрэглэдэггүй билээ. Тийнхүү янагласаар Клим заримдаа ядарна. Гэгээн цагаан өдөр байтал Рита «За хөнжилдөө орох уу даа» гэж баалах янзтай урихад нь Климийн уур гэнэт хүрч гомдох шиг болжээ. Чи яагаад ном уншихгүй, шийд явахгүй, ер хөнжил дэвсгэрээс ондоо юм мэддэггүй юм гэж Клим уурлан асуухад нь Рита түүний уурласныг мэдээгүй бололтой, гэзгээ задалж байгаад

	— Ондоогоор яаж насыг барах юм бэ? Чи бод л доо, барахгүй шүү... гээд театрт очиж ший үздэг гэж ярихад,

	— Тэнд зугаатай инээдтэй ший, алиа дуурь гардаг бол яах вэ. Яриан шийд би дургүй юм. Сүмд очдог, охин тэнгэрийн таалал төгссөн өдрийн баяраар тэнд сүмийн шилдэг дуучид цугладаг гэв. 

	Клим заримдаа ядраад сэтгэл тавгүй болохдоо «Мөнөөхөн янаг дурлал гэдэг нь энэ мөн үү?» гэж хянан бодно. 

	Лидаг бол ингэж янаглахын тул төрсөн хүн гэж үзэж яагаад ч юм болохгүй байлаа. Түүний уншсан романуудад зөвхөн ийм янаг дурлал гардаг, Макаров зөвхөн ийм янаг дурлалаас болж тарчилдаг гэж үзэхэд бэрх санагдана. Макаров бол сүүлдээ улам гунигтай болж, бага уудаг, бага ярьдаг гагцхүү үргэлж амандаа исгэрч байдаг болж билээ. 

	Клим сүүл сүүлдээ Маргаритынд очиж ирсний дараа сэтгэл хоосорч зэврээд оюун мохдог болсныг мэдэхдээ айж, мөнөөхөн цэцэн мэргэний ундраа болсон газарт, Томилиныд юм уу, Катиныд очих хэрэгтэй болдог байв. 

	Томилин юу болсон юм «уран саналгын» эрээн мяраан цамц өмсөж зангианы оронд алгатай тасам уяад бор хүрэм, мөн тиймэрхүү өнгийн онц халхгар өмд өмссөн явах болжээ. Энэ бүхэн бусдын хувцас өмссөн мэт харагдана. Бас үсээ богинохон тайрснаар гал адил улаан шар үс нь хоёр чих, цагаан дух руу нь хөмрөн гозойгоод бүр ч сүргүй үзэгдэнэ. Ялангуяа ханцуйдаа саран хэлбэртэй том хүнд товч зүүсэн нь онц содон харагдана. Томилин маш чанга ярьдаг болсон боловч нэг л итгэл зориг муутай мэт түгдрэн зогсож, гадуур цамцны ханцуйг илж, том товчоо имэрч эргүүлэх нь үзэгдэнэ. Томилин шинэ хувцас өмсөөд шинэ бодол санаатай болсон мэт билээ. Тэрхүү санаа бодол нь даанч ил тул яасан аймшигтай, ичгүүртэй юм бэ гэж Клим айдаг билээ. Климийн бодоход заримдаа тэр нүцгэн санаа бодол нь бөөн гашуун утаа буюу үүлний тасархай мэт болж, чийгтэй явцуу тасалгааны бүлээн агаарт хөвж, бохир тоосоороо ном дэвтэр, байшингийн туурга, цонх, сэтгэгчийг өөрийг нь дарж байх шиг санагддаг байв. 

	Морис Каррьер гэдэг хүний бичсэн «Соёлын нийт хөгжилд урлагийн холбогдох нь» гэсэн таван боть номын нэгийг цэгнэн үзэх мэт өргөж

	— Суут ухаан гэдэг бол ухаангүйн нэг хэлбэр гэж нэг итали хүн нуталжээ. Энэ байж болох юм. Ер нь хэтэрхий авьяастай хүмүүс жирийн хүнтэй адилгүй байдаг, хомхой тачаангуй шунахай хүн, мөн сэтгэгч хүнийг аваад үзье. Тийм ээ, их сэтгэгч хүн ч ялгаагүй. Хэт хөгжсөн уураг тархи бол сунасан ходоод юм уу, хэтэрхий том лянга2 адил мөн зэмдэг үзэмжгүй зүйл гэж үзэж бүрэн болно. Тэгвэл бид Гаргантюа, Дон Жуан хийгээд гүн ухаантан Иммануил Кантын аль алинд нь нэг адил зүйл буйг олж үзнэ гэдэг байв.

	Ингэж харьцуулан хэлэх буюу ер нь санаа бодлыг нь хялбарчлан тайлбарлахад Клим дуртай байна. Томилин энэ санамсаргүй бололтой хэлсэн нээлтдээ өөрөө гайхаж байхыг Клим олж мэджээ. Томилин нөгөө том номоо орон дээр чулуудаж орхиод гараа дагзныхаа ард салаавчлаад цонхоор харж хөмсгөө хөдөлгөж

	— Тийм байна даа гэж нүд ирмээд, — Би доош бууж цай олж уух ёстой хүн юм сан гэжээ. 

	Томилин эмсийн тухай үргэлж үхээнц маягтай ярьдаг болов. Заримдаа хэрүүл үүсгэнэ. Нэг өдөр Катин зохиолч, үзэсгэлэн гоо гэдэг бол үнэн юм гэж улайран зүтгэсэнд шар толгойт багш үнэн юмны нүүр царайг яг мэддэг юм шиг хүний ерийн дуугаар

	— Тийм биш, үзэсгэлэн гоо гэдэг бол чухам худал хуурмаг зүйл. Үзэсгэлэн гоо гэдэг бол хайр энэрэл мэтийн олон зүйлийн адил хүмүүс сэтгэлээ тайтгаруулахын үүднээс санаанаас зохиосон зүйл мөн... гэхэд нь

	— Байгаль яах вэ? Байгалийн үзэсгэлэн гоог яах вэ? Геккелийг аваад үз л дээ гэж зохиолч ялгуусан чанга хашхирахад нь Томилин тоомсоргүй

	— Байгаль бол зэмдэг бие, элдэв муухай юмны замбараагүй цуглуулга мөн гэжээ. 

	— Цэцэг байна? гэж зохиолч бууж өгөхгүй зүтгэхэд

	— Англи, Франц, Голландад хүний тарьсан сарнай, алтан зул цэцэг шиг цэцэг байгальд байдаггүй гэв. 

	Хүмүүс улам ууртай, эгдүүтэй маргаж, Томилины үгийг эс зөвшөөрөгчдийн дуу өндөр болох тутам Томилин улам зөрж, улам үхээнц дуугаар ярьж байв. Эцэст нь

	— Адгуусан амьтан адгуусандаа ойртох адил бид эм хүнд ойртож буй одоо үед үзэсгэлэн гоо гэдэг бидэнд юунаас ч илүү чухал болжээ. Энэ талаар гоо сайхны харилцаа бол ичгүүрээс, ямаа, туулайтай адил байхгүй юм сан гэсэн хүний хүслээс үүджээ, гэлээ. 

	Томилин бас хэдэн бүдүүн үг хэлсэн боловч хүмүүс маргаж олон бүгдээр зэвүүцэж, ёжтой инээлдэн, элэглэн шивгэнэлдэх чимээгээр дуулдсангүй ажээ. Авга ах Яков бие муу тул вандан дээр өндөр дэр тавиад хэвтэх бөгөөд Томилиныг гайхаж хүнээс

	— Энэ хүн чинь солиотой юм уу? гэж аяархан асуужээ. 

	Зохиолч мишилзээд чихэнд нь үг хэлсэнд Яков халзан толгойгоо сэгсэрч

	— Хожимджээ. Үгүйсгэгчид илүү ухаантай хэлэлцдэг байсан юм гэжээ. 

	Бодвол Яков сэтгэл дүүрэн бололтой байв. Наранд түлэгдсэн нүүр нь гэгээ орж, хацрын яс гозойх боловч амгалан сайхан харж, байн байн инээнэ. Яков Саратов орж суухаар явах гэж буйг Клим мэдсэн байв. 

	Катин зохиолчийнд очоод Клим энэ бол миний байх газар биш гэж улам бүр бодох болов. Ардын тухай, тэднийг хайрлах тухай тэнд ярилцдаг үгсийг Клим аль хэдийнээс дуулсан билээ. Эл учир тэр үг хоосон хуурай дуулдаж сэтгэлийг нь үл хөдөлгөнө. Тэр үгс хүнд уйтгарыг төрүүлэх бөгөөд Клим тэдний үгийг сонсохгүй сууж бас чадна. 

	Тэр багшийг Дронов илт хорсон харахад Клим онц сонирхоно. Дроновын зан байдал бас гэнэт хувирчээ. Тэдний зан байдал хувирах нь Варавкийн авсан нэг төвөгтэй гоё цагийн зүү адил үсэрсэн мэт хувирч байх шиг санагдана. Тэр цагийн зүү аажим эргэх нь үгүй, нэг зурааснаас нөгөөд гэнэт гэнэт үсрэн хөдлөх ажгуу. Түүн лүгээ адил хүмүүс өчигдөрхөн хагас жилийн өмнө байсантайгаа адилхан харагдаж байтал өнөөдөр харвал нэг шинэ зан байдал гэнэт нэмэгдсэн байдаг билээ. 

	Дронов хар өмд, хар хөх цамц, мухар хошуутай шаахай өмссөн нь хачин инээдтэй харагдах болжээ. Гэвч царай алдаж нүд нь гөлийж хүүхэн хараа нь булингартаад олон хоног нойргүй хоносон хүн адил нүдний нь цагаан дээр улаан судлууд татжээ. Урьдын адил ховдог олон юм асуухгүй болж, ярих нь барагдаад хүний үгийг чагнахдаа гараа салаавчлаад өвгөн хүн адил эрхий хуруугаа эргүүлэн сууна. Хүний өөдөөс эгц харахгүй болж, байн байн ядарсан мэт хацраа төмбийлгөн үлээх ба санасан бодсоноо ил гаргахгүй болсон мэт харагдах болжээ. 

	Клим Рита хүүхнийд очиж ирэх болгондоо Дроновын худал хэлснийг илчлэхийг хүсэх боловч энэ нь өөрөө үйлчин хүүхэнтэй явдгаа мэдүүлэх байв. Клим бол амрагийн энэ анхны явдлаар хөөр бах барьж болохгүй гэдгээ ойлгодог байв. Гэтэл нэг үдэш Дронов Климийн өрөөнд эрээгүй орж ирээд эцсэн мэт лагхийтэл сууж, уруу царайтайгаар

	— Клим ээ, Варавка намайг Рязань хот руу алба хаалгахаар явуулах гээд байна. Энэ надад таарахгүй хэрэг. Тэнд, Рязаньд хэн намайг их сургуульд оруулж өгөх юм бэ? Тэгэхдээ бас Томилин шиг ацаг хөлсгүй хэн надад ном зааж өгөх юм бэ? гээд ширээн дээрээс дардаг цаасны иш гялгар шил авч нарны туяанд барьж байшингийн туурга, адарт солонго гэрэл ойлгож хараад

	— Маргарита байна. Түүнээс холдоно гэдэг надад гарзтай юм. Тогоогоо бариулж, товчоо хадуулж байсан юм сан. Тэгээд ч бас би бол түүний хувьд зөвхөн жимсний шүүс биш гэдгээ ойлгож байна гэжээ. 

	Дронов Климийн эхийн зураг дээр, нүүрэн дээр нь нөгөө туяагаа тусгахад нь доромжилж байгаа юм шиг Климд санагджээ. Клим ширээнээ сууж байснаа Ритагийн нэрийг дуулмагц болгоомжгүй огло үсрэн босжээ. Мөнөөхөн Дроновын наадаж буй толины гялбаа нүүрэн дээр нь туссан мэт нүдээ онийлгож

	— Чи битгий маягла гэж дурамжхан дуугарав. Дронов нөгөө гялгар шилийг ширээн дээр орхив. Клим тоомсоргүй янз үзүүлэх гэж албаар инээж,

	— Чи Ритатай одоо хүртэл явдаг гэж үү? гэхэд нь Дронов,

	— Яагаад явахгүй байх бил ээ? гэжээ. 

	Клим ширээний өнцөгт сууж, Дроновын нүүрийг ажив. Ритагийн тухай төвшнөөр ярих аялгуунд нь нэг сэжигтэй юм сонсогджээ. Клим огт мэдээгүй дүр эсгэж, их л найрсгаар тэр хүүхний талаар тодорхой асуухад Дроновын биеэ сайрхдаг зан нь хөдөлжээ. Нэг хэдий болсонд Клим Дроновыг «гар» гэж хашхирмаар санагджээ. 

	— Рита сайхан хүүхэн шүү! гэж Дроновын хэлэхэд Клим буруу харав. Дронов гэнэт царай барайлгаж, ондоо юм ярьсан нь

	— Томилиныг би мөд үзэж чадахгүй болно биз. Одоо ч заримдаа чихийг дайруулан дэлдээд авмаар санагдах юм. Би бол юм мэдэх хэрэгтэй байна. Гэтэл тэр хүн үл итгэхэд сургана. Томьёоны ухаан бол иш үндэсгүй юм гэж итгүүлнэ. Надаар яах гээд байгаа чөтгөр вэ! Хүн бол хүний оюунаар нэхсэн учир шалтгааны аалзны шүлсэн торыг тастаж, эрх чөлөөний хязгааргүйн дунд үсрэн орох ёстой гэж дандаа нуршина. Энэ чинь чармаа нүцгэн зугаалж яв гэсэн үг болж байна шүү дээ. Энэ кофе цайны тээрэм шиг юмны чихийг ямар чөтгөр мушгина вэ? гэжээ. Клим дуугарч ядан

	— Томилин их ухаантай хүн гэсэнд Дронов

	— Ухаантай гэнэ ээ? гэж илт элэглэх мэт инээснээ цаг харж, босоод

	— Чи Варавкатай яриарай гэжээ. 

	Дроновын гарсны хойно Климийн сэтгэл арай төвшин болов. Цонхны дэргэд зогсоод хайтан цэцгийн навчийг барилан, хорсон гомдох сэтгэлд дарагдан нүүрийг үрчийлгэнэ. Байшингийн гудамд Варавкийн дуу гарахыг сонсоод даруй гарч очвол Варавка толины өмнө зогсоод үнэгний сүүл адил сахлаа самнаж, ярвайж байв. Дронов Рязань явах нь уу гэж Климийн асуухад

	— Рязань, Рязань! Дуртай зүгтээ яваг. Битгий гуй! гэж ууртайвтар хэлэхэд нь Клим

	— Би түүний өмнөөс гуйх ч гэж бодоогүй явна гэж их зантайхан дуугарав. Варавка Климийн нуруугаар тэвэрч, өрөөндөө оруулаад

	— Энэ хөвгүүнээс би залхаж байна. Ажилд тун муу, хайхрамжгүй, бас ширүүн. Миний сэжиглэдэг улстай чалчих дуртайг нь яана гэхэд нь Клим томоотой янзаар

	— Тэр хүмүүст сэтгэл уягдаж, дандаа Катин зохиолчийнд сууж байдаг юм гэв. Варавка Климийг өөрийн бичгийн асар том ширээний хажууд зөөлөн сандал дээр суулгаад

	— Дронов, Макаров мэтийн жигтэй улсад чи юунд нь татагддагийг би мэдэхгүй юм. Тэднийг судалж байгаа юм уу? гэв. 

	Варавка бол их дооглонгуй, ихэнхдээ их эрс хүн билээ. Юмыг сэм сэм найрсгаар итгүүлэн ярьж чадна. Энэ хүн бусдаар илүү дутуу үг хялбархнаа яриулж чаддагийг Клим хэдийн мэдэх тул хойд эцэгтэйгээ их л хянамгай, бултамтгай ярихыг хичээдэг байв. Гэвч Варавка энэ удаа нэг зүйл ярих хэрэгтэй гэдэг сэтгэлийг Климд итгүүлж чаджээ. Лида Макаровтой хэтэрхий олон удаа уулзах болж, тэдний харилцаа янаг амрагийн холбоотой тун адилхан харагдана гэж Клим ярив. Энэ нь аяндаа илэрхий бөгөөд ухаан оюун тэнцүү хоёр томоотой хүн сэтгэл тогтворгүй залуу хүмүүсийн хойшдын амьдралын төлөө зовж, тэдний тухай хичээл тавин ярилцаж буй мэт байв. Лида Макаров хоёрын хачин харилцааны талаар дуугүй өнгөрнө гэдэг эвгүй байсан биз. 

	Варавка баавгайн нүд шиг нүдээ хэдэн хормын төдий аньж, сахлын доогуур гар шургуулж гэнэт дэвүүр адил дэлгэж, томоор инээмсэглэн

	— Романтизм гэдэг бол залуу насны өвчин юм. Чи бол түүнийг алгасан өнгөрсөн бол уу гэж би итгэнэ. Лидаг одоо Крым рүү, намар театрын сургуульд явуулах болно гэхэд нь Клим

	— Тэгвэл Макаров бас Москвагийн их сургуульд явна шүү дээ гэж сануулан хэлэв. 

	Варавка дуугарсангүй, хумсаа авч суухад нь хэсэг хумс үсэрч цаасанд дарагдсан ширээнээ тусав. Варавка тэмдэглэлийн дэвтэр авч нэг юм тэмдэглээд нэг дуу исгэрэх гээд чадсангүй. 

	— Чи Катиныд ордог уу? гэж асуугаад тэр даруй Климийн өвдгийг найртай алгадаж, — Чамд хэлэхэд чи тийш битгий очиж бай. Тэнд гэм хоргүй улс цуглаж, голдуу хүний арьсыг солих гэсэнтэй чанар адил үг ярилцах боловч тэдний тухай хүн ондоогоор бодож болно. Улсад улс төрийн цагдаа байдаг нь улс төрийн гэмт хэрэгтэн байгаа гэсэн үг юм. Улс төрийн бодлого одоо авгай хүний өргөн банзал адил маяг болоогүй ч гэсэн түүний эрч хэвээр байна. Хуучин итгэл байна. Орос оронд хувьсгалыг зөвхөн тариачдын дажин маягтай юм уу, өөрөөр хэлбэл соёлыг үр ашиггүй, эвдэн сүйтгэх үзэгдлийн төдийгөөр гаргаж болно гэж үздэг юм гэж ярив. 

	Варавка декабристуудын бослогын тухай ихэд ярив. Тэр бослогыг «өвөрмөц маягийн эмгэнэлт алиа жүжиг» гэж Петрийнхний хэргийг «мэргэжил нэгтэй чалчигчдын хуйвалдаан» гэж нэрлэв. Тэгээд ардын нөхдийн тухай ярьж амжаагүй байтал Климийн эх ихэмсэг алхсаар орж иржээ. Хөх ягаан палааз өмсөж, нүүрэндээ тор хийгээд энгэртээ урт оосортой сувд зүүжээ. 

	— Явах цаг болов! Чи хувцсаа солиогүй байна уу? гэж зандрангуй хэлэхэд нь

	— Өршөөгөөрэй! гэж Варавка гэмшсэн мэт хэлээд яаран тэнтгэнэн гүйж гарахдаа, — Бид хоёр их сонин юм ярив гэв. 

	Климийн эх энэ хүнийг дорд зардсан буюу морь мэт жолоодож байхыг харахад Климд аятайхан санагддаг байв. Климийн эх Варавкийн хойноос харж сүүрс алдаад сайхан үнэртэн анхилсан гараар хөвгүүний хөмсгийг засаж

	— Та хоёр юу ярив? гэхэд нь Клим Дроновын тухай санасан авч Лида Макаровын тухай яриад

	— Би арай зохисгүй үг хэлэв үү дээ гэхэд нь Вера Петровна яльгүй гайхаж

	— Ондоо яах вэ? Чи Лидагийн талаар эцэгт нь сануулах ёстой байсан юм гэжээ. Варавка үүдэнд ирж

	— Би бэлэн болов гэв. Урт дээл өмссөн нь улам овор сүртэй харагдана. 

	Тэд явав. Клим өмнө нь гэнэт хүрч ирсэн зорилтыг шийдэх хэрэгтэй юу, үгүй юү гэж учраа мэдэхгүй болсон хүн шиг болов. Цонхыг нээвэл үдшийн өтгөн агаар орж ирнэ. Хавирган саран жижигхэн орог саарал үүлний цаагуур далд оров. Клим «Рита дээр очъё» гэж шийдэв. 

	Тэгж шийдтэл Маргарита дээр очъё гэж гэнэт оргилсон хүслийг нь ямар нэгэн эвгүй юм санаанд нь орж саад хийжээ. Дроновын тухай тэсгэлгүй асуутал Дроновын ярьсан үнэн байвал яадаг билээ гэж болгоомжлох сэтгэл төрөв. Тийм үнэнийг хүсэхгүй байжээ. 

	Хашааны жигүүрийн байшингаас боодолтой, хайрцагтай юм барьсан хүмүүсийн бараан бараан дүрс цувран гарах нь харагдав. Катин зохиолч авга ах Яковыг сугадан явна. Клим гарч гар барьж явуулах юм уу гэж бодсоноо авга ах нь хэдийнээ тоож харахгүй болсныг санаад цонхны дэргэд очиж зогсов. Яковыг зохиолч бараан царайт хөтчийн тэргэнд түшиж суулгатал Яков

	— Нөгөө дугтуйтай юм хаана байна? гэж чанга асуусанд

	— Би барьж байна гэж зохиолчийн хэлэх нь сонстоно. 

	Морин тэрэг харанхуй гудамжаар хүндхэн найгалзан одов. 

	Авга Яков эсгий малгайгаа дараад эргэж ч харсангүй яваад өгчээ. Хашааны хаалган дээр зохиолчийн эхнэр, эгч, бас бус хоёр хүн зогсоод алчуур, малгайгаар даллан баясгалантайгаар

	— Баяртай, сайн яваарай! гэж хашхирч байв. 

	Энэ бүхэн нь нэг сонирхолгүй романы хэсгийг санагдуулах ба тэр номд ядуурч хоосорсон гэр бүлийг тэжээх гэж мужийн сайдын эхнэр болохоор явж байгаа нэгэн бүсгүйг үдэж мордуулж буй тухай гардаг ажээ. 

	Клим сүүрс алдаж, нам гүмийн дунд саяын хөдөлсөн тэрэгний чимээ замхарсаар буйг чагнаж байхдаа авга ах Яковын тухай бодож, түүний тухай ямар нэгэн утга төгөлдөр үг олох гэж бодовч толгойд нь «Хэрэв Дронов үнэн хэлсэн бол яана?» гэсэн гомдмоор бодол шумуул шиг жунгинаж байжээ. 

	Ингэж бодохоос түүний санаанд ондоо юм орохгүй гагцхүү Маргарита хүүхэн бодогдоно. Клим харанхуйд нэлээд уйтгарлан сууснаа өрөөндөө очиж, дэнлүү бариад толинд харвал нүүр нь ондоо хүний царай мэт их л гомдсон байдалтай харагджээ. Клим гэрлээ унтраагаад харанхуйгаар хувцсаа тайлж, орондоо ороод шурган хэвтэв. Нэг хэдэн минут хэвттэл Маргаритагийн худал хэлснийг өнөөдөр, энэ мөчид илчлэх нь зүйтэй гэж бат нут бодогджээ. Клим лаа барилгүй, харанхуйгаар хувцаслаад Ритагийнд очихоор явахдаа их л зориг орж, бат чанга алхалж явав. Маргарита хэзээ язааны танил дуугаар

	— За хүрээд ирэв үү! гэв. 

	Энэ үг хэдийнээс Климийн сэтгэлийг гутруулах болсон бөгөөд тэр үгэнд нь хэзээ ч баяр баясгалан, сэтгэл дүүрэн аялгуу сонсогддоггүй байжээ. Бүх л амьдралдаа олж цээжилсэн бололтой нэгэн хэвийн янагийн үгээр энхрийлэх нь улам ичгэвтэр санагдах болсон байв. Ингэж энхрийлдэг нь заримдаа Климийн сэтгэлийг зовуурьтай болгож, өөрийн биеийг хүндлэн үздэгийг нь тээнэгэлзүүлэхэд хүргэдэг байжээ. 

	Гэтэл энэ удаа мөнөөхөн танил үг бүр ч ондоо, өнгөгүй дуулджээ. Маргарита дөнгөж халуун усанд орж ирээд толины өмнө сууж, нойтон хар гэзгээ самнаж байв. Улаан нүүр нь хорсон гомдсон юм шиг харагдана. 

	Клим уруулаа дарвайлган баахан элэглэх мэт инээх боловч хорсохдоо гар нь чичирч, хүүхний халуун мөрөн дээр алгадсанд Рита зайлаад уурсаж

	— Өвдөнө. Чи яаж байна? гээд царайгаа төв болгож, — За ийм сонинтой, би сайхан газар сүмд очиж суух болов. Тэнд сургуульд охин хүүхдэд оёдол заана. Сургуулиас орон байр мөнгө өгнө гэнэ. Чи бид хоёр баяртай гэх цаг болжээ. Тийш нь эр хүн очуулдаггүй гэжээ. Рита цамцаа өвдөгтөө хүртэл шувтлан тайлж, хүзүүгээ, хөх дэлэнгээ арчих зуур

	— Нуруу арч! гэж гуйсан биш тушаасан янзтай хэлэв. 

	Хүүхний чармаа нүцгэн биеийг үзээд мөнөөхөн дотроо хадгалж ирсэн дайчин байдал нь алга болов. Гэвч нуруу арч гэж хүүхний тушаасан үг түүний зэвүүг хүргэжээ. Маргарита иймэрхүү юм хэзээ ч гуйдаггүй байв. Клим ямар ч эелдэг сайхан зантай байсан ч Ритагийн нурууг арчих зэргээр түүнд зарагдаж байсан удаа огт байхгүй санагдана. Клим дуугүй сууж байтал Рита

	— Чи залхуурч байна уу? гэв. 

	Климийн хорсол нь дүрэлзэж, аяархан боловч жигших мэт

	— Чи худал хэлсэн байна. Дронов чиний амраг... гэж хэлээд ийм үгээр, ингэж хэлэхгүй байж гэдгээ Клим тэр дороо ухаарчээ. Маргарита цаашаа харж тонгойгоод шинэ гутал өмсөх зуур дор нь хариулаагүй боловч төвшнөөр

	— Амар юм болжээ гээд, — Фенька чамд хэлэв үү? гэв. 

	Энэ асуулт Климийн элэг рүү ёврох шиг болов. Бүснийхээ гуулин толийг салганасан хуруугаар торжигнуулан, ондоо юм хэлэх нь үү? гэж хүлээтэл Маргарита гутлаа үдэж үг дуугарсангүй. 

	— Надад Дронов өөрөө хэлсэн юм гэж Клим гүжирмэг хэлэв. Рита босож банзлаа өргөж хөлөө шинжлэх мэт хараад дахин сууж сэтгэл амрах мэт санаа алдаж

	— Сайн юм болжээ. Би чамтай үүнээс хойш амраглахгүй гэж чамд яаж хэлье дээ гэж долоо хоног бодлоо гэжээ. 

	Маргаритагийн энэ үг Климийн ухаан балартуулахад хүргэж, бараг сандарсан мэт

	— Чи юунд худал хэлсэн юм бэ? гэхэд нь хүүхэн жигд намуун дуугаар

	— Чиний ээж надад мөнгө төлөхдөө чамд үнэнийг ярь гэж төлсөн биш, чамайг гудамжны завхай хүүхнүүдтэй явж, элдэв зан биедээ халдаах вий гэсэндээ төлсөн юм гэж хэлэхдээ энэ ярьж байгаагаасаа ондоо юм бодох мэт цонхоор ширтэж байв. 

	Климийн нүүр түлэгдэх шиг болж

	— Худлаа миний ээж тэгэхгүй... гэж хашхирав. Рита

	— Гутал хавчиж байна гэж аяархан хэлээд хөлөө хормой доогуур хийж, хэн нэгийг муухай хараагаад тоомсоргүй сургах мэт өгүүлсэн нь

	— Чи ээждээ уурлах явдалгүй. Тэр хүн чиний төлөө санаа тавьсан юм. Хүүгийнхээ төлөө ийм санаа тавьдаг эх энэ хотод гуравхан байдгийг би мэднэ гэжээ. 

	Энэ бузар үгийг дуулахдаа Климийн толгой дүйрч, хөл нь салганаж байв. Хэрэв Рита энэ үгээ ийм тоомсоргүй хэлээгүй бол энэ хүүхэн Климийг басамжлан шоолж хэлэв гэж бодож болох байлаа. 

	«Миний ээж энэ хүүхнийг хөлсөлсөн хэрэг байх нь. Энэнд мөнгө төлдөг учраас энэ өөдөлшгүй амьтан тийм шунаг биш байсан шүү!» гэж бодов. 

	— Чиний эх хэдий бардам зантай хэдийгээр намайг гомдоосон боловч тийм эх ховор гэж би ямар ч гэсэн хэлнэ. Харин одоо Ваняг Рязань руу битгий явуулаач гэхэд минь хэрэгсээгүй болохоор чи одоо над дээр битгий ирж бай. Би ч ажил хийх гэж танайд очихгүй гэж Маргарита хэлсэн үгэнд нь айлгасан далайлгасан буюу ер энэ хүүхэн очиж ажлыг нь хийхгүй бол Самгиных, Варавкийнх хамгийн жаргалгүй айл болно гэж бодсон юм шиг байдал илэрчээ. 

	Клим суран бүсээ тайлаад Ритагийн улайж, хөлөрсөн нүүр лүү нь шавхуурдмаар санагджээ. Гэвч Клим тийм балмад явдал гаргаж чадахгүйгээ мэдээд ичиж гомдсоноос нүүр нь бас час улайжээ. Клим Маргаритын царай руу харсан ч үгүй, үг хэлсэн ч үгүй гарч явахад тэр хүүхэн хойноос нь

	— Пээ яасан муухай юм, урьд их дотно байсан юм сан гэж буруушаах мэт дуу алджээ. 

	Клим гадаа гудамжаар тэнэж, хотын цэцэрлэгт очиж суугаад одоо яах вэ? гэж бодов. Дроновыг барьж зодмоор санагдана. Эсхүл Маргарита хүүхнийг янхан адил хөлсөлдөг гэж түүнд яримаар санагдана. Эхдээ айхтар хурц үг хэлж, ичээмээр санагдана. Гэвч энэ хүсэл нь орхигдож Маргарита хүүхний тухай улам чиг бат бодогдоно. Клим энэ хүүхэнд их өршөөнгүй хандаж сурсан байлаа. Клим юм болгоныг ноцтойгоор бодож чадах тул энэ хүүхний тухай анх удаа ноцтойгоор бодов. Маргаритын дүр учир нь үл ойлгогдох хоёрдмол болж ирэв. Түүний эргэлзээгүй үнэн шударга энхрий зантай нь, заримдаа энгийн инээдтэй мөртөө үнэн сэтгэлийн үг ярьдаг нь бодогдоно. Бас Мопассаны зохиолын нэг баатрыг хайрт хүнээс нь салгахад хүргэсэн хайр дурлалын тийм тэнэг нялуун үг хэлдэг нь бодогдоно. Дроновыг хэрхэн энхрийлж, юу гэж шивгэнэж байсан бол? Тэр хүүхэн Климийн бие сэтгэлийг баясуулах гэж хэчнээн халамжтай байсан нь мухар сохор бодогдов. Гэтэл энэ хүүхэн яаж тийнхүү мэдэгдэхгүй эвтэйхэн худал хэлж чадна аа? гэж бодов. Халамжит гурван эх байдаг гэж хэлсэн нь Климийн санаанд оров. Маргарита хүүхний асрамжид надаас ондоо бас над шиг хоёр хүн байдаг ажээ гэж тэр бодов. Ингэж бодтол

	«Энэ хүүхэн ер нь янхан юм уу, асралт эгч юм уу?» гэж хачин гаж санаа Климийн тархинд харван оров. 

	Гэтэл Рита дөрөв дэх эр болох хамгийн царай муутай Дроновт л хайртай бололтой гэж бодтол нөгөө хачин санаа нь алга болжээ. Энэ бүхнийг бодоход улам ой гутах, гомдох сэтгэл төрж, бие сэтгэл тэсвэрлэшгүй хэцүү бэрх атал Клим тэр бүх бодлоо тархи толгойноос зайлуулж чадахгүй байжээ. Клим харанхуй хоосон голын тийш нүүрээ хандуулан, ширмэн сандал дээр сууж байв. Голын ус бүдэгхэн сүүмэлзэх нь асар том гөлмөн төмөр адил үзэгдэх бөгөөд залхуурсан мэт чимээ аниргүй гүвэлзэх нь их хол мэт санагдах аж. Саргүй харанхуй шөнө тэнгэрийн од усан дээр тусах нь шөлний тос адил харагдана. Климийн ард хүмүүс нааш цааш холхиж, үг ярилцах инээлдэх нь сонстоно. Нэг зальтайхан шингэн дуутай хүн "La donna e mobile"3 гэдгийн аяар:

	 

	Энхрий зөөлөн дууг чинь

	Би сонсож байна. 

	Энэ дууг сонсоход 

	Эрхбиш мөнгө хэрэгтэй биз

	 

	гэж дуулах нь сонстоно. 

	Энэ дуунд ой гутмаар шившигт байдал илэрнэ. Климийн гэнэт айдас хүрч, үсрэн босож шалавхан гэртээ харив. 

	Энэ үес Климийн эх, Варавка хоёр зусланд гарсан байв. Алина бас зусланд сууна. Лида, Сомовын Люба хоёр Крым орсон байлаа. Клим байшин засварыг харж, бас Ржигаар латин хэл заалгах гэж ганцаар үлдсэн байжээ. Клим цорын ганцаар тул тогтсон зуршлыг журамлах албагүй сэтгэлийн их шарх нь их л удаан эдгэж байв. Маргарита хүүхэн бас л бодогдох боловч урьдын адил байж сууж чадахгүй болтол бодогдох нь үгүй. Гомдох сэтгэл нь гайгүй болох тусам уг явдлын учир нь улам бүр эс ойлгогдоно. Энэ нь Маргарита хүүхний тухай их л ондоогоор бодоход хүргэж байжээ. Маргаритаг шал ухаангүй хүүхэн гэж Клим бодсон нь үгүй. Түүний сурган хэлсэн үгс сэтгэлд нь байн байн орж ирэх бөгөөд тэр үгс нь эм хүнийг хорсон үзсэн аялгуугаар бүрхэгдсэн мэт санагдах ажгуу. Нэг шөнө Маргарита орноос үсрэн босож хөлстэй биеэ зүлгүүрээр арчиж байгаад сайшаах мэт

	— Их халуун биш биетэй чинь сайн хэрэг. Манай эгч халуун биетэй хүнийг үнс болтол нь шатааж хайлуулах дуртай сан. Ер биднээс болж олон хүн амиа өгсөн дөө гэжээ. Бас нэг удаа их л энхрий үнэнээр ярьсан нь

	— Эмсийн янаг хайранд чи битгий итгэ. Эмс хүүхнүүд сэтгэлээрээ янаг биш, биеэрээ янаг байдгийг санаж яваарай. Эхнэрүүд ямар зальтай гэж бодно! Бас хортой. Эмс эхнэрүүд нэг нэгдээ дургүй юм. Тэд нэг нь нөгөөгөө атаархан хорсож хардгийг чи гудамжнаа үзээрэй. Цөм ховдог шунахай учраас тийм зантай юм. Энэ дэлхий дээр надаас өөр бас эм байдаг ажээ гэж тэд уурсан явдаг юм шүү гэжээ. 

	Рита бас нэг эр эмийн явдал ярьж эхлэхэд нь Климийн нойр хүрээд зүүрмэглэжээ. Тэр ярианаас Климийн санаанд:

	— Тэр эм яах хэрэгтэй байсан бэ? Ганцхан түүнийг надаас хөндийрүүлж авах хэрэгтэй байсан юм. Харав уу, би чамайг бодвол илүү аргатай байгаа биз? гэсэн хэдхэн үг үлдсэн ажээ. 

	Рита юутай элбэг, нэг янзын үгээр сурган хэлж байсан нь санагдаж, ер намайг хууран мэхэлж байснаа битүүхэн таниулах гэж тэгж ярьдаг байсан байж магадгүй гэж Клим бодоход бэлэн байжээ. 

	«Би Ритаг цагаатгахыг хүсэх үү?» гэж Клим өөрөөс асууна. Гэтэл гэнэт Дроновын хавтгай нүүр, биеэ сайрхдаг инээвхийлэл нүдний өмнө харагдаж Маргаритын тухай ичгүүргүй ярьдаг үгс санаанд нь орно. 

	«Хэрэв усанд унавал Варя Борисыг живүүлдэг шиг Рита намайг живүүлэх биз!» гэж Клим хорсон бодов. 

	Ритаг бодоод дотор хорсовч бас очих юм сан гэсэн гутамшигт дур нь хүрэхэд бүр ч бухимдан хорсох бөлгөө. Клим сүүлдээ энэ уур хор шараа барилга засаж буй ажилчдад чиглүүлдэг байв. 

	Самгины байшингийн өмнө арай жишүү газар барилгын ажилчид хуучин хуаран маягийн нэг байшин буулгаж байв. Ядуухан жижиг цонхтой тэр хоёр давхар байшин урьд шар будагтай байсан бололтой байдаг билээ. Худалдаачдын клуб байсан тэр байшинг Варавка худалдан авсан байв. Тэнд шороо тоосонд дарагдсан хориод хүн ажил хийх боловч тоос дарсан үс ноос болсон нүүртэй, дугариг нүдтэй, зузаан уруултай, бужгар хар хүү, хөх цамцтай, урт хормогчтой нэг атигар өвгөн ийм хоёр хүн бусдаас онц содон харагдана. Тэр залуу хүн ширэм адил хүнд гартаа царил бариад хуучин байшингийн туурганы бөх наалдсан туйпууг бутлах гэж сэхээгүй нүдэх нь үзэгдэнэ. Тэр залуу хүний бяр тэнхээ маш их агаад бяраараа наадам хийх тул атигар өвгөн хөөргөж чарласан мэт дуугаар,

	— Мотя! Балбаад бай! Нураагаад бай! Мөд дууслаа шүү! гэнэ. Аравны дарга болох овор биетэй шар сахалтай тариачин эр

	— Николаич чи, битгий эрхэл. Туйпуу бутлаад ямар ашиг байна! гэхэд атигар өвгөн хошигнож

	— Би буталж байна уу? Мотя л бут цохиж байна. Мотя чи, базарваань их бяртай юм аа! гэнэ. 

	Гэтэл атигар өвгөн өөрөө наалдсан тоосгоны завсрыг олж цохихыг бодохгүй бүтэн туйпуу дээр нүднэ. Аравны дарга энэ хуучин туйпуу шинээсээ бөх нягт учир хэрэг болно гэж хайхрамжгүй хэлэхэд

	— Зүйтэй! Манай эцэг өвгөд биднийг бодвол илүү сайн хийж байсан байна. Мотя аа! гэж атигар өвгөн чарлана. 

	Бусад ажилчид байшингийн ханыг аятайхан нурааж байхад атигар өвгөний хөдөлж байгаа нь бусдын нутагт цөмрөн орсон догшин дайсан адил санагдах ажгуу. Нөгөө Мотя гэдэг нь машин адил сохроор хөдлөх бөгөөд хэдэн туйпуу давхраар нураах болбол чих дүлийрэм чанга амьсгаалах тул бусад нь инээлдэж, исгэрэлдэж байх нь үзэгдэнэ. Атигар өвгөн улайрч

	— Нураагаад бай! гэж аймаар чарлана. 

	«Яасан мангуу дүүрэн амьтан бэ!» гэж Клим боддог байв. Энэ бүхнийг хараад нурсан байшингийнхаа өмнө уйдан байсан эмэг эх нь хотын гудамжнаа болсон явдал, гимназийн өөдөөс харсан талбайд зээлийн гуанзны үүдэнд хөдөөгийн согтуу хүн агсам тавьж үйлдвэрийн ажилчид зодоо хийж байсан явдал санагдана. Бас л эмэг эхийн нүднийхээ нулимсыг унагаж байсан нь санагдтал согтуу, зальтай, залхуу ардын тухай Варавкийн хэлдэг хортой ёжтой үгс санагдана. Маргарита хүүхэнтэй явдал болсноос хойш Климд хүн болгон дорой муу харагдах болжээ. Их сүжигтэй, ариухан царайтай хашаач өвгөн Степан ч тэр, амтат боов цадахаа мэдэхгүй чихэж байдаг бүдүүн дуугүй Феня хүүхэн ч тэр цөм ядуу дорой санагдах болжээ. 

	Клим дотроо инээмсэглэн «Ард» гэж бодоход нь ардыг хайрлах тухай тэднийг гэгээрүүлэхийн тулд ажил хийх хэрэгтэйн тухай халуун үг санаанд нь орно. 

	Клим ардын тухай үг ярилцах гэж Томилиныд очно. Үүнд гутсан сэтгэлээ засаж ч юунай магад гэж далдуур горилон очдог байв. Гэтэл Томилин гуулин шар толгойгоо сэгсэрч

	— Ардын төлөө үнэн сонирхдог улс бол үйлдвэрийн эзэд, нэр алдар хүсэгчид, социалистууд мөн. Ард гэдэг сэдвийг би сонирхдоггүй гэдэг билээ. 

	Томилон чинээжиж байх шиг санагдана. Тэр цэвэрхэн хувцасладаг болсноор барахгүй, тасалгааны нь хананд герман, франц, англи гурван хэлний шинэ ном дүүрэн хураалттай харагдах болжээ. Томилин түүнийгээ тайлбарлан ярихдаа

	— Оросоор уншаад дэмий. Оросоор сэтгэлд орох нь сонин, бодох нь эв дүй муутай, дандаа юмыг дуурайна. Өөрөө бодож чаддаггүй, оросын сэтгэдэг ёс нь дэндүү наагуур учир бүдүүлэг болно. Санаа гэдэг бол юманд эргэлзэж байж сая үр ашигтай болно. Оросын оюун ухаан нь энэтхэг хятад хүний оюун ухаантай нэг адил юмыг авсаар итгэхгүй, баримталдаггүй юм. Юу л гэвэл цөмөөрөө итгэх бишрэх гээд байдаг юм. Христост биширнэ. Хувилахуй ухаанд биширнэ. Ард түмэнд биширнэ. Гэтэл бишрэх гэдэг бол амгалан суух гэсэн үг мөн. Манайд толгой дааж сэтгэдэг хүмүүс алга гэнэ.

	Энэ номлол цөмөөр Климийн санаанд таарах нь үгүй, олонх нь огтхон ч хүлээж авшгүй санагдана. Гэвч эсгий шаахай чирч, заримдаа хөл нүцгэн алхах алхаандаа айзам нийлүүлэн ярих Томилины үгийг алгасалгүй тогтоож авахыг Клим үнэнээс хичээдэг билээ. 

	— Хүмүүсийн өөрсдийн тулд, тэдний ашиг жаргалын тулд гэсэн үнэн гэж байдаггүй. Давтан хэлэхэд хүн амар суух гэж үнэнийг хүснэ. Үүнийг шинжлэх ухааны үнэн гэдэг юм бүрэн хангаж чадна. Би бол түүний практик ач холбогдлыг үгүйсгэдэггүй гэж ярьдаг авай. 

	Клим нэг өдөр Томилин багшийнд очтол гэрийн эзэн бэлэвсэн эхнэр оруулсангүй. Тэр эхнэрийн эр тогооч хүн байгаад уушгины хатгалгаар үхсэн билээ. Тэр эхнэр байшингийн үүдний шатан дээр суугаад тос дааварласан гялалзсан цулцгар нүүрэнд нь шавах ялааг далдуу модны мөчрөөр үргээж байв. Дөчөөд насны тэр эхнэр бол хөхүүл эм шиг том хөхтэй, хүнд янзын эхнэр билээ. Климийг очиход босож, палхгар ууцаараа хаалга халхлан хонин шар нүдээр инээвхийлж

	— Өршөөгөөрэй, Томилин юм бичиж байгаа, хэнийг ч битгий оруул гэсэн дээ. Иннокентию ламбугайг ч оруулаагүй шүү. Манай хүнтэй уулзах гэж шашны сургуулийн эх дагинын сүмийн санваартан олон ирдэг болсон шүү гэжээ. 

	Ингэж ярихдаа шүлсэндээ цацаж байгаад бачим ярихад нь хонин бор нүд нь баясгалантайгаар гэрэлтэж байв. Томилины тухай их л олон юм ярих янзтай байв. Клим ёсыг бодож хоёр нэг минут чагнаж байтал эхнэр санаа алдаж

	— Энэ хүнийг анхандаа би өрөвддөг байлаа. Одоо айгаад байдаг болов гэхэд нь Клим буцжээ. 

	Макаров огт зохисгүй цагаар байн байн ирдэг байв. Зотон даавуу цамц өмсөж, өргөн суран бүс бүслээд өвсөн шаахай холхиндог углаж тоосонд дарагдсан явна. Алаг үс нь сэгсийтэл ургаад дацан хийдэд суудаг бурсан хувраг мэт болжээ. Нүүр нь нар салхинд борлоод чих хамрын нь арьс загасны хайрс адил халтартжээ. Нүд нь улам уйтгартай харагдах атал заримдаа ер бусын гэрэлтэн явахыг Клим харахдаа балар битүүлэг сэжиг төрдөг билээ. Клим ер Макаровтой их л болгоомжтой уулзах ба түүний балиар хувцсыг хараад жигшдэгээ ил гаргадаггүй байв. Макаров хөдөө тосгон сүм хийдээр хэсэж ирээд харь орноор аялсан хүн мэт ярина. Гэтэл юу ярьсан ч эм хүний тухай боддог, ярьдаг нь илхэн байдаг билээ. 

	— Чи хүн ардыг судалж явна уу? гэхэд

	— Өөрийгөө, эртний мэргэдийн гэрээсээр өөрийгөө судалж байна. Ардыг судлах гэдэг чинь юу гэсэн үг вэ? Дуу бичиж авах гэж үү? Хүүхнүүд нь ичмээр дэмий дуу дуулна. Өвгөчүүл нь үхэгсдийг оршуулснаа ярина. Нөхөр минь, дуу байхгүй бол бас л зугаагүй шүү гээд дүүрэн шороо чихсэн юм уу гэмээр үнгэгдсэн тамхиа имэрч

	— Миний бодоход Толстойн үзэлтнүүд зөв шиг санагдана. Ер хүний хийж болох хамгийн ухаантай юм бол Варавкийн хэлдгээр дахин тэнэг болох л байна. Магадгүй бид ёстой цэцэн мэргэдийг нохой адил төөрүүлж орхидог биш үү? гэжээ. 

	Энэ асуултыг ганцхан Томилины хэлдгээр хариулж болохыг Клим мэдэх атал Макаров бас түүнийг нь мэдэх байжээ. Клим үг дуугарсангүй, харин дотроо бодсон нь Макаров хэрэв Рита мэтийн хэн нэг бүсгүйтэй амраг болчихвол сэтгэлийн нь бүх зовлон арилах сан байгаа. Энэ сэгсгэр голшиг хархүү Дроновоос нөгөө үйлчин хүүхнийг булаагаад Лидагийн энүүгээр эргэлдэхийг больчихвол бүр ч сайн сан гэж бодож байв. Макаров Лидаг сураглаж асуух нь үгүй боловч заримдаа юм ярьж байснаа гэнэт гэдэсхийж адар ширтэн чимээ чагнадгийг үзвэл «Лида хүрээд иржээ» гэж боддог биз гэж Клим тааварладаг байв. 

	Макаров юм бодож, амандаа өгүүлэх нь

	— Юмны учрыг мэдэх гэдэг заримдаа тэнэг юм шиг санагдана. Би хэдэн шөнө хөдөө хээр хонож үзлээ. Нойр эс хүрнэ. Од харж ном бодож хэвттэл гэнэт хэрвээ орчлон ертөнцийн сүр жавхлан, хязгааргүй уудам нь шал дэмий юм бол энэ ертөнцийг хэн хялбар ойлгомжтой болгох юм бэ? гэж санагдах юм гэхэд нь Клим

	— Энэ чинь Томилины хэлдэг үг байна гэсэнд

	— Хэн ч хэлсэн хамаагүй. Гагцхүү хүн бол өөрийнхөө ухаанд өөрөө хүрэхгүй болох нь байна шүү дээ гэжээ. 

	Дэлхий ертөнцийн талаар Макаровын сэтгэл дундуур явдагт нь Клим зэвүүрхэж байв. Макаров мэдэхгүй байж гүн ухаанаар наадаж, Томилиныг бүдүүлэг дуурайж байгаа юм шиг санагдах ажгуу. 

	Клим нөхрийг харалгүй баахан уцаар янзтай

	— Хоёр гурван жилийн хойно бид энэ тухай ийм... гээд «хоосон тэнэг юм» бодохгүй болох биз гэж хэлэх гэснээ биеэ барьж

	— Ийм гэнэн юм бодохгүй болно биз гэв. 

	Макаров тамхиа шаахайн уланд нитгэрч унтраагаад

	— Тэнэг болно гэж үү? гэв. 

	Макаров Климээс төгрөг гуйж аваад гарч одов. Цонхоор харвал их л хөнгөн яаруу явж буйг үзээд Клим хойноос нь нударга зангидан харуулмаар санагджээ. 

	Бямба гарагт Клим зуслан орохоор явав. Байшингийн саравчит тагтанд Климийн эх зөөлөн сандалд сууж, Лида цагаан хувцас өмсөж, хөх ягаан алчуур нөмрөөд багана түшээд зогсож байхыг Клим холоос хараад бие эвгүй арзасхийж, морин тэрэг, хэдий аяархан шогшивч 

	— Аяар яв! гэж өөрийн эрхгүй дуугарчээ. 

	Лида инээсэн ч үгүй гар бариад нэгэнтээ ёозгүй харахад нь Климийн зориг мохжээ. Хоёр сарын дотор Лида их ондоо болж ерөөс бор царай нь улам харлаад яльгүй эрсдүү дуу нь улам шимтэй болжээ. Климийн эхэд ярих нь

	— Далай гэдэг миний бодсонтой огт адилгүй юм. Тэр чинь ердөө л их том, шингэн уйтгар байна шүү дээ. Уул гэж бас тэнгэрт тулсан уйтгартай чулуу юм. Шөнө тэр уулнууд шахаж ирээд орон байшинг ус руу түлхэх гэж байгаа юм шиг, тэгэхээр нь тэнгис далай тосоод авах гэж байгаа юм шиг санагдах юм гэхэд Вера Петровна ойн тийш зам руу харж,

	— Шөнө юм боддоггүй, унтдаг биз дээ гэсэнд,

	— Тэнд далайн давлагаа шуугиан нойр хүргэдэггүй. Хад чулуу нь шүд хавирч буй мэт хяхнаж, тэнгис далай бол түмэн гахай хооллож байгаа юм шиг тамшаална... гэж ярив. 

	— Чи тийм л хүнийрхүү хүн шүү дээ гэж Вера Петровна хэлээд түр дуугүй болоход нь ондоо үг хэлэх гээд болив гэж Клим таажээ. Климийн үзвэл Лида бүр бие бялдар гүйцсэн хүүхэн болжээ. Харц нь тогтуун, ямар нэгийг тэсвэрлэн хүлээж байх шиг санагдана. Ярих гэснээ бүгдийг түргэн дуусгах гэж байгаа юм шиг багынхаасаа их яаруу бачим ярьдаг болжээ. 

	— Крым сайхан гэж хүн болгон яагаад хэлдгийн учрыг би мэдэхгүй юм гэнэ. 

	Лидагийн зөрүүд аашинд Климийн эх эгдүүцэж байгаа бололтой уруулаа чанга зуугаад хамрын нь үзүүр улайж, чичирч байх шиг Климд харагджээ. Клим

	— Олонх хүн гоо сайхныг эрэх атал цөөхөн хүн түүнийг бүтээнэ. Амьдралд үнэн байдаггүйн адил байгальд гоо сайхан юм огт байхгүй байж болох юм. Үнэн гоо сайхан хоёрыг хүн бүтээнэ... гэж ярьсанд Лида гүйцэд сонссонгүй

	— Чи ч бүр том эр хүн болжээ гэв. 

	Вера Петровна босож тасалгаанд орох зуур зориуд чангаар

	— Клим чи гоо сайхны тухай тун сонин сайхнаар ярилаа... гэв. 

	Клим Лидатай хоёулхнаа үлдэхэд жигтэй санагдаж, юу ярихаа мэдэхгүй болжээ. Лида саравчийн доогуур явж байснаа ойн тийш харж

	— Аав гөрөөнд явсан уу? гэв. 

	— Тийм ээ. 

	— Ганцаар уу? 

	— Хөдөөгийн хүнтэй явсан. Яагаа вэ хавар мужийн сайдын тушаалаар жанчигдсан долоогийн нэгтэй явсан даа. 

	— Тийм үү? Тэр газар бас хаана гэнэ, хөдөөгийн тариачид дажин гаргасан гэнэ билээ. Тэднийг бүр буудсан байх... За ядраад байна, явъя гэж Лида хэлэв. 

	Лида саравчнаас бууж, нарийхан нарийхан хусан төгөл рүү явахдаа Климийг харалгүйгээр

	— Люба нэг уушгины өвчтэй хүүхний хоршоо нөхрийн байр луу явсан шүү гэв. 

	Лида хусан дотор орж үзэгдэхгүй болов. Клим өөрийгөө тоосонгүй гэж баахан бухимдан хоцорчээ. Клим зөөлөн сандал дээр суугаад шарласан франц ном байхыг авч үзвэл Мопассаны «Үхэл шиг хүчтэй» гэсэн роман байв. Тэр номоор өвдгөө тогшиж суухад нь толгойд нь түмэн янзын бодол орж ирнэ. Энэ хүүхэн бол Ритагийнх шиг янаг хайрыг мэддэггүй биз гэж бодов. Энэ охины туялзсан нарийхан бие нүцгэн байхдаа ямар байдаг бол гэж бодоход санаанд нь буухгүй байжээ. Эхийн нь хамар улайсныг санаад эртүүр зусланд ирэхэд эх нь энэ саравчинд суугаад Варавкатай ярилцаж байсан үгс бодогдоно. Тэгэхэд Клим өрөөндөө хэвтэж байтал эх нь их л баясгалантай байгаа бололтой

	— Бурхан минь, чи чинь халзарч эхлэх нь гэхэд нь Варавка

	— Би чиний санчигт ганц ч цагаан үс олж харахгүй юм. Миний нүд тийм эелдэг юм байж дээ гэхэд

	— Чи уурлаж байна уу? гэж Климийн эх гайхсанд

	— Уурлаагүй ээ. Гэвч эмэгтэй хүнээс дуулахад онц баярлахааргүй үг байдаг юм. Тэр тусмаа францчуудын наалинхай занг тун сайн мэддэг эмэгтэйгээс дуулахад бүр ч тусгүй байдаг билээ гэжээ. 

	— Хайртай хүүхнээс үү? 

	— Тийм ээ хайртай хүүхнээс дуулахад гэж Варавка нэмж хэлж билээ. 

	Эхийн тухай Маргаритын ярьсныг санаад Клим номыг шалан дээр чулуудаж, хусан төгөл тийш харав. Лида харагдсангүй. 

	«Сонин юм. Энэ хүүхэн Макаровтой яаж уулздаг бол? Эр эм хүний нууцыг олж амссаныг минь мэдэж байгаа бол уу? Хэрэв гадарласан бол харцнаас нь мэдэж болох уу? Явдал гаргасан залуу хүнийг охид эмс хараад мэддэг гэж Дронов ярьсан билээ. Макаровын талаар ээж хэлэхдээ, нүдийг нь харахад энэ хөвгүүн яах аргагүй завхай хүүхэд гэдэг билээ. Ээж зөвхөн журмыг бодож тэнгэрт мөргөдөг мөртөө үг хэлэхдээ дандаа бурхныг дурдах болжээ» гэж бодов. 

	Клим зөөлөн сандал дээр найгалзан ганхаж суухдаа, Лидаг ирэв гэж сэтгэл догдолсноос тэр үү ер юм бодох сөхөөгүй болсон мэт санагджээ. Гэтэл намайг Маргарита хүүхэнтэй явдал гаргасныг зарц хүүхэн Фенягаас Лида дуулсан байх магадгүй гэж айснаас сэтгэл ингэж хачин болсон байна шүү гэж Клим мэдэв. 

	«Хэрэв ээж хөлслөөгүй бол тэр хүүхэн надтай унтахгүй байсан биз. Бас ховор эх гэнэ шүү...» гэж Клим бодов. 

	Нэг мэдвэл Лида гадуур зугаалан яваад ирсэн байв. Оройн хоол идэхээр тэднийг сууцгаахад Лида унтсан байв. Маргааш нь мөн л их зантай явж байх нь үзэгдэв. Вера Петровна юм асуувал үгээр зөрж маргах гэсэн мэт тун ч эелдэг биш хариулж байв. Вера Петровна Мопассаны номыг харуулж

	— Чи үүнийг уншсан уу? гэхэд нь Лида

	— Уншсан. Сонин биш гэв. 

	— Тийм үү? Надад бол сайхан санагдана. 

	— Ном унших гэдэг хуучирсан заншил болжээ. Тэртэй тэргүй л хүний хүзүүгээр амьдрах болно шүү дээ. Гэтэл хүмүүс нэг нэгнээс энэ тэр номыг уншсан уу? гэж асуудаг гэж Лида ярьсанд Вера Петровна үзтэл гомдох шиг болж

	— Бурхан минь, чи юу яриад байна даа гэсэнд Лида мушилзаж

	— Бор богширго шиг шулганаад байна уу. Энэ номд хайр дурлал бол «үхлээс хүчтэй» гэж буруу хэлсэн байна гэхэд нь Вера Петровна инээж

	— Тийм үү? Чи бас мэддэг юм уу? гэсэнд

	— Намайг харахад хүмүүс тав дахин дурлалцаад амьд явж байдаг гэжээ. 

	Энэ хоёр маргах нь гэж Клим бодож суухдаа Лидагаас баахан зориг шантран байжээ. 

	Клим шөнө орой болсон хойно хот явав. Зуслангийн галт тэрэгний хуучин эвдэрхий вагон найгалзан, хөдөөгийн тариачдын морин тэрэг адил дэнжгэнэнэ. Вагоны цонхоор ой мод харлаж, тэнгэрт гал гялалзана. Ямар нэг эвгүй явдал гарч магадгүй гэж санагдан Климийн дотор түгшинэ. Өөрийн тухай бодоход нь нэгэн жигтэй бүсгүй хөндлөнгөөс сэтгэлд нь орж ирээд албаар бодогдоод байх нь бүр ч бэрх байжээ. Тэр хүүхний тоглоом хийх мэт сэтгэл санааны учрыг олох гэж яаж ч бодовч олдохгүй ажээ. Тэр хүүхэн, ер хүн болгон бичсэн тоо адил тод байвал зүйтэй юм санж. Ямар нэг хатуу хил хязгаарт нь хүрэхэд л миний хөнгөн жирийн аж төрөхөд энэ бүх хоосон санаа бодол саад хийж байсан байна шүү гэж ил тод мэдэгддэг бол таарах юм гэж Клим бодно.

	Хэд хоноод Лида эцгийн хамт хотод ирэв. Клим тэр хоёрыг хамт байшин тойрон хог, модны зоргодос дундуур шаварчдын тавьсан модон шатаар явж байв. Төмөрчид байшингийн төмөр дээврийг нижигнэтэл дэлдэнэ. Варавка сахлаа ууртайгаар шувтран хараал тавьж

	— Ажил хийх нь авсчид шиг улс шүү гэж хачин хачин үг хэлж явав. Лида эцгийгээ сугадаад урьд нь эрхэлдэггүй атал эрхэлж

	— Аав аа, та бүхэл хот барьсан ч бэлэн байх шив дээ гэхэд

	— Бэлэн байна! Арваад хот барьсан ч бэлэн байна. Хот гэдэг бол зөгийн ялдамхан үүр мөн. Хотод соёлын бал цуглана. Бид орос орны хөдөө тосгоныхны тал хувийг хотод сорон авчрах хэрэгтэй байна. Тэгвэл сая аж төрж болно гэж Варавка ярив. 

	Варавка охинтойгоо, Климтэй энэ мэтээр элдвийг ярьж, ажилчдыг аашилж явснаа тэдэнд цайны арав таван мөнгө өгөөд нэг тийш явжээ. Лида дээд давхарт өрөөндөө ороод таг чиг болов. Харин оройн хоолон дээр Таня Куликова юм ярихад

	— Яагаад сонин гэж? хэмээн дахин дахин асууж авхайг уурлуулж байв. 

	Таня Куликова үнэхээр хүнд үзэгдэж харагдахгүй болох гэсэн мэт үс нь цайж бие нь хатжээ. 

	— Та нар залгамж үеийнх байж ном бага уншиж, юм бага мэдэж байна шүү гэхэд нь Лида

	— Залгамж үе гэдэг чинь залгах гэсэн үйл үгнээс гарсан юм уу? гэв. 

	Лида бол хар багаасаа аманцар хүүхэд болохыг Клим сайн мэдэх ба одоо бүр ч эрсүүд болж Климийг ичээнэ. Лидатай ярих бэрх агаад юм л бол

	— Үүнийг би яагаад сонирхох ёстой юм бэ? Түүнийг мэдээд ямар ашиг байна? гэж урдаас дандаа асууна. 

	Цай хоолны үеэр дүлийрсэн мэт таг дуугүй байснаа гэнэт жигтэй сэргээд Катин зохиолч тариачны тухай зохиол бичихдээ дурсан шаахай өмсдөг гэх зэргээр Таня Куликовыг өднө. Цаадах нь

	— Зориг ороход нь хэрэгтэй болдог юм гэнэ. 

	Лида хөмсөг атируулан, аль нэгийг олж харах гэсэн мэт тунгалаг хар нүдээрээ гөлрөн ширтэх болсныг Шопен, Чайковскийн уянгын дуу онц бадрангуй хөгжимдөх болсныг нарийн ажиглаад байвал нохойн хошууны иш мэтийн ямар нэгэн юманд гохдуулан дэгээдүүлээд туйлын бухимдаж байх шиг харагддаг болжээ. 

	«Хэн нэгэнтэй амрагийн сэтгэлтэй болсон юм бол уу?» гэж Клим бодох боловч, «Тийм биш. Хэрэв тийм бол арай ингэж байхгүй биз гэж бодно» 

	Зуны адаг сарын нэг бүрхэг үдэш Клим зуслангаас ирвэл түүний өрөөнд Макаров сууж байв. Тасалгааны голд сандал тавиад сэгсийсэн үсэндээ арван хуруугаа шургуулан, өвдгөө тохойлдон тонгойн суужээ. Наранд онгож, үнгэгдсэн малгай нь хөлийн дэргэд хэвтэж байв. Клим хаалгаа аяархан нээж орсон тул Макаров хөдөлсөнгүй. «Согтуу байна» гэж Клим бодоод «Сайн байна» гэж зэмлэнгүй чанга дуугарав. 

	Макаров хэдэн хуруугаа үснээс салгасангүй хүнд янзаар өндийн харахыг үзвэл царай нь шаргал, шанаа нь хавдсан мэт банхайгаад нүд нь час улаан авч согтуу биш эрүүл янзтай хурц харж байжээ

	— Шартсан уу? гэхэд Макаров дуу гарсангүй, газар унасан малгайгаа авч өвдөг дээр тавиад дахин бөгтийж юм бодно. Москвагаас хэдийд ирэв? Их сургуульд орсон уу? гэж Климийн асуухад Макаров өмднийхөө халаасыг дарж үзээд

	— Ирээд гурав хонож байна. Сургуульд орсон доо гэв. 

	— Анагаахын ангид оров уу? гэсэнд

	— Зайл! гэжээ. 

	Минут хэртэй суугаад босож үүд рүү хөлөө чирсээр явахыг үзвэл алхах гишгэх нь шал ондоо болжээ. Самгин байшингийн адар өөд нүд ирмэж

	— Лида дээр орох нь уу? гэсэнд Макаров бас дээш харснаа үүдний хавтангаас барьж

	— Үгүй, Баяртай гэв. 

	Итгэлгүй, маш сулхан алхан явахыг Клим хараад айх ч шиг өрөвдөх ч шиг болов. Тэгснээ тавлах мэт: «Бусдын муу зан халджээ!» гэж бодов. 

	Гэтэл удсангүй зарц Феня орж ирээд айсан мэт

	— Авхай, энэ хүнийг харж бай, хааш нь ч битгий явуулаарай гэсэн юм сан гэснээ нүдээ аймаар бүлтийлгэж

	— Сая энд сууж байсан юм сан! гэж дуулах адил хэлэв. 

	Клим дээд давхар өөд гарч явтал Лида шатаар уруудан гүйж

	— Чи түүнийг юунд явуулав? Юунд? гэж амандаа чанга шивгэнэн байхыг үзвэл эрүү нь хавчганаж, гар нь салганаад алчуураа өвчүүндээ хумьж, урагш ойчих мэт бөхийжээ. Лида шал дэвсэлж

	— Яваад аваад ир! гэж хашхирав. 

	Клим айж, зүүдлэх мэт гүйж гараад хашааны хаалган дээр очиж чагнавал хүний хөлийн чимээ эс дуулдана. Гадаа харанхуй, анир чимээ огт үгүй. Клим Макаровын тийш очдог гудамжаар орж гүйтэл Макаров сүмийн хайсны хажуугийн далдуу модны дор зогсож байв. Нэг гараар сүмийн хайснаас барьж, нөгөө гарыг толгойн сацуу өргөсөн харагдав. Клим түүний гарт буу байхыг хараагүй боловч биеэ буудах нь гэж мэдээд

	— Байг! гэж хашхирав. 

	Клим гүйсээр хоёрхон алхам тулж очиход Макаров согтуу дуугаар

	— Аллилуйя! Бүгдийг чөтгөр аваг! гэх нь сонсогдов. Клим амжин түлхтэл бүдэг битүү буун дуу шолхийх дуунаар Клим золтой үсэрчихсэнгүй. Макаров буутай гараа буулгаж, аяархан ёолох нь сонсогджээ. 

	Энэ явдлыг хожим нэхэн санахад нь Макаров хаашаа унах вэ гэж шийдэж ядах шиг найгалзан хачин дугариг нүдээр аймаар харж

	— Энэ дээ... Энэ гэж амандаа хэлсэн шиг санагдана. 

	Клим бүслэхээр нь тэврэн авч түшээд хашаа руугаа хөтөлжээ. Макаров түлхээд явахад их саад болох атал бараг гүйж байгаа мэт түргэн алхлах нь хачин байв. Гэтэл хашаанд хүртэл туйлын удсан байжээ. Макаров шүдээ хавирч

	— Намайг тавь, тавь гэж исгэрэх адил шивгэнэж явжээ. Хашаандаа ороод гурван эмэгтэй хүний зогсож буй дүрс үзэгдэх шатны дэргэд хүрээд Макаров

	— Би мэдэж байна. Тэнэг явдал болов... гэжээ. Таня Куликова зэмлэнгүй толгой сэгсэрч

	— Ичдэггүй юм уу... гэнэ. Лида

	— Дуугүй! гэж хашхираад, — Фенька эмчид яваарай гээд Макаровыг сугадаад аяархан

	— Гимназын сурагч, хаагуураа буудчихав?.. гэж асуухдаа цухалдаж, жигших мэт дуу гарахыг Клим олж сонсов. 

	Климийн өрөөнд гэрэлтэй газар оруулсан хойно харвал Макаровын цамцны зүүн суга нэвтрээд ширээн дээрээс шалан дээр хар хүрэн цус гоожиж байжээ. Лида толгойг нь түшиж дуугүй зогсож байлаа. Таня авгай Климийн орыг яаран засаж Лида

	— Хувцсыг нь тайл гэж тушаана. Клим ойртон очтол нялуун үнэрт толгой нь эргэжээ. 

	— Байзнаарай, урьдаар зүгээр хэвтүүлье гэж Лида захирна. Клим үл ойшоон толгой гудайлгаад ухаантай ухаангүй гарч зочдын өрөөний зөөлөн сандал дээр лагхийтэл суужээ. 

	Нэг сэхээ орж өрөөндөө орвол Макаровын цамцыг нь тайлж орон дээр хэвтүүлжээ. Цагаан толгойтой танихгүй оточ дээр нь тонгойж, гялгар урт зүүгээр сүвээг нь ухаж байх зуур,

	— Залуу улс та нар бас буудаж дүрсгүйтнэ ээ? гэнэ. 

	Макаровын санчиг, хөнхөр духанд хөлс гялтганаж хамар нь үхсэн хүний хамар адил хавчийгаад уруулаа жимийж нүдээ тас аньжээ. Феня гуулин төмпөн, Таня Куликова ороолт марль барьж орны хөлд зогсоно. 

	— Пушкин, Лермонтов ондоогоор буудалцсан юм гэж оточ амандаа үглэнэ. 

	Клим буцаж хоолны тасалгаанд орвол Лида лааны гэрэл ширтэн элгээ тэврээд хөлөө жийгээд сууж байв. Климийг харалгүйгээр дуугарч ядан

	— Аюултай бол уу? гэхэд нь Клим

	— Мэдэхгүй гэв. 

	— Энэ оточ их бүдүүлэг хүн шиг байна гэхэд Клим хариу дуугарсангүй шилэн аяганд ус хийж залгилаад

	— Чамаас л болж биеэ бууджээ гэв. Лида хэдий аяархан боловч ширүүнээр

	— Битгий дуугар гэв.

	Клим дуугүй чимээ чагнан, хоолны шүүгээний хажууд гараа арчиж байв. Лида лааны алтан бадмыг ширтэнэ. «Энэ оточ хүн Лидаг хатагтай адил хүндлэн ярих юм. Бодвол Варавкийн нэр энэ хотод их дээгүүр болсных биз. Лидаг Туробоевтой амрагийн явдал гаргахад энэ хотоор дүүрэн шуугилдсан бол одоо бас шуугилдах болжээ. Макаровыг миний орон дээр хэвтүүлсэн нь тусгүй байна. Дээд давхарт аваачвал дээр юм сан. Өөрт нь амар» гэж Клим бодож байв. 

	Ингэж бодох эвгүй гэж мэдтэл ондоо юм санаанд нь үл орно. 

	Оточ орж ирээд гараа арчиж байгаад

	— Тэгмэгцээ эсэн мэнд боллоо. Гар буу нь хүчгүй байжээ. Сум нь хавиргаар нь ороод зүүн талын уушгийг нэвт цохиод нурууны арьсанд тогтсон байна. Ухаж аваад зоригт хөвгүүнд бэлэглэж орхилоо гэж ярихдаа бага сага инээмсэглэн Лидаг харавч Лида огтхон ч анзаарахгүй, цайны халбагаар лааны тортог унагаж байв. Оточ хэд хэдэн зөвлөгөө өгч, мэхийн ёслоод явахыг ч анзаарсангүй, харин түүний явсны хойно байшингийн булан руу харж

	— Энэ шөнө Таня бид хоёр сахина. Клим чи явж унт гэжээ. 

	Клим дуртай байв. Ийм үед биеэ яаж авч байх, юу гэж ярихыг мэдэхгүй байв. Эмгэнэн гашуудах байдал үзүүлсэн нь нүүр ам нь мэдрэлийн өвчтэй хүн адил татганаж байжээ. 

	Макаров Климийн өрөөнд бүтэн дөрөв хоног хэвтээд тав дахь өдөр нь гэртээ хүргэж өгөхийг гуйжээ. Энэ хэдэн өдөр Клим сэтгэлийн хүнд зовлон эдлэн, бэрх байжээ. Анхны өглөө өвчтөн дээр орвол тэнд Лида сууж байв. Нүд нь улайгаад ёозгүй гэрэлтэнэ. Макаровын царай ихэд зовсон мэт цайраад нүд нь хонхойжээ. Хар уруул нь хөдөлж ямар нэг юм шивгэнэх бөгөөд заримдаа шүдээ ярзайлган хавирч чанга чанга үг хэлнэ. 

	— Халуундаа дэмийрч байна гэж Лида шивгэнэн хэлээд Климийг гараар дохиж, — Гар гэв. 

	Клим хаалган дээр хэсэг зогсож байтал. Макаров

	— Миний буруу биш. Би чадахгүй гэж хэлэх нь сонсогджээ. Лида

	— Гараач! гэж бас тушаах мэт хэлэв. 

	Орой болоход Макаровын бие илаарь болж, гурав дахь өдөр Климийг харж муухан инээж

	— Уучлаарай дүү минь, чиний ор дэрийг баахан бузарлав... гэжээ. Макаров ихэд ичиж хүнхэр нүдээр Климийг эвгүйхэн ширтэх нь аль нэгийг санасан буюу аль нэгэнд итгэхгүй юм шиг харагдана. Лида их л засдаг хуурмаг зан гаргах бөгөөд түүнийгээ өөрөө мэдээд байгаа юм шиг санагдана. Үргэлж зохисгүй инээж, элдэв дэмий юм ярина. Бие сэтгэлээ гайхмаар ер бусын чөлөөтэй байлгах атал гэнэт ундууцаж,

	— Чи ер настай хүний зантай юм. Өвгөн эмгэд л ингэж олон зураг ханандаа өлгөх дуртай байдаг гэж Климийг шоолж эхэлнэ. 

	Макаров дув дуугүй адар ширтэн хэвтэх нь огт үзээгүй, танихгүй хүн адил харагдана. Бас хүний цамц, Климийн цамцыг өмсжээ. 

	Вера Петровна, Варавка хоёр зуслангаас ирж, болсон явдлыг Климээс тодорхой дуулаад аяархан хэрэлдэж байв. Варавка цонхны дэргэд хажуу тийш харж зогсоод сахлаа атгаж, шүд өвдсөн хүн шиг нүүрээ үрчийлгэжээ. Климийн эх өтгөн сайхан гэзгээ самнан, толгой хаялан

	— Лида даанч аальгүй юм гэв. 

	— Хаанаас даа, чи тэгж боджээ. Тиймэрхүү шинж ч байхгүй шүү. 

	— Олон янзаар аальгүйтэж болно шүү дээ. 

	— Мэднэ ээ. Гэвч... 

	— Макаров бол завхарсан залуу юм. Клим ч мэднэ. 

	— Чи Лидаг шударга биш хэлж байна даа... гэж тэдний ярилцахыг Клим дуугүй чагнаж байв. Климийн эх улам ч ихэрхэг ярьж байв. Варавка ундууцаж, тамшаалж, мөөрөх адил дуугарч байснаа гарч явжээ. Түүнийг явсны хойно Климийн эх

	— Лида зальтай охин. Түүнд нэг шунахай шинж бий мэт бодогдоно. Тийм хүйтэн хүүхэд зальхай хүн болдог юм. Түүнтэй их болгоомжтой харилцаж байгаарай гэв. Ээж нь Лидад дургүйг Клим аль хэдийнээс мэдэх боловч ингэж ил хэлэхийг нь анх удаа дуулжээ. 

	— Би чиний нөхрийн сэтгэлийг мэдэж байна. Гэвч түүнийг больницод хэвтүүлсэн бол зөв байсан юм. Бид нийгэмд ийм байр суурьтай байхад хэрүүл уруул гэдэг бол... чи ойлгож байгаа биз дээ, бурхан минь!

	Дээд давхарт Варавка заан явж байгаа мэт хөлийн чимээ гаргаж, бүдгээр

	— Шал дэмий! Би хориглоно гэх нь сонсогдоно. 

	Лида дотор шатаар гүйж яваа нь дуулдаж, Клим цонхоор харвал цэцэрлэг рүү гүйж явав. Клим эхийнхээ ярьсан үгийг тэвчээртэй сонсож, мөн цэцэрлэгт очихдоо, Лида лав цэцэрлэгийн дотор уйлж суугаа биз, би очиж сэтгэлийг нь тайтгаруулах болно гэж бодож явжээ. 

	Гэтэл Лида уйлсан ч үгүй, саравчны хажуугийн сандал дээр хөл ачаад сууж байв. 

	— Чи хайр дурлалаас болоод биеэ бууддаг хүн болох уу, үгүй биз дээ? гэв. Ингэж хэлэхдээ төвшин, гүжирмэг хэлэхийг сонсоод Клим «Ээжийн ярьдаг зөв байжээ» гэж бодов. 

	— Байдлаас л болно доо гэж Клим гайхан дал мөрөө хавчив. 

	— Үгүй, чи тийм болохгүй гэж Лида итгэл дүүрэн хэлээд багынх шигээ, — Жаахан суух уу гээд хажуу тийш харж, бодлогошронгуй, — Чи лав завхай хүн болох биз. Би бодвол одоо ч тийм болсон биз? Тийм үү? гэв. 

	Клим ондоо юм бодож байсан тул хариу хэлсэнгүй. Лида цочих мэт үрчийгээд толгой салаавчлан, цөхрөнгүй шивгэнэсэн нь

	— Аймшигтай юм. Юунд ингэнэ вэ? Би хүн, чи бид юуны тулд төрсөн юм бэ? Чи энэ тухай боддог уу? гэв. 

	Клим ухаантай, олон юм ярих санаатай биеэ базааж эхэлтэл Лида үсрэн босож явахдаа

	— Хэрэггүй битгий ярь гэжээ. 

	Лида модон дотор харагдахгүй болов. Клим ухаантай үг ярих гэсэндээ биш, ер хамт зэрэгцэн явъя гэж бодоод хойноос нь гүйв. Клим хуй салхи мэт хурднаа үсрэн бууж гүйтэл

	— Тэгсэн гэж үү? Тийм бий. Би хэлсэн шүү дээ... гэх Алина хүүхний аяархан атал аятай дуу дуулдав. Клим зогтусаж, сандал дээр суугаад бодсон нь: лав Лида, магадгүй Макаров ондоо хайр дурлал гэдгийг мэддэг шиг байна. Бодвол манай ээж, Варавка хоёр тийм янаг дурлалд нь дургүй, атаархаж жөтөөрхдөг бололтой. Энэ хоёрын хэн нь ч өвчтэй Макаров дээр орсонгүй. Варавка «улаан загалмайн» сүйх тэрэг дуудуулжээ. Тогооч адил царайтай сувилагч Макаровыг түшиж гаргахад Варавка сахлаа атгаад цонхоор харж байжээ. Лидаг тэр өвчтөнийг үдэж гаргуулсан ч үгүй. Климийн эх зориуд ондоо юманд явсан ажээ. 

	Макаров гадаа гараад царай нь гэрэлтэн сэргэж, жихүүн тунгалаг тэнгэрийг хараад

	— Зүйрлэшгүй сайхан байна гэв. Сүйх тэрэгний дотор хажуулдаж, донсолгоонд царайгаа үрчийлгэж, Климийн өвдгийг илж

	— За дүү минь, чамд баярласан шүү. Цус асгаруулах бол бие амгуулж, ашигтай юм гээд инээх аядаж

	— Харин чи ингэж болохгүй шүү. Өвдөхөөс гадна баахан ичгэвтэр юм гэж нэмж хэлжээ. 

	Макаров нүдээ аньсанд хоёр нүд нь гүн ухархайд цаана шигдээд ерөөс сохор хүнийг бодвол бүр ч аймаар сохор юм шиг харагдах ажээ. Өвс ногоо ургасан жижигхэн хашаанд гурван онигор цонх нь ичсэн мэт модны цаана нуугдсан хүүхдийн тоглоом шиг жаахан байшин байв. Алиа царайтай муухай өндөр туранхай хүн Макаровыг тосов. Тэр шүүр барьж байснаа чулуудаж орхиод дамнуурга дээр хэвтсэн Макаровын дээрээс тонгойж, сувилагч, Клим хоёрыг түлхэж

	— Костя минь, ай-я-яа! Лидия Тимофеевыг анх дуулгахад бид бараг ухаангүй байв. Зүгээр гайгүй гэхэд нь баярлаж л байлаа. За яах вэ, яах вэ! Хамаг юмыг чинь угааж цэвэрлэсэн дээ. Ээж ээ гэж дуудаад Климийн тохойноос урт хуруугаар барьж

	— Миний овог Злобин, нэр Петр гэдэг. Би шуудан цахилгаан мэдээний газар байдаг. Их баярлалаа гэж өөрийгөө танилцуулав. 

	Саравчны хаалгаар лам дээл адил өргөн хувцастай, улаан хацартай тарган эмгэн гарч ирээд Макаровын дээрээс арай чамай тонгойж духан дээр нь үнсээд нүдний нулимс гаргаж

	— Ай даа мөн тэнэг байна даа! гэж яншина. 

	Климийн сэтгэл уярч байв. Ийм өндөр хүн, ийм тарган эмгэн хоёр энэ хүүхдийн тоглоом адил хоёр жижигхэн байшинд суудаг ажээ гэж бодоход инээд нь хүрч байв. Олон цэцэг тарьсан цэвэрхэн өрөө байна. Өрөөний туурганд тулгасан зууван ширээн дээр хайрцагтай хийл хөгжим сүр бараатай харагдана. Макаровыг нэгэн нар туссан аятайхан өрөөнд хэвтүүлэв. Злобин сандал дээр болхи янзтай суугаад

	— Би ийм явдал болсныг дуулаад «де Вильнийн бэлэг» гэдэг шийний дуу хөгжимдөж сурлаа шүү дээ. Тун уянгатай дуу юм. Гурван үдэш зүүдэллээ гэв. 

	Том хамартай, цэнхэр нүдтэй, буурал орсон үсээ богинохон хайчилсан энэ хүн шийний алиалагчтай туйлын адилхан харагдана. Овор хүнд биетэй ээж нь өрөөнүүдээр хазганан явж устай шил сав, шилэн аяга авчирч Макаровын орны урд тавиад

	— За одоо гайгүй юу? Залуус өөрсдийгөө зовоогоод сүүлд нь гуньдаг ийм л улс даа гэж яншиж байв. 

	Эмгэн Климийг сууж цай уугтун гэсэнд Клим ёсыг бодож эелдгээр татгалзаад явахаар Макаровтой гар барив. Макаров Злобиныг ширтэн инээмсэглэж байснаа

	— Ирж байгаарай гэхэд нь нөгөө Злобин бас нэгэн зэрэг

	— Ирж байгаарай! гэв. 

	Клим гадаа гарвал нэг л гунигтай санагдана. Макаровын найз энэ инээдтэй эр Макаровт их сайн бололтой, хамт их л эгэл тохитой суудаг юм байна. Тэр эгэл жирийн байдал нь Маргарита хүүхнийг санагдуулжээ. Маргарита хүүхнийд очиж энэ хэдэн өдрийн сэтгэлийн бузар зовлонгоос салж амрах юм сан гэж бодогджээ. Маргарита сэтгэлд нь ургаж нүдэнд нь үзэгдэхийн сацуу Лида хүүхэн бас нүдэнд нь зэрэгцэн тусна. Сэтгэл бодолд нь Лида орж ирмэгц Клим гагцхүү түүний тухай бодохоос ондоо юу ч бодож чадахгүй болдог билээ. Үнэн чанартаа Клим тэр хүүхнийг бодож байгаа биш урд нь очиж зогсоод харж байгаа юм шиг санагдах ажээ. Клим заримдаа голын хөвөөнд очиж сууж байхад үүл долгион хоёр энэ хүүхэн адил хамаг бодол санааг нь илбэдэн арчих тул огт бодох санах юмгүй болдог авай. Гэвч Лидаг сэтгэлдээ биш, бие махбодоор нь харахдаа бараг дургүй нь хүрч, алхам бүрийг нь хянаж, Алинатай, эцэгтэйгээ юу ярьдгийг нь мэдэж, ямар нэг зүйлээр түүнийг илчлэх юм сан гэж боддог ажээ. 

	Хэд хоногийн хойно Лида ярианы далимаар боловч цогтойгоор асуусан нь:

	— Чи яагаад Макаровынд очдоггүй юм бэ? гэжээ. Багш нарын зөвлөл, түүний зарим гишүүд намайг дахин шалгуул, одоогоор сургууль төгссөний гэрчилгээ өгөхгүй гэж сэтгэл баахан уймраа явна гэж Климийн ярьсанд Лида

	— Ржига нэг юм болгоно биз гэж хайхрамжгүй хэлээд нүдээ онийлгож аяархан инээж

	— Нөхрийг биеэ буудахад нь дэмий саад хийлээ гэсэн юм шиг битгий бодоод байгаарай гэж нэмж хэлэв. 

	Гэтэл Клим хариу үг хэлж амжаагүй байтал босон явжээ. Царайг нь үзвэл наадаж хэлсэн нь илт байв. Гэвч тийнхүү наадаж хэлсэн аялгуу нь Климийн сэтгэлийг бүрхэг болгов. Ийм хортой санаа түүний дотор хаанаас, яаж төрөв? Лидагийн таамаглаж байгаа шиг дэмий саад болов гэдэг сэтгэл надад төрсөн гэж үү? гэж Клим бодоод бодоод олсонгүй. Ер хоёр хоног тийм их юм бодох зав ч байсангүй, харин гурав дахь өдөр нь яагаад ч юм хүнд дүнсгэр бодолд дарагдаж Макаровынд очжээ. 

	Мөнөөхөн тоглоомын мэт жижигхэн байшингийн нэг өрөөнд орвол хананд шахаж тавьсан зөөлөн вандан дээр Макаров хэвтэж байв. Хөнжлийг ярсан тул энгэр задгай цамцны цаанаас шархны боодол харагдаж байв. Нэг жижигхэн дугуй ширээнээ Лида сууж байжээ. Клим энэ хоёрыг хараад өөрийн эрхгүй инээвхийлэв. Ширээн дээр дүүрэн алимтай таваг байна. Цонхны дээд шилийг нэвтлэн туссан нарны ташуу туяа тэрхүү болсон алим, Лидагийн хүзүүн дээр, Макаровын монхор нүүрний хагаст тусжээ. Тасалгааны дотор бүгчим, маш халуун юм шиг Климд санагджээ. Тэр хоёр алим идэж суув. 

	— Тэнгэрийн оронд жаргаж байх шив гэж Климийн хэлэхэд Лида

	— Тэнд жаргалыг үймүүлдэг шуламс бас байдаг шүү гээд сандлын хамт жаахан ухран суув. Макаров Климтэй гар бариад

	— Манай Самгин Мефистофелиос илүү Фаусттай адилхан болж байна шүү гэж мөн шоглон хэлэв. 

	Энэ хоёрын аль алины шоглоом Климийн сэтгэлд таалагдсангүй, харин биеэ барихад хүргэжээ. Гэтэл Макаров Лида хоёр алиа шогдуу үг ярьж Климийн сэтгэлийг улам хүндрүүлнэ. Клим хүнийг шоолж чаддаггүй, ичдэг байв. Тэр хоёрын үг зэвүүн эгдүү хүрэм сонстоно. Тэр хоёрт гомдмоор, сэтгэл гунимаар байв. Биеэ буудахад нь түүний саад хийсэн хүн маань нэн зугаатай, цэвэрхэн гоё болжээ. Царай цайснаас нүд нь улам ч том жавхлантай болж, дээд уруулын нь сахлын ором бүр мэдэгдэхээр өтгөн хар болжээ. Энэ хэд хоногт Макаров ер бусын том эр хүн болжээ. Дуу нь хэдий сулхан авч улам ч бүдүүн болсон шиг санагдана. Лида дээрэлхүү их зантай байдаг бол энд ер бусын энгийн даруу харагдана. Климд ч гэсэн өнөөдөр сайхан ааштай болсон нь илт байв. Гэвч Клим үүнд нь гомдож байжээ. 

	— Энэ байшин тун аятайхан юм, тийм биз? гэж Лида гараар дугуйлан заав. 

	— Энгийн айл ийм байдаг юм гэж Климийн хэлэхэд Макаров нүүрэн дээр туссан нарыг алгаар халхлан

	— Сурвалжит айл шүү гэв. Лида инээвхийлж, Клим энэ хүүхэн ирээдүйд ямаршуу айл болж суух бол гэж сэтгэлдээ бодтол, Лида гимназийн багш Макаровтой ханилж, Макаров дандаа архи уудаг, Лида гурав дахь хүүхэд олж, жирэмслээд цамцны ханцуйт тохойдоо хүртэл шамлаад хиртэй алчуураар зарц шивэгчин адил тоос арчиж, шалан дээр улаан бөгсөлсөн нялзрай жаалууд мөлхөж чарлаж байх шиг санагджээ. Ийм зураг байдал толгойд нь гялсхийн орж, мөнөөхөн гутарсан сэтгэлийг нь яльгүй өөд татжээ. Гэтэл хаалга нээгдэж Злобина эмгэн орж ирээд

	— Лида Тимофеевна цай уугтун. Өнөөдөр таны дуртай боовыг хийсэн шүү гэв. 

	Лида тосон очиж, эмгэний улаан хацар луу унжсан бөөн бор үсийг засах зуур үг ярьж байв. Злобина эмгэн том том инээнэ. Лида юу ярьж буйг Клим дуулсангүй. Макаров

	— Чи бөг баатар шиг юу харав? гэхэд нь Клим зөвхөн дал мөрөө хавчжээ. 

	«Лида аль хэдийнээс дандаа эднийд ирдэг хэрэг үү? Энд бүр гэртээ байгаа мэт болсон биш үү? Тэгвэл Макаров яагаад биеэ буудав» гэж Клим бодов. 

	Би Маргаритатай явдаг шиг Макаров энд Лидатай явдаг ажээ гэдэг бодол Климийн дотор улиглан салахгүй болж, Макаровыг духаараа харж, дотроо

	«Ай муу худалч! Засдаг хуурмаг хүмүүс!» гэж бодож байв. 

	Нөгөө Злобин гэдэг зэрэгцэн суугаад ёрдгор мөрөөрөө түлхэж байгаад зөвхөн хөгжим, ээж хоёртоо дуртай гэж ярина. 

	— Ийм учраас би эхнэр авдаггүй. Энэ гэрийн дотор гурав дахь хүн заавал садаа болно. Бас тэгээд ямар ч эхнэр миний хийл хөгжим гонгинуулахад тэсэхгүй биз. Би өдөр болгон сургууль дасгал хийнэ. Ээж минь чих дасаад одоо тоохгүй болжээ... гэнэ. 

	Клим тэндээс гарч явахдаа их хүнд дүнсгэр бодолд дарагдсан тул Лидаг ч хүргэж өгье гэж хэлсэнгүй ажээ. Харин Лида хашааны хаалган дээр гүйцэж ирээд Климийг татаж зогсоогоод нэн зальтайгаар инээж, эелдэг дуугаар 

	— Чи хариад намайг энд байсан гэж битгий яриарай, за юу? гэжээ. Клим толгой дохив. Клим харих дур хүрсэнгүй, голын хөвөөнд очиж, нэг хоёр алхаж явахдаа

	— Тамхи татахад сэтгэл амардаг гэлцдэг. Ер тамхи татаж суръя гэж бодов. 

	Голын цаана өвсийг жигдхэн хадсан талд нэгэн хоосон чанар хөмрүүлэн орхисон нь яагаад ч юм, саяын хүүхдийн тоглоомын адил бяцхан байшин, түүний дотор суудаг хүмүүсийг санагдуулжээ. 

	«Юм болгон юутай мунхаг вэ!» гэж Клим бодов. 

	Гэртээ харихад нь Варавка ээж хоёр хоолны тасалгаанд нэгэн том ширээ дүүрэн цаас данс дэлгээд сууж байв. Варавка сампингийн эрих тас нясхийлгэж, амандаа

	— Луйварчид! гэж харааж байх нь сонстоно. 

	Климийн эх нэг жигд олон дөрвөлжин цаасанд бичсэн тоог том цааснаа хуулан бичиж байв. Ээжийн нь өмнө том тавагтай тарвас Варавкийн өмнө нэг лонх дарс харагдана. 

	— За нөгөө бууч чинь юу болж байна? гэж Варавка асуусанд Клим тэнд очиж үзсэнээ ярив. Варавка Климийг итгэл дундуур харж, том хундага дүүрэн дарс хийж тэхий дунд нь хүртэл балгаад бандгар уруулаа долоосноо сандлын түшлэгийг налж, хуруугаар ширээний булан тогшиж байгаад ярьсан нь:

	— Энэ ертөнцөд надаас ухаантай хүмүүс бий, би бол тэдэнд дургүй юм. Надаас тэнэг хүмүүс ч бий, би тэднийг жигшдэг юм... гэж ярихад нь Климийн эх янзыг нь үзсэн мэт харж

	— Чи яагаад гэнэт ийм юм ярих болов? гэхэд нь Варавка сэрээгээр хэсэг тарвас дөрвөлжин хэрчиж амандаа хийгээд

	— Ярих хэрэгтэй болоод ярьж байна. Гэтэл бас өөр чанарын хүмүүс бий, би бол тэднээс айна. Тэд бол үгийн зүй тогтоол бол түүхийн зүй тогтоолд нөлөөлж болно гэж итгэн явдаг сайн орос хүмүүс юм. Клим чамд нөхөр ёсоор зөвлөн хэлэхэд, сайн орос хүнд сэрэмжтэй итгэж яваарай. Орос хүн бол туйлын ялдамхан хүмүүс юм. Тэдэнтэй ирээдүйн тухай ярихад бахдалтай. Гэтэл юмны жинхэнэ учрыг огт үл ойлгоно. Гадаа гудамжнаа ангайж яваад морин тэргэн дор орчхож болох балчир хүүхдийн адил болохыг тэд үл мэднэ. Яагаад гэвэл түүхийн хүнд их ачааг морин тэрэг чирч явдаг юм. Тэр морин тэргийг хэдий туршлагатай боловч ширүүн дориун зантай хөтөч нар жолоодож явдаг болно. Манай сайн хүмүүс бол энэ хэрэгт падгүй. Тэд сайндаа л өндөр байшингийн үүдний асрын баримал чимэг болж чадах атал одоогоор тэр барилгыг сая барьж эхэлж байгаа юм...

	Климийн эхийн хэрцгий зан хөдлөн Варавкийн яриаг тасалж

	— Гэвч Христосын... үгийг санаарай гэв. 

	Варавка ярих үгийн айзамд тааруулан оготор хуруугаар дохиж байгаад цааш нь ярьсан нь

	— Үзэгдэл бол мөн л цагаас түрүүлж байгаа учраас хортой юм. Христосын шашны соёл гэдэг бол том голын булингартай усанд хөвөх нефтийн ягаан толботой адилхан. Соёл гэдэг одоохондоо ном, зураг, жаахан хөгжим, тун бага шинжлэх ухаанаас цааш хэтрээгүй байна. Өөрсдийгөө «Ардын уран бүтээлийн хүчтэн», «Оюун санааны зоригтон» гэж нэрлэдэг цөөн хүний боловсон байдал бол хүний дэргэд муухай хараахгүй, жорлонг шоолдог төдийгөөр харагдаж байгаа юм. Соёлыг миний ойлгодгоор бол «Христосын номоор явагчид» цөм соёлын эсрэг хүмүүс юм. Соёл гэдэг бол, эрхэм минь, хөдөлмөрийг хайрлах гэсэн үг мөн. Тэгэхдээ бүр эм хүнийг энхрийлэн хайрладаг шиг тийм цөхөршгүй хайртай байхыг хэлнэ гэв. 

	Варавка тамхиа яаран яаран сорж, амнаас цэнхэр утаа суунаглуулан ярьж байв. Гялгар дух нь улам улайран гялтганаж, хурц нүд нь улам сэргэлэн гялалзаад үнэгний сүүлэн сахлаас нь утаа баагих тул хэлсэн үгнээс нь бас утаа баагьж байх шиг санагдана. 

	Варавка бол уран үгийн онгодтой хүн гэдгийг Клим урьд нь сайн мэднэ. Тэр онгод нь ялангуяа албан ажилд ядарсан үед нь улам их оргилон гардаг билээ. Варавкийг гадаа гудамжнаа явахад хүмүүс ихэд хүндлэн нахилздагийг Клим харсан бөгөөтөл тэд гэртээ хариад түүний тухай хортой муу үгээр ярилцдагийг Клим бас мэдэх билээ. Хотын хүмүүс Варавкийг муу хэлэлцэх нь улам ихдэх тутам Варавка гэртээ номхоршгүй их гүн ухаан ярих болсон нь хачин тохиол байлаа. 

	Энэ өдөр түүний онгод тэсэшгүй удаан оржээ. Хоол идэж суугаа юм шиг хантаазныхаа доод товчийг тайлжээ. Инээхэд нь сахал дотор нь улаан уруул гялалзаж сандал нь нажигнаж байв. Климийн эх их л эвгүй ширээ тэгнээд үгийг нь чагнах бөгөөд бага охидын хөх адил хатуу хөх нь ширээний булан дээр тавиастай байв. Түүнийг харахад Климд эвгүй санагдаж байжээ. Варавка

	— Байз байз? Гэвч хүнийг хайрлах гэдэг бол дотнын хүмүүсийг хайрлах, миний араншинтай нийцэхгүй зохиомол хуурамч юм шүү дээ. Бид чинь хүнийг хайрлах байтугай, хүнтэй тэмцэх тавилантай болохоор хүний муу муухайг жигшиж хорсохгүйгээр хүнийг хайрлаад шал дэмий юм шүү дээ. Эцэст хэлэхэд оюун санааны амьдрал бол гагцхүү эд агуурсын элбэг дэлбэг хөрсөн дээр амжилттай хөгжиж чадна гэдгийг умартаж боломгүй гэж ярьжээ. 

	Климийн толгой дотор сэмхэн уйтгар төрж, бараг сэтгэлийг чимчигнүүлэх бөгөөд ийм уйтгар бас л шинээр төрөх мэт санагдана. Климийн ээжийн хажууд суугаад ганц нэг тарвас хазаж байхдаа энэ хүн яагаад ингэж их гүн ухаан ярина вэ? Ингэж гүн ухаанаар ярих нь сүүлийн үед улам их, улам шаргуу болсон мэт. Варавка хавар Катин зохиолчийн сууж байсан байшинд засвар хийх нэрийдлээр тэднийхийг нүүлгэсэн билээ. Одоо хашааны дотуур алхан явахыг үзвэл тэр байшингийн цонх нягт хадаатайг харж сэтгэл дүүрэн явдаг мэт билээ. 

	Клим бусдын үгэнд булагдаад харагдахгүй мэт болов. Ер хүн болгон ямар нэгнээс айсан мэт хань хамсаа эрж, өөрийн үгийг чанга хэлэхийг эрмэлзэх нь бий. Намайг бусдын саналыг сонсдог ганц хүн гэж элсэнд булах адил үгээр булах ажээ. Энэ бол уур хүрмээр эгдүүтэй байдаг билээ. Варавка энэ өдөр яг тийм байдалд байна даа гэж Клим гайхаж суужээ. 

	Зарц хүүхэн Феня орж ирээд нярав ирлээ гэв. Варавка

	— Уухай! гэж ууртайхан хэлээд яаран босож баавгай адил тантганан, хүнд том алхалсаар гарав. Клим ч явахыг завдахад ээж нь сугадаж өрөөндөө аваачаад

	— Лида ийм явдал гаргав гэж сэтгэл чинь их догдолж байгаа биз? гээд Лида, Макаров хоёрын талаар үүний урьд ярьснаа аяархан залхуутай давтан ярихдаа илүү үг хэлчих вий гэсэн шиг их л болгоомжилж байв. Ээж нь зочдын тасалгааны хивсэн дээгүүр алхлан, цэцэн цэлмэг итгэл төгөлдөр үг ярихыг чагнан суутал гэнэт манай ээж Варавка хоёрын хайр дурлал Маргарита хүүхний надад зааж сургасан дурлалаас юугаараа ялгаатай вэ? гэж боджээ. 

	Ингэж харьцуулахын бэрх, ичгүүртэйг дор нь ухаарч, эхийн өмнө буруу гэм хийсэн мэт санагдан, гарыг нь үнсээд нүүрийг харалгүйгээр

	— Ээж ээ, та санаа бүү зов! Би ядраад байна явъя даа гэв. 

	Ээж нь хүүгийн духан дээр мөн чанга үнсэж

	— Чам шиг их юм боддог хүнд бэрх байгаа биз гэж би ойлгож байна гэжээ. 

	Клим өрөөндөө орж дээлээ тайлахдаа бодсон нь, би энэхүү их холион бантан адил хүнд их санаа бодлоо дээл тайлах адил сэгсрэн хаяж, элдэв дэмий юм ярих гэж зовохгүй, Томилин, Варавка нарын ярьдаг элдэв жорын цэцэн үгийг мартаж орхиод бусдын адил энгүүн аж төрвөл сайн юм сан гэж бодов. Дроновыг ч мартаж орхивол сайн юм сан. 

	Энэ шөнө нойр муутай хонож, өглөө эрт босоход хамаг бие сул дорой болжээ. Цай уухаар хоолны тасалгаанд орвол Варавка ажилдаа явах гэж хатаасан талх идэж, жимсний дарс ууж сууна. Тэр Климийн гарыг барьсан хэвээр хөмсгөө өргөж, сулхнаар

	— Чамд юм хэлье гэхэд нь Климийн сэтгэлд эвгүй юм санагдав. Тэгээд Варавка

	— Өчигдөр би Верагийн сэтгэлийг зовоох бол уу гэж бодоод Дроновын тухай чамд ярих гэснээ яриагүй юм. Найрамдуулах шүүгч Козмин Дроновыг миний дэргэдээс халагдсаныг мэдээгүй бололтой. Дронов үл бүтэх нөхөр, хэн нэг хүүхний хадгаламжийн дэвтрийг авсанд цаадах нь шүүхэд зарга мэдүүлсэн шүү гэж ярьж байна. Үүнд ямар нэг зальт явдал гаргасан шиг байна. Тэр шүүгч хэдийгээр «олж авчээ» гэх боловч ер нь хулгайн хэрэг болох нь илт байна. Тэгэхдээ найрамдуулах шүүгчээс давсныг бодвол лав гурван зуун төгрөгөөс доошгүй байж таарна. Тэгэхлээр мужийн шүүхэд мэдүүлсэн байх нь. Чи тэр хөвгүүнтэй ямаршуу харилцаатай бил ээ? Уухай! Харилцаа тасарсан уу? Тэгвэл би тун баярлана гэжээ. 

	Энэ үгийг дуулаад Клим ч дотроо баярласан боловч түүнийгээ нуух гэж уруу харжээ. Клим дотроо «Тийм бий!» гэж бодтол цахилгаан адил зурсхийн орох олон өчүүхэн бодлын дунд Маргарита хүүхнийг өрөвдөн хайрлах санаа мөн гялбасхийн оржээ. Варавка Климийн баярласныг айв гэж ойлгов бололтой сэтгэлийг тайтгаруулах хэдэн мэргэн зүйр үг оруулж хэлсэн нь

	— Тэгэхлээр аливаа хүнийг томоотой хүн гэж батлан дааж хэзээ ч болохгүй. Бид хань нөхрийг шилэхдээ хоршооноос гутал үзэж авах адил болгоомж хайхрамжгүй шилэх юм. Хань нөхөдгүй хүн илүү сайн явааг ажиглаж болно гээд

	— Надад хань нөхөр байдаггүй гэжээ. 

	Клим баярласандаа Лида бол Макаровынд үргэлж очдог гэж хэлжээ. Гэтэл гайхалтай нь Варавка уурласангүй, харин Климийн эхийн өрөө рүү сэрэмжлэх мэт хараад

	— Тийш очдогийг би ч мэднэ. Романтизм гэдгийг чөтгөр аваасай! Романтизм хэдийгээр сайхан юм ч гэсэн... гээд юу гэж байгаа нь мэдэгдэхгүй хачин дохиж, бичгийн том сав сугавчлаад аяархан

	— Чи ээждээ хэлээгүй биз? Үгүй юу? Битгий хэлж үзээрэй. Тэр хоёр тэртэй тэргүй нэг нэгэндээ дуртай биш юм. Би явлаа гэжээ. 

	Түүнийг гарч одмогц охиныг нь эцэгт нь хэлж дэмий юм болов гэж бодтол Климийн баяр хөөр алга болжээ. 

	Клим ер юмыг түргэн зуур бодож шийдэж чаддаггүй ажээ. Юу боловч даруй дээд давхарт гаръя гэж санаад, хоёр хоёр шат алгасан гүйв. 

	Лида өглөө босоод гэзгээ ч самнасангүй, гэрийн ягаан дан дээл нөмөрч холхиндог шаахай углаад зөөлөн сандлын буланд нотын дэвтэр үзэж суув. Хормойгоо яаралгүй хумьж, Климийг төдий л эелдэг биш хараад

	— Юу болов? Царай чинь яагаад аягүй харагдана? гэжээ. 

	Клим сандлын ирмэгт суугаад хэлэх гэж ирснээ хэлж чадахгүй болчих вий гэсэн шиг шууд

	— Уучлаарай. Би санаандгүй ярьжээ гэхэд нь Лида нотын дэвтрийг өвөр дээрээ хаяж

	— Мэдсэн. Аавд намайг хэлнэ байх гэж би бодож ч байсан юм. Чамайг битгий хэлээсэй гэсэндээ биш, ер хэлдэг бол уу? үгүй болов уу гэж үзэх гэсэн юм даа. Харин би аавдаа өчигдөр үдэш өөрөө ярьсан юм. Чи хожимджээ гэв. 

	Лидагийн үгний аялгуу, нүдний харцанд айхтар гомдсон байдал илрэв. Климийн дотор палхийж, дэмий л дуугүй суутал хүүхэн хачин уйтгартайгаар

	— Би чамайг ойлгохгүй юм. Харвал чи томоотой хүн шиг байтал дандаа муу юм руу харайлгаж явах хүн юм. Энэ юу болж байна? 

	Ингэж хэлэхэд нь ихэд дур гутсан янз илрэхэд Клим үсрэн босож тэр хоёрын хооронд юу юугүй хэрүүл үүсэв. Клим том хүн шиг

	— Энэ бол чиний зан аашнаас би сайн юм огт олж харахгүй байна гэсэн үг гэхэд нь хүүхэн

	— Чи яасан хөгийн эр вэ... гээд хөлөө дороо хийж сандлын булан руу шахаж суув. 

	— Чиний Макаровтой явдгаас хөгийн байна уу?.. гэсэнд Лида хачин хилэгнэх мэт нүдээ бүлтийлгээд

	— Миний ааш, миний амрагийн явдал гэж чи юу хэлнэ? Жаалаа чи, доромжилж байна уу? Чи ухаарахдаа... гээд амьсгаа нь дээр гарсныг үзвэл ямар нэг үг хэлэх гээд чадамгүй байх шиг байв. Бор царай нь хүрэнтэж, хөөгөөд нүдэнд нь нулимс гүйлгэнэн, уяхан биеэ хурааж

	— Чи бодохдоо... гэхэд нь Клим хүүхний уураас айгаад юу хэлж байгааг нь мэдэхгүй болов. Гагцхүү утга холбоосгүй үгс ус мэт урсгахаа болиосой гэж бодож байжээ. Лида дух руу нь хуруугаар чичиж толгойг нь өндийлгөөд эгцлэн харж

	— Намайг... Макаровтой амрагийн холбоотой гэж чи үнэхээр бодож байна уу? Би тийм юм хүсдэггүй... Үүнээс болоод Макаров биеэ буудсаныг чи ойлгохгүй байна уу? Ойлгохгүй байна уу? гэжээ. 

	Хүүхэн хүний нарийхан хуруугаар дух руугаа чичүүлж байхыг мэдтэл насандаа анх удаа доромжлуулж үзэх мэт санагджээ. Лида бол хүүхэд адил тэнэгхэн юм ярих атал биеэ нас бие гүйцсэн том хүүхэн, авхай шиг авч явах бөлгөө. Клим тэр хүүхний төвшин царай, гунигт нүдийг хараад онц хортой үг хэлмээр бодогдовч тийм үг гарч өгсөнгүй. Дуугүй гарч өрөөндөө очвол ам нь хуурай гашуу оргиж, толгойд нь утга холбоосгүй хортой үгс шуугьж байв. Клим цонхон дээр очиж салхинд модны навч хийсэхийг харж зогсов. Цонхны шилэнд нүүрээ харвал төрх нь хэдий ондоо харагдавч ер эхийн нь хүйтэн ихэмсэг царайг санагдуулна. 

	Би ер Лидагийн талаар чухам юу бодож явдаг хүн бэ гэж Клим чадлын хэрээр өөртөө эрс шийдтэй асуулт тавив. Бодсоор байтал энэ талаар түүний сэтгэлийн өтгөн манан сийрч, ямар нэг онц чухал юм алдсан мэт гуньж, сэтгэл маш дундуур болоод Лидаг гомдоосны учир өширхөж, би өөрөө энэ хүүхэнтэй унтаж хонохыг бодож явдаг байна шүү. Бас үүний хамт би өөрийгөө нэлээн чухал хүн гэж энэ хүүхэнд итгүүлэхийг туйлын их хүсдэг юм байна шүү. Цаашилбал би Лидад янаг амрагийн сэтгэлтэй юм байна. Тэгэхдээ ямар ч балчирдмал, инээдэмтэй, хоосон санааны биш бүр мөнөөхөн шүлэг зохиолд гардаг жинхэнэ дурлалаар дурлан явдаг минь бат нут болов гэж боджээ. 

	Климийн дотор уужрах мэт сүүрс алдаад хэрэв Лида Макаровт сэтгэлтэй болсон бол амраг хүний нь амийг аварсан надад тал өгч, надтай ингэж ихэмсэг үг ярьдгаа болих ёстой биш үү! Гэтэл энэ хүүхэн надад талархсан нь үгүй. Хачин юм! Лида өнөөдөр хэлэхдээ, Макаров бол янаг хайраас айдаг учраас биеэ буудсан юм гэж эс ойлгогдох үг хэлэв. Энэ юу гэсэн үг вэ? Гэвч чухам үнэнийг хэлбэл Лида өөрөө тийм янаг хайраас айдаг хүн юм. Энэ бол зайлшгүй Лида янаг дурлалаас айдаг, тэр зангаа Макаровт сургаж, хүнийг биедээ гар хүрэхэд хүргэсэн гэм буруутай хүн мөн гэж бодов. Ингэж бодоход аятай санагдана. Энэ бүхнийг дахин дахин бодтол Климийн толгой сэргэж, ганцаар инээмсэглээд өөрийгөө аягүй муу бодлыг сэтгэлээс даруй зайлуулан чаддаг чанга сэтгэлтэй хүн гэж боджээ. 

	Клим роман зохиолд гардаг үлэмж эрхэм ховор баатрын адил Лидатай дэлгэрэнгүй сэтгэлээр харилцаж байхаар шийдсэн нь бий. Тийм баатар бол нэгэнт сэтгэлтэй болбол бусдыг цөмийг мартаж орхино. Үүний урьд хоёр ч удаа тэгж үзсэн билээ. Гэтэл тэр нь Климийг Лида хүүхний өмнө бүр ч өчүүхэн амьтан болгодгийг Клим энэ удаа даруй ойлгов. Клим заримдаа толинд харахад, уяхан, гунигт царай нь түүнийг нэлээн чухал хүн гэж харагдуулдаггүй ажээ. Ер Клим өөрийн царайг голох ба зураг байдал гүйхэн, дотоод сэтгэлийн нь нарийн зүйлийг илэрхийлж эс чаддаг гэж бодно. Нүдний хараа барагтай, ямагт онийж харах тул хүүхэн хараа нь зүүсэн шилний нь цаанаас их том, эвгүй харагдана. Өөрийн хамрыг тийм том биш, хавчгар гэж бас голно. Уруул нимгэн, эрүү шовх, дээд уруулын хоёр буланд сахлын ором хэдэн үс зурайн ургажээ. Харин шингэн хялман хөмсгөө өргөж атируулахад нь царай нь аятай ухаантай болж харагддаг байжээ. Тийм учраас царайдаа уяралтай байдал агуулан явахыг больж, Лермонтовын шүлэг зохиол уншдаг болсон байжээ. Шүлгийн их гашуун чанар нь Климд ашигтай санагдах бөгөөд тэрхүү гунигт шүлэгчийн үлэмж гашуун мөрийг ямагт эш татан ярьдаг болсон билээ. 

	Лидатай ярихдаа болхи охидтой ярьж буй мэтээр ярих гэж оролдоно. Гэвч энэ бол инээдтэй хэрэг байв. Эхийнхээ дэргэд, Варавкийн дэргэд тийм аялгуугаар Лидатай ярьж чадах бөгөөтөл хоёулхнаа байхдаа тэр аялгуугаа алддаг байжээ. 

	Лидия Москва явав. Гэвч сандарч тэвдсэн ч үгүй, дуртай дургүй явсан билээ. Варавка Климийн эх хоёрын үг ярьж байхыг Лида чагнан суухдаа хоёр танихгүй хүн харсан мэт янзыг үзсэн байдлаар харах ба тэдний сэтгэлд таарахгүй байгаа бололтой бужгар толгойгоо эрс хаялан байх нь үзэгдэх болсон билээ. 

	Макаров бас хэдийн их сургуульд орохоор явжээ. Харин Макаров яагаад ч юм маш яарч санд мэнд явсан бөгөөд явахдаа Климийн гарыг чанга атгаж

	— Баярлалаа, нөхөр минь! гэж хоёрхон үг хэлжээ. 

	Макаровыг явснаас хойш Лида Климтэй нүүр тулгаран уулзахаас мэдэгдэм зайлсхийх болсон шиг санагдана. Хийдэд суудаг Хандмаа нарын адил гунигтай, ууртай янз нүдэнд нь тогтоод хэдэн долоо хоногийн өмнөхөөс бүр ч дор, хүүхэд зантай болж билээ. Климийн ажвал Лида түүний эхтэй урьдын адил хөндий хуурай ярьдгаа больж, Климийн эх ч эелдэг зөөлөн ярилцах болжээ. Лида заримдаа Климийн эхийн өрөөнд орж, тэнд хоёул шивэр авир юм ярьж суудаг болсонд Климийн сэтгэл догдолно. Клим ээж, Варавка хоёртой хөзөр наадаж, уйтгарлан сууснаа шөнө дундын алдад өрөөндөө ороод байтал нь ээж нь хойноос нь ороод иржээ. Хөх өнгийн дээл өмсөж, гэрийн шаахай углажээ. Дэртэй урт вандан дээр сууж, бүсээр оролдох зуур. 

	— Энэ зун чиний царай ихэд цайж, бие чинь сул, ер танигдамгүй болсон байна гэж санаа зовсон янзтай ярив. Клим үг дуугарсангүй, сахлын ормоо имэрч суухдаа энэ үг бол ноцтой ярианы удиртгал биз гэж бодсон нь зөв байжээ. Ээж нь амгалан талимгар нүдээр Климийг маш энгүүн, бараг ширүүнээр харж, чи Лидад баахан сэтгэл татагдаад байна уу даа гэв. Клим царай улайснаа мэдээд инээвхийлэн 

	— Ээж та арай буруу бодоогүй биз? гэв. Эх нь энэ үгийг нь дуулаагүй юм шиг сургамжлах янзтай

	— Чиний насанд хайр дурлал гэдэг бол жинхэнэ хүний хайр дурлал арай биш юм... Ер хараахан хайр дурлал биш! гээд хэсэг дуугүй болсноо санаа алдаж

	— Би арван наймтай байхдаа эцэгтэй чинь хурим хийсэн юм. Гэтэл хоёр жилийн дараа мэдвэл их алдаа хийсэн байсан юм гэж бас дуугүй болохыг үзвэл хэлэх гэснээ хэлсэнгүй бололтой байлаа. Эхийн ярьсан энэ тасархай тасархай үгийг бодох зуур, миний асуусан үг ээжийн сэтгэлийг яагаад бухимдуулав гэж бодож байв. 

	— Лидагийн эцэгтэй миний холбоотой болсон нь... гэж ээж нь ярихад Клим, би эрийн цээнд хүрсэн том хүн болсноо ээжид ямар үгээр дурдан хэлэх билээ гэж бодож сууснаа гэнэт, хөмсөг атируулан

	— Би бол Лидатай энгийн нөхөр ёсоор харилцдаг юм. Макаровтой явдал гаргаж намайг баахан цочоосон нь зүй ёсны хэрэг юм. Макаров бол Лидагийн зиндаанд хүрэхгүй хүн юм. Магадгүй би Макаровын тухай Лидад арай болгоомжгүй, ширүүн хэлсэн байж болно. Би дахин үг хэлэхгүй, түүнээс цаашхыг ухаан нь мэдэг гэж би бодож байна гэв. 

	Ингэж хэлэхдээ би худал хэлсэн биш, ер нь зүгээр сайн хэлэв гэж Клим бодож байв. Бас үүнээс чамбай үг нэмж хэлмээр санагдан

	— Гагцхүү хүн оршино. Бусад бүх юм хүний ухаан бодлоос шалтгаална гэжээ. Климийн эх нүдээ онийлгож

	— Энэ чинь огт тийм биш, гэхдээ чи ухаантай ярьж байна. Чиний ухаан санаа эрүүл байна. Эмэгтэй хүүхэд ямагт баахан түрүүлж, зайлшгүй юм санаж явдаг гэдэг чинь зөв. Чи миний сэтгэлийг амруулав. Тимофей бид хоёрын хооронд тогтож, улам зузаарч буй харилцааг бид хоёр ихэд эрхэмлэнэ... гэхэд нь Клим энэхэн мөчид эх нь аз жаргалынхаа төлөө сэтгэл түгшин бодож явдаг эм хүн гэдгээ харуулав гэж мэдээд эхийн хар амиа бодох илэрхий үгэнд баахан ичингүйрэн толгой бөхийлгөжээ. 

	— Та Лидатай сайн болсон шиг байх юм, тийм үү? гэж Климийн асуусанд ээж нь

	— Миний занг чи мэднэ, миний ааш хувирахгүй шүү гээд босож хүүгээ үнсээд, — Унт даа гэв. 

	Тасалгаа дотор сүрхий хурц үнэртэй ус анхилж, Клим үл мэдэг инээмсэглэв. 

	Клим эхтэйгээ үг ярилцах бүрийдээ өөртөө итгэл төгс болдог байв. Түүний үг төдийгүй, үгний нь хэлбэрэлтгүй итгэл төгөлдөр аялгуу итгэлийг төрүүлдэг билээ. Клим эхийн үгийг сонсоод юм бүхэн маш энгийн, ер хүн хөнгөн тохитой аж төрж болно. Миний ээж гагцхүү өөрөө аж төрнө, тэгэхдээ муугүй аж төрнө. Элдэв юм санаанаас үл бодно гэж боддог байв. 

	Хүний аж амьдрал хэтэрхий амтгүй заваан байвал давслахын төдий, хэтэрхий гашуун бол амтлахын төдий санаанаас зохион бодох хэрэгтэй байлгүй яах вэ. Тэгэхдээ хэмжээг яг олох хэрэгтэй юм. Хүний зарим санаа бодлыг дэвэргэвэл аюултай. Өөдгүй муу буугаар өөрийгөө буудахад хүртэл эм хүнд дурлах бол мөн л тийм аюултай юм. Дурлах гэдэг бол өлсөхтэй адилхан мөн л хүн төрөлхтний авьяас мөн хэдий боловч өлсөж цангаад юм уу, өмдгүй болов гэж хэн биеэ бууддаг бил ээ? гэж боддог билээ. 

	Цорын ганцаар ийм юм бодож суухдаа Клим өөрийгөө бусад тарил хүн бүхнээс ухаантай, сэтгэл чангатай, өвөрмөц хүн мэт бодно. Тийм үедээ бусдыг өршөөн үзэх сэтгэл төрж, хортой бусаар элэглэн инээдэг байв. Ингэхэд дотроо дуртай байжээ. Заримдаа Варавка ч тийм сэтгэл төрүүлэх бөгөөд Варавка хэдийгээр худалдаа наймааны хүн боловч гайхалтай их ярьдаг хүн билээ. 

	Клим сургууль төгссөн үнэмлэх авч Петербург явах болтол Маргаритатай дахин уулздаг болов. Нэг манантай үдэш Тамилиныд очиж мордох ёс хийхээр явтал нэг худалдаачны муу байшингийн шатаар нэг эмэгтэй хүн бууж явахыг харвал Маргарита байжээ. Уулзаад гайхсан ч үгүй, ер энэ үйлчин хүүхэнтэй хэзээ нэгэн цагт тааралдах биз гэж бодож, тийм санамсаргүй цагийг хүлээж явдаг байв. Гэвч энэ удаа уулзаж баярласнаа ил гаргасангүй ажээ. Хэн хэн нь цэнэж, яль шальгүй хэдэн үг ярилцтал Климийг тусгүй зан гаргасан гэж Маргарита сануулан ярив. Тэр хоёр ганц нэг алхлан явахад хүүхэн хөмсөг зангидан, уруулаа төмбийлгөн, хялам хялам хийж явав. Клим энэ хүүхэнтэй аль болох аятай үг ярихыг хичээнэ. Түүний нүдийг тааламжтайяа харж явахдаа яасхийгээд манайд очъё гэж хэлүүлэх вэ гэж бодож явжээ. Гэтэл гэнэт нэг мэргэн санаа орж ирэв. Маргаритаг хайрласан янзтай Дроновын тухай асуутал Маргарита өмөөрч

	— Огт тийм биш, тэр хадгаламжийн дэвтрийг хулгайлсан юм огт байхгүй гээд төвшнөөр ярьсан нь

	— Дронов өөрөө мөнгө хуримтлуулахаас ичээд миний дэвтрээр хадгалуулдаг байсан юм. Тэгээд бид хоёр хэрэлдэхэд... гэхэд нь

	— Юунаас болж хэрэлдсэн бэ? гэсэнд

	— Эр эм улс юунаас болдог билээ дээ? Эрээс, эмээс л болдог шүү дээ. Надаас хадгаламжийн дэвтэр нэхэхэд нь би тоглоод өгөөгүй юм. Тэгээд хэлэлгүй аваад явсан байхаар нь би найрамдуулах шүүгчид мэдүүлсэн юм. Тэгээд Ванька дэвтрийг минь авчирч өгсөн. Ийм л юм гэжээ. 

	Манан татсан харанхуй нарийн гудамжны мухарт хүрээд

	— Манайд орно уу? Би шинэ байранд орсон. Орж цай ууя гэв. 

	Түрүүчийн нь байрнаас ялгаагүй явцуу тасалгаанд Клим дөрвөн цаг хэртэй наргиж өнгөрөв. Маргарита урьдаас илүү хагссан мэт халуунаар янагласан боловч Клим асууж мэдье гэж бодож явснаа мартсангүй ажээ. Хүүхний ядраад ирэхээр нь алсуур тойруулж

	— Чи анх яаж амрагласан бэ? гэв. 

	Клим урьд нь ийм юм асуудаггүй байв. Маргарита гайхах мэт

	— Яах вэ, хүнтэй л адилхан... гэхэд нь Клим ямар хүнтэй явдаг байв гэж улам шургуу шалсанд хүүхэн жаахан хөндий хэвтээд амаа таглан эвшээлгэж

	— Залуу охидын нэгэн адил анхандаа учрыг мэддэггүй байлаа. Гэтэл учрыг мэдэж, танай ах болох хар хүүтэй амраглах нь хэрэгтэй юм гэж бодсон билээ. Бас нэг хархүүд сэтгэлтэй болтол тэр маань надтай сууна гэж байгаад больсон юм гэв. Ингэж ярихдаа нүдээ аньж төвшин тайван ярьж байв. Клим хүүхний хацар, хүзүү мөрийг илж, асууж мэдье гэсэн гол асуултаа их л янаг байдлаар

	— Чи анх яаж сурсан бэ? гэв. 

	— Бага охид анх яаж сурдаг, тэр л ёсоор сураа биз гээд нүдээ аниастай хэвээр дал мөрөө хөдөлгөв. 

	— Айсан уу? 

	— Юу гэсэн үг вэ? 

	— Анх удаа... Анхны шөнө? 

	Маргарита яасан билээ гэж санасан мэт бодоод уруулаа долоож

	— Тэгэхэд шөнө биш өдөр байсан юм. Бүх хутагтны дүйцэн өдрөөр булшны газар очиж унтсан юм сан гэв.

	Маргарита нүдийг нээж хацар чихэн дээр унжсан гэзгээ янзлав. Хүүхний байдлыг харвал ичгүүртэй яарч байгаа нь илт байв. Клим ийм юм асуухдаа ичээгүй байтал хүүхэн эр эмийн явдлыг анх биеэр үзэхэд ямар байдгийг нөхөрт таниулахыг хүсэхгүй буюу таниулж чадахгүйд нь хорсож байв. 

	— Онцын юмгүй, нэг удаа толгой эргэж ирээд л хүүхэн болчих нь тэр гэв. Эр эмийн хурьцал үйлдэх ёсны арга барилын талаар үүнээс ондоо юм ярьсангүй, харин онолын талаар дуртайяа ярьжээ. Эвтэйг харж орон дээр өндийж суугаад

	— Чиний нэг нөхөр гар буугаар биеэ буудсан гэж би дууллаа. Охид эмсээс болж биеэ буудсан хүн олон. Эмс гэдэг бол ичгүүргүй олон ааштай байдаг. Их зөрүүд зантай... ямар гэж би хэлж чадахгүй байна. Сайн хар хүн ч байх юм, сэтгэлд ч таалагдах юм, гэтэл нэг л биш дээ. Яагаад гэвэл тэр хүн ядуу, царай муутай учраас биш, цаад хүн сайн хүн таарна. Гэтэл нэг л биш санагддаг юм гэж ярив. 

	Гэзгээ сүлжиж байгаад их бодол болж ярихдаа

	— Эхнэр авахдаа чи их гал, аманцар хүүхэн аваарай. Тийм аманцар хүүхнүүд ухаан муутай байдаг юм. Өөрөө өөрийгөө донгодно. Номхон дуугүй хүүхнээс зайлж яв. Тийм хүүхнүүд чамайг нэг цагийн дотор хоёр мэхэлнэ шүү гэжээ. 

	Хүүхний царай хувьсхийж, нүд нь муурын нүд шиг жигтэй онийгоод нүдний нь шаравтар цагаан дээр сормуусны нь сүүдэр бууж, аль нэгийг санаж өшөөгөө авах юм сан гэсэн мэт юмыг айхтар гаж маягтай ширтэх нь үзэгдэв. Маргарита урьд нь эм хүний тухай ярихдаа ингэж хорсдоггүй, харин сайн ч явдаггүй, муу ч явдаггүй, ер бараг мартаж орхисон холын нэгэн садны хүний тухай ярьж байгаа мэт ярьдаг байв. Клим энэ хүүхний үгийг чагнаж байхдаа, миний таньдаг хүн болгон надаас урьтаж түрүүлэх надаас ухаантай байх, надад ойлгогдохгүй байх гэж цөм хуйвалдсан юм шиг үг ярихдаа дандаа заль гарган санаа бодлоо юунд нууна вэ? Клим Самгин цөмийг тайлан мэдчих вий гэж айсан мэт хүн болгон үнэхээр түүнд ойлгогдохгүй явах гэж хүсдэг бол уу гэж бас л сэжиглэн бодож байжээ. Гэтэл Маргарита

	— Урьд ариун явдалт эмс байсан гэж би итгэдэггүй юм. Ариун явдалт гэж нэрлэгдсэн тэр гэртээ хөгширсөн хүүхнүүд л харин эр хүнтэй огт хавьтаж үзээгүй байж болох юм гэж ярив. Клим ондоо юм бодох зуур Маргаритын элдэв юм ярихыг чагнан байхдаа ер бага охид анхныхаа сэтгэлтэй хүнээс айгаад байдаг нь яаж алдардгийг ярих нь уу гэж дотроо хүлээж байв. Энэ хүүхний ярианд Варавкийн цогтой үг, Томилины цэцэн үйл үгтэй адил төстэй юм бас байна шүү гэсэн хачин бодол Климийн толгойд зурсхийн орно. Клим энэ хүүхний ярихыг чагнасаар сүүлдээ залхуу хүрээд

	— Чи өнөөдөр их философидож байна даа гэж гунигтай хэлсэнд хүүхэн цочиж салтаа руугаа хараад

	— Яаж байна? гэв. 

	Клим гүн ухаан гэсэн энэ үгийн утгыг тайлбарлан ярьтал хүүхний сэтгэл амарч

	— Ай харла, би миний сарын хир гарсан юм уу гэж бодлоо. Миний сарын хир үзэгдэх болсон юм сан... гэжээ. Клим ч ой гутсан мэт орноос үсрэн босов. Энэ хүүхний ийм эрээгүй байдлыг урьд нь ичгүүргүй заваан залхаг байдал гэж мэдэвч санаанд ордоггүй байжээ. Харин энэ удаа Маргарита хүүхнийхээс гарч явахдаа хачин эвгүй муухай санагдан, дэмий ирэв гэж амаа барьж явжээ. Клим маргааш Петербург явна гэж бодохдоо баяртай байв. Варавка инженерийн дээд сургуульд ор гэж ятгаж, тэр сургуульд ороход хэрэгтэй бүхнийг урьдчилан бүтээсэн байв. 

	Чийгтэй, хүйтэн харанхуй шөнө дэнлүүний гэрэл шөнийн гүн харанхуйг тэртэй тэргүй нэвтлэн чадахгүйгээ мэдсэн мэт залхуутай, гунигтай сүүмэлзэж байв. Климийн сэтгэл түгшиж, юу ч бодох зайгүй явав. Гэтэл гэнэт Варавка, Томилин, Маргарита эднүүс хоорондоо адил төстэй мэт бодогдов. Тэд цөм хүнийг сургаж, сануулж, айлгаж ярих боловч тэдний эрэлхэг зоригтой үгний цаана мөн өөрсдөө айж байгаа юм шиг ажээ. Юунаас хэнээс айна вэ? Энэ шөнийн харанхуйд аймшиггүй яваа хүнээс, надаас айна уу? гэж бодтол түүний сэтгэл сэргэжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

